
Útdráttur 

Markmið rannsóknarinnar var að komast að því hver viðhorf bókasafns- og 

upplýsingafræðinga sem starfa á bókasöfnum í framhaldsskólum væru til starfs síns, að kanna 

hver þeir álitu vera mikilvægustu hlutverk sín og hvernig framtíðin horfir við þeim. Einnig að 

komast að því hvað hefur áhrif á starfsemina og hvernig söfnin eru nýtt. Með því að skoða 

þessi atriði er ætlunin að veita ákveðna innsýn í starfsemi safnanna sem hafa lítið verið 

rannsökuð á Íslandi. Ýmislegt hefur haft áhrif á starfsemi bókasafna almennt á undanförnum 

áratugum og ber þar helst að nefna tölvuvæðingu og aðrar tækniframfarir sem hafa mótað 

starfið og haft í för með sér töluverðar breytingar. Lög og reglugerðir um starfsemi 

framhaldsskólabókasafna eru ekki mjög ítarleg en erlendar stofnanir og samtök hafa sent frá 

sér yfirlýsingar um hlutverk þeirra og gildi í nútímasamfélagi auk þess sem fjölmargar 

rannsóknir hafa verið gerðar á þessu sviði erlendis.  

Rannsóknin er eigindleg og byggir á hálfopnum viðtölum við sex bókasafns- og 

upplýsingafræðinga sem starfa á bókasöfnum í framhaldsskólum. Helstu niðurstöður benda til 

þess að viðhorf til starfsins sé almennt jákvætt, eiginleikar svo sem aðlögunarhæfni og vilji til 

breytinga skipta máli og mikilvægt er að taka framtíðinni opnum örmum. Helstu verkefni eru 

upplýsingaþjónusta og kennsla í upplýsingalæsi; þarfir viðskiptavinanna, nemenda og 

kennara, ráða för og móta starfsemina. Framtíðin mun hafa í för með sér aukna áherslu á 

hlutverk safnanna sem upplýsingamiðstöðvar og upplýsingalæsi verður þáttur sem mun taka 

meira pláss. Nemendur, kennarar og stjórnendur hafa mikil áhrif á starfsemina, en einnig 

staðsetning og aðstaða bókasafnanna. Mikilvægt er að bjóða upp á aðstöðu fyrir alla, bæði þá 

sem vilja lesa í næði og þá sem vilja vinna saman í hóp eða bara hafa það notalegt. Söfnin eru 

á heildina litið vel nýtt og samskipti við aðrar einingar innan skólanna góð. 

1 Inngangur 

Bókasöfn í framhaldsskólum eru oft litlar deildir innan stórra vinnustaða. Þar sinna fáir 

starfsmenn fjölda nemenda og kennara og gegna fjölbreyttu hlutverki innan skólanna. Ótal 

rannsóknir hafa verið gerðar á ýmsum hliðum á starfsemi skólabókasafna, sérstaklega víða 

erlendis. Meðal þess sem hefur verið fjallað um eru hlutverk bókasafna innan skóla, hlutverk 

starfsfólks þeirra, upplýsingalæsi og áhrif á nám og nemendur. Oft er leitað leiða til að bæta 

starfsemina eða að koma til móts við þarfir nemenda og kennara og uppfylla hlutverk 

safnanna eins og þau eru skilgreind bæði í faglegum stefnumörkunum og í lögum.  

Hér á landi hefur ekki mikið verið rannsakað á þessu sviði og lítið sem ekkert um það 

hvernig bókasafns- og upplýsingafræðingar í framhaldsskólum upplifa starf sitt og þau 

verkefni sem því fylgir, eða hvernig þeir upplifa hlutverk og stöðu safnanna í skólunum. 

Hópurinn er fámennur og oft eru störfin sem bókasafns- og upplýsingafræðingar innan hans 

gegna einyrkjastörf. Þeir eru í mörgum tilfellum einir á vinnustaðnum með sína fagmenntun. 

Markmiðið með þessari rannsókn er að fá innsýn í starfsemi bókasafna í framhaldsskólum og 

varpa ljósi á það hvaða hugmyndir þeir bókasafns- og upplýsingafræðingar sem þar starfa 

hafa um hlutverk sitt og hlutverk og ímynd safnanna. Rannsóknarspurningarnar eru tvær, með 

tveimur undirspurningum hvor. Í þeirri fyrri er spurt um viðhorf og væntingar viðmælenda til 

starfsemi safnanna, hver þeirra mikilvægustu hlutverk og verkefni eru og hver framtíðarsýn 

þeirra er. Í þeirri seinni er spurt hvernig starfsumhverfið í framhaldsskólum hentar 

starfseminni, hvað hefur áhrif á hana og hvaða aðferðir eru notaðar til að ná til nemenda og 

starfsfólks skólanna.  

Rannsóknin er unnin sem 30 eininga lokaverkefni til MLIS-gráðu í bókasafns- og 

upplýsingafræði við Háskóla Íslands og fór fram á tímabilinu september 2013 til maí 2014. 

Notast er við eigindlegar rannsóknaraðferðir og byggt á hálfopnum djúpviðtölum við sex 

einstaklinga. Stuðst er við aðferðir grundaðrar kenningar þar sem upplýsingar sem fram koma 

í gögnunum eru notaðar til að móta tilgátur.  

Ritgerðin skiptist í sjö kafla. Í inngangi er rannsóknin og efni hennar kynnt og í öðrum 

kafla er fjallað um efnið í víðara samhengi. Þar eru kynntar stefnuyfirlýsingar og fagleg 

viðmið sem sett hafa verið fram auk þess sem farið er yfir ýmsar rannsóknir sem gerðar hafa 

verið á sviðinu. Einnig er sagt frá íslenskum aðstæðum, þar á meðal lögum og reglugerðum 

sem snúa að starfsemi framhaldsskólasafna. Saga þeirra og þróun hérlendis eru rakin og sagt 

frá faghópi bókasafns- og upplýsingafræðinga í framhaldsskólum. Í þriðja kafla eru 

rannsóknaraðferðin, rannsóknarspurningar, markmið og hugsanlegir annmarkar kynnt. Í fjórða 

kafla er farið yfir niðurstöður viðtalanna en þeim er skipt í kafla eftir því hvort þær snúa að 

bókasafninu sjálfu eða bókasafns- og upplýsingafræðingunum. Í fimmta kafla eru 

niðurstöðurnar teknar saman og ræddar og settar í fræðilegt samhengi. Sjötti kafli er svo 

niðurlag og lokaorð og sjöundi kafli heimildaskrá. 

2 Skólabókasöfn – stefnuyfirlýsingar, rannsóknir og íslenskar aðstæður 

Margvíslegir þættir hafa áhrif á starfsemi bókasafna í skólum, má þar telja stefnu yfirvalda og 

skólastjórnenda, fræðilega umfjöllun og faglegar áherslur. Í þessum kafla verður gerð grein 

fyrir því sem mótar starfsemi skólabókasafna. Til að varpa ljósi á efnið verða skoðaðar 

yfirlýsingar erlendra stofnanna og samtaka sem hafa látið sig málefni skólabókasafna varða 

og hafa sett fram skýr markmið til að starfa eftir, bæði fyrir söfnin sjálf og fyrir yfirvöld. Næst 

verður sagt frá erlendum rannsóknum um skólabókasöfn og helstu áherslur í þeim málum 

reifaðar. Umfjölluninni er skipt upp í hlutverk bókasafns- og upplýsingafræðingsins, 

upplýsingalæsi og hlutverk safnsins. Þá verður gerð grein fyrir starfsumhverfi 

framhaldsskólasafna á Íslandi með yfirliti yfir umfjöllun í lögum og námskrá, saga safnanna 

hérlendis verður rakin og sagt frá samstarfshópi bókasafns- og upplýsingafræðinga í 

framhaldsskólum. Lítið hefur farið fyrir íslenskum rannsóknum á sviði bókasafna í 

framhaldsskólum, en umfjöllun um þær sem hafa verið gerðar verður fléttuð inn í kaflann. 

2.1 Stefnuyfirlýsingar um hlutverk og starfsemi skólabókasafna  

Ýmis alþjóðleg samtök og stofnanir hafa látið sig málefni skólabókasafna varða. Á 

heimasíðum þeirra er oft að finna yfirlýsingar eða rökstuðning fyrir mikilvægi safnanna þar 

sem fram kemur hvaða áherslur geti orðið þeim til framdráttar og hvernig starfsumhverfi geti 

stutt við starfsemina. Þetta er gert til að reyna að móta stefnu til að vinna eftir og hafa áhrif 

bæði á stjórnvöld og alþjóðasamfélagið. Hér verður gerð grein fyrir yfirlýsingum frá nokkrum 

stórum samtökum sem starfa á þessu sviði til þess að varpa ljósi á þær hugsjónir og 

hugmyndafræði sem leitast er við að starfa eftir.  

UNESCO (United Nations Educational, Scientific and Cultural Organization) er 

menningarmálastofnun Sameinuðu Þjóðanna sem stofnuð var 1945 með það að markmiði að 

efla og treysta samskipti milli manna í kjölfar heimsstyrjaldanna tveggja. UNESCO starfar á 

sviði menntamála, vísinda og menningarmála og er meðal annars ætlað að tryggja 

tjáningarfrelsi, efla þekkingu og margbreytileika, vernda menningararf, bæta menntun um 

heim allan og starfa í þágu framfara í vísindum (Íslenska UNESCO nefndin, e.d.). IFLA (The 

International Federation of Library Associations and Institutions) eru alþjóðleg samtök 

bókasafna, stofnuð 1927. Samtökin hafa það meginmarkmið að vinna að málefnum bókasafna 

og upplýsingafræða um heim allan. Þau vilja efla gæði bókasafna- og upplýsingaþjónustu, 

hvetja til aukins skilnings á mikilvægi starfsemi slíkra stofnana og tryggja aðgengi að 

upplýsingum fyrir alla. 

UNESCO og IFLA gáfu árið 2000 út sameiginlega yfirlýsingu um hlutverk og starfsemi 

skólabókasafna (UNESCO, 2000). Um er að ræða yfirgripsmikla stefnumörkun sem hefur náð 

mikilli útbreiðslu, og til hennar er vitnað í hvívetna þegar málefni skólabókasafna eru annars 

vegar. Fjallað er um hlutverk skólasafna, fjármögnun, markmið, starfsfólk, starfsemi og 

stjórnun og fleira. Þórdís T. Þórarinsdóttir hefur þýtt stefnuyfirlýsinguna á íslensku og verður 

hér vitnað til þýðingar hennar. Hlutverk skólasafna er samkvæmt yfirlýsingunni að: 

… bjóða upp á þjónustu við nám, bækur og heimildir sem gera öllum í 

skólasamfélaginu kleift að temja sér gagnrýna hugsun og vera virkir notendur 

upplýsinga á hvaða formi og hvaða miðli sem er, ennfremur mynda skólasöfn 

tengsl við bókasafns- og upplýsingasamfélagið í heild sinni (Stefnuyfirlýsing 

UNESCO/IFLA um skólasöfn: Skólasöfn fyrir alla í námi og kennslu, 2003, bls. 

72) 

Einnig kemur fram að  

[s]tarfsfólk bókasafna stuðlar að notkun bóka og annars upplýsingaefnis, frá 

skáldritum til fræðibóka, frá prentuðum gögnum til stafræns efnis, bæði á eigin 

safni og öðrum söfnum. Safnkostur skólasafna er mikilvæg viðbót við 

kennslubækur, kennsluefni og kennsluaðferðir. (Stefnuyfirlýsing UNESCO/IFLA 

um skólasöfn: Skólasöfn fyrir alla í námi og kennslu, 2003, bls. 72) 

Með þessu má segja að kjarni starfsins og starfsemi safnanna sé skilgreindur. Markmið 

skólasafna á að vera að styðja við fræðslumarkmið, stuðla að lestraránægju, veita nemendum 

aðgang að upplýsingum og tækifæri til að vinna með þær, styðja þá til námsleikni og efla 

upplýsingalæsi þeirra. Þá eiga söfnin að styðja nám og kennslu í skólanum. Skólasafnstjóri 

þarf að vera fagmenntaður og búa yfir ákveðinni þekkingu og færni til að geta unnið að 

þessum markmiðum og safnið þar með sinnt hlutverki sínu. Hann þarf að vera fær um „að 

skipuleggja og kenna bæði kennurum og nemendum margs konar færni í meðferð upplýsinga“ 

(Stefnuyfirlýsing UNESCO/IFLA um skólasöfn: Skólasöfn fyrir alla í námi og kennslu, 2003, 

bls. 73). Mælt er með því að stefna skólasafns sé skilgreind með tilliti til markmiða og 

þjónustu og að áhersla sé á faglega staðla. Stjórnvöld eru að lokum „hvött til að þróa 

stefnumörkun, áætlanir og reglugerðir til að útfæra meginatriði stefnuyfirlýsingarinnar“ 

(Stefnuyfirlýsing UNESCO/IFLA um skólasöfn: Skólasöfn fyrir alla í námi og kennslu, 2003, 

bls. 73). 

Í tengslum við yfirlýsinguna voru gefnar út viðmiðunarreglur þar sem er farið ítarlegar í 

mismunandi þætti hennar (IFLA/UNESCO, 2002). Þar er hlutverk skólasafnsins nánar 

skilgreint, hlutverk og hæfniskröfur sem ætti að gera til starfsfólks og umgjörðin um safnið. 

Hlutverk skólasafns á samkvæmt viðmiðunarreglunum að vera að veita nemendum 

upplýsingar og innblástur, að stuðla að námsfærni og að efla ímyndunarafl þeirra 

(IFLA/UNESCO, 2002). Fjallað er um nauðsyn þess að söfnin starfi eftir vel skilgreindum 

ramma þar sem kemur fram hver markmið þeirra eru, hvernig á að uppfylla þau, hverjir eigi 

að gera það og fyrir hvern það er gert. Markmið safnanna eiga að miða við þarfir og markmið 

skólanna en tekið er fram að best fari á því að bókasafns- og upplýsingafræðingar vinni þessa 

ramma í samstarfi við kennara og stjórnendur.  

Meirihluti safnkostsins ætti að samanstanda af efni sem tengist náminu beint en skólasöfn 

eiga einnig að bjóða upp á annars konar efni svo sem skáldsögur, tónlist, myndefni, tímarit og 

fleira. Mælt er með því að nemendur fái að hafa eitthvað um slíkt efni að segja til að tryggja 

að efnið endurspegli áhugamál þeirra og þarfir. Innréttingar, aðstaða og búnaður þurfa að 

styðja við hlutverk bókasafnsins og mikilvægt að gera ráð fyrir safninu þegar er verið að 

skipuleggja nýtt húsnæði fyrir skólann eða endurskipuleggja gamalt húsnæði. Mælt er með 

því að söfnin séu staðsett miðsvæðis og séu helst á jarðhæð, nálægt kennslurýmum. 

Nauðsynlegt er að bjóða upp á ákveðna aðstöðu og er til að mynda bent á að gott sé að hafa að 

minnsta kosti eitt svæði þar sem er alveg hljótt og nemendur geta lesið. Annars er tekið fram 

að á safninu þurfi að gera ráð fyrir plássi undir gögn svo sem bækur og tímarit, sýningasvæði, 

geymslurými, vinnuaðstöðu og afgreiðslusvæði. Einnig þarf að vera ákveðin aðstaða fyrir 

nemendur svo sem svæði til að læra, lesrými og tölvuaðstaða. Sveigjanleiki er mikilvægur til 

þess að hægt sé að uppfylla þær kröfur sem kunna að vera gerðar til safnsins í framtíðinni þar 

sem kennsluhættir geta breyst og nýting safnsins í kjölfarið (IFLA/UNESCO, 2002).  

Mikilvægt er að söfnin hafi einhverskonar innkaupastefnu en þau eiga að veita nemendum 

aðgang að ýmiskonar gögnum til að koma til móts við þarfir þeirra hvað varðar menntun, 

upplýsingar og persónulegan þroska. Þróa þarf safnkostinn og viðhalda honum þannig að 

notendum sé alltaf boðið upp á nýtt efni. Mælt er með því að bókasafns- og 

upplýsingafræðingar vinni með stjórnendum og kennurum að því að móta innkaupastefnuna 

og áherslur í innkaupum. Meðal þess efnis sem bókasöfnin ættu að bjóða upp á er aðgangur 

að rafrænu efni sem tengist náminu í skólanum og aðgengi að Interneti og sérhæfðum 

gagnasöfnum. Þá kemur fram að skólabókasöfn geti haft hag af því að tengjast hvert öðru í 

gegnum sameiginlegt bókasafnskerfi þar sem slíkt kerfi geti aukið skilvirkni og gæði í allri 

vinnu í kringum efni safnanna og auðveldað að tengja saman heimildir (IFLA/UNESCO, 

2002).  

Einnig er fjallað um starfsfólk bókasafnanna og kemur fram að mönnunin sé 

grundvallaratriði í allri starfseminni. Starfsfólk þarf að vera þjálfað og metnaðarfullt og þarf 

fjöldi starfsmanna að miðast við stærð skólans. Bókasafns- og upplýsingafræðingurinn á að 

stuðla að því að unnið sé að markmiðum skólans, að unnið sé samkvæmt námskrá og stuðla 

að eflingu læsis. Hann þarf að vera í nánu samstarfi við kennara og stjórnendur en mikilvægt 

er að bókasafnið hafi stuðning stjórnenda til að hægt sé að vinna að þverfaglegum 

markmiðum í samstarfi við kennara. Eitt af hlutverkum bókasafns- og upplýsingafræðinga á 

skólasöfnum er þá að skapa umhverfi fyrir bæði tómstundir og nám, sem er aðlaðandi og 

aðgengilegt fyrir alla. Starfsmenn bókasafna þurfa að eiga auðvelt með samskipti, vera 

jákvæðir og skilningsríkir og vera samstarfsfúsir. Þeir þurfa að hafa víðtæka þekkingu á 

ýmsum þáttum sem tengjast starfinu, svo sem á menningarlegum mismun, kennslufræðum, 

upplýsingafærni, safnkostinum, bókmenntum, miðlum og menningu barna, stjórnun og 

markaðssetningu og upplýsingatækni (IFLA/UNESCO, 2002).  

Meðal verkefna sem bókasafns- og upplýsingafræðingar eiga að sinna eru greiningar á 

upplýsingaþörfum skólasamfélagsins, mótun og innleiðing þjónustustefnu, þróun 

innkaupastefnu, skráning og flokkun efnis, kennsla á notkun bókasafnsins, kennsla í 

upplýsingalæsi og upplýsingafærni, aðstoð við nemendur og kennara við notkun safnanna og 

upplýsingaþjónusta. Þeir þurfa einnig að stuðla að læsi og halda utan um menningarlega 

viðburði, taka þátt í vinnu í tengslum við námskrá og sjá um margvíslega hluti sem snúa að 

stjórnun safnsins og utanumhaldi með starfsemi þess. Skólabókasafnið á svo að taka þátt í að 

efla upplýsingalæsi, auk þess að gera aðgengilegar mismunandi tegundir upplýsingalinda og 

sjá um að miðla upplýsingum og þekkingu. Bent er á að gott geti verið að eiga samstarf við 

önnur söfn til dæmis í tengslum við þróun safnkosts, heimsóknir á söfnin eða samstarf um 

eflingu læsis. Í viðmiðunarreglunum er lögð mikil áhersla á samstarf við kennara og er lagt til 

að haft sé samstarf í tengslum við upplýsinglæsi, verkefnavinnu nemenda og lestrarátök. 

(IFLA/UNESCO, 2002).  

Nemendur eiga að geta notað söfnin til að vinna heimanám og verkefni, til að leita að 

upplýsingum og vinna úr þeim. Þeir eiga að hafa aðgang að Interneti og starfsfólk bókasafna á 

að aðstoða þá við að fá eins mikið og hægt er út úr notkun á því með það að markmiði að þeir 

öðlist færni í að finna upplýsingar og meta þær sjálfir. Í lokaköflum viðmiðunarreglnanna er 

fjallað um kynningu á bókasöfnum í skólum og tekið fram að söfnin þurfi öfluga kynningu til 

þess að væntanlegir notendur séu meðvitaðir um hlutverk þess og hvað það hefur upp á að 

bjóða. Lagðar eru fram tillögur að kynningu og er meðal annars stungið upp á að bókasöfnin 

hafi heimasíður þar sem þjónustan er kynnt, að sýningar séu haldnar, að efni um opnunartíma 

og þjónustu sé gert aðgengilegt og að merkingar innan og utan skólans séu góðar. Þessa þætti 

þarf svo að endurmeta reglulega til að sjá til þess að þeir séu að skila árangri 

(IFLA/UNESCO, 2002). Eins og sjá má á þessari samantekt er farið yfir flesta ef ekki alla 

þætti sem starfsemi bókasafna tekur til í skólum og ljóst að verkefni og hlutverk safna og 

starfsfólks þeirra er mjög fjölbreytt og víðtækt. 

Fleiri samtök hafa lagt til viðmiðunarreglur fyrir starfsemi skólasafna og sett fram 

stefnuyfirlýsingar þar sem fjallað er um efnið. Meðal þeirra er IASL (International 

Association of School Librarianship) sem eru alþjóðleg samtök sem starfa á sviði 

skólabókasafna. Samtökin voru stofnuð í upphafi áttunda áratugarins með það að markmiði 

meðal annars að tengja saman fagmenntað starfsfólk skólabókasafna um víða veröld, efla 

þróun skólasafna, efla starfsemi safnanna innan skóla og í kennslu og efla faglegt starf á 

sviðinu (IASL, 2003). Í stefnumörkun samtakanna er gerð grein fyrir hlutverki og starfsemi 

skólabókasafna þar sem kemur fram að markmið þeirra eigi að vera að veita áreiðanlegar 

upplýsingar og aðgengi að upplýsingum, að tryggja forsendur fyrir menntun með því að bjóða 

upp á aðstöðu og umhverfi sem hvetur til lærdóms og þjálfun í upplýsingalæsi, að bæta 

lífsgæði með því að stuðla að skilning á menningu og hvetja til þess að frítími sé nýttur á 

uppbyggilegan hátt (IASL, 2003). 

Til þess að uppfylla þessi markmið þurfa bókasöfnin viðeigandi aðstöðu innan skólans og 

þarf bæði að bjóða upp á aðgengi að þeirri tækni og búnaði sem þarf til að geta nýtt sér 

upplýsingar og aðstöðu þar sem er hægt að lesa og vinna með þær. Bókasöfnin eiga að vera 

hluti af heildarskipulagi skólans og vera staðsett þar sem er gott aðgengi fyrir alla og margir 

eiga leið um. Opnunartíminn þarf að vera sveigjanlegur og mælt er með því að söfnin séu 

opin framyfir síðustu kennslustund í skólanum. Á söfnunum ættu að starfa bókasafns- og 

upplýsingafræðingar sem eru einnig kennaramenntaðir, en með því móti getur starfsfólk 

safnanna fengið betri innsýn í starfssviðið í heild og möguleikar á samstarfi við kennara 

aukast innan skólans. Skólabókasöfn eiga þá að stuðla að því að nemendur geti öðlast 

ákveðna færni, stuðla að námsleikni og auknum áhuga á námi og lærdómi, auk þess að vinna 

að því að efla læsi og áhuga á lestri og styðja nemendur í því að verða upplýsingalæsir og geta 

nýtt sér upplýsingar til gagns (IASL, 2003). 

SLA (School Library Association) eru samtök skólabókasafna í Bretlandi þar sem boðið er 

upp á stuðning og þjónustu við þá sem starfa í skólabókasöfnum, auk þess sem samtökin hafa 

umsjón með útgáfu fræðilegs efnis í tengslum við fagið. Á síðu samtakanna er að finna 

viðmiðunarreglur fyrir bókasöfn í framhaldsskólum (SLA, 2013). Þar kemur fram að 

staðsetning bókasafnsins eða upplýsingamiðstöðvarinnar, stærðin og umhverfið séu 

mikilvægir þættir í því að tryggja að söfnin séu nýtt á skilvirkan hátt. Staðsetning 

bókasafnanna innan skólans er talin gefa til kynna hver staða safnsins er í skólanum og hvert 

viðhorfið innan skólans sé til safnsins. Ef bókasafnið er það fyrsta sem nemendur, starfsfólk 

og gestir sjá þegar stigið er inn í skólann sé gefið til kynna að lögð sé áhersla á sjálfstætt nám 

og lestur í skólanum.  

SLA (2013) mæla með því að nýting bókasafns og upplýsingamiðstöðvar séu skipulögð 

sem hluti af námskrá skólans og að það sé gert þvert á fög sem eru kennd. Fjallað er um 

nauðsyn þess að nemendum sé boðið upp á margs konar gögn og upplýsingalindir sem tryggi 

að safnið geti stutt við námskránna. Mælt er með því að safnið sé staðsett miðsvæðis og að 

inngangurinn sé eins aðgengilegur öllum og hægt er. Lögð eru fram ákveðin viðmið fyrir 

stærð safna, innréttingar, lýsingu og húsgögn og er meðal annars mælt með þægilegri 

setuaðstöðu til að lesa og slaka á, en einnig þarf að hafa borð sem henta til hópvinnu og 

lestraraðstöðu sem er aðskilin frá restinni af safninu þar sem er hægt að læra í ró og næði. 

ALA (American Library Association) eru samtök bókasafna í Bandaríkjunum. Samtökin 

eru þau elstu á þessu sviði í heiminum, stofnuð 1876, og hafa það að markmiði að hafa 

forgöngu um þróun, eflingu og framfarir á sviði bókasafns- og upplýsingafræða í þeim 

tilgangi að auka þekkingu og tryggja öllum aðgengi að upplýsingum (ALA, e.d.). Ýmis önnur 

samtök starfa undir ALA og má þar sérstaklega í þessu samhengi nefna AASL (American 

Association of School Librarians) þar sem er unnið að hagsmunum skólabókasafna og 

bókasafns- og upplýsingafræðinga sem starfa á þeim.  

Á heimasíðu AASL kemur fram að skólabókasöfn skipti miklu máli ef nemendur eigi að 

geta þróað með sér námsfærni (AASL, 2007). Hlutverk skólabókasafna sé að veita nemendum 

aðgengi að upplýsingum og upplýsingalindum. Auk þess beri að veita aðgang að þeim búnaði 

sem nauðsynlegur er til að stunda nám og læra. Umhverfið skuli vera hlýlegt og hvetjandi og 

nemendur eigi að geta fundið fyrir öryggi innan veggja skólabókasafnsins. Bókasafns- og 

upplýsingafræðingar sem starfa á skólabókasöfnum eiga þá að leggja sig fram um að starfa 

með öðrum innan skólans og sjá fyrir kennslu á bókasöfnunum, aðstoða nemendur við 

námstækni og þjálfa þá í að beita þeim hugsunarhætti sem nauðsynlegur er til að stunda nám í 

dag (AASL, 2007). 

2.2 Rannsóknir á skólabókasöfnum 

Skólabókasöfn hafa verið rannsökuð frá ýmsum sjónarhornum og með tilliti til ýmissa 

mismunandi þátta. Erlendis hafa til dæmis verið gerðar rannsóknir á hlutverki þeirra í skólum 

og hvernig ætti að haga starfseminni til að söfnin nýtist sem best. Hlutverk bókasafns- og 

upplýsingafræðinga í skólum hafa einnig verið könnuð, þeirra helstu verkefni og hvaða 

eiginleikum fagmanneskja á skólabókasafni þarf að búa yfir. Þá hafa rannsóknir á því hvað 

hefur áhrif á starfsemina verið áberandi og til dæmis fjallað um áhrif kennara og stjórnenda, 

en einnig þætti svo sem umhverfið á bókasafninu eða svæðið sem safnið hefur yfir að ráða. 

Upplýsingalæsi hefur verið fræðimönnum hugleikið og er það kannski ekki að furða ef litið er 

til bætts aðgengis og stóraukins magns upplýsinga sem venjulegt fólk hefur aðgang að í dag.  

Hér verður gerð grein fyrir nokkrum rannsóknum sem tengjast skólabókasöfnum og gefa 

vísbendingu um hvaða áherslur hafa verið ríkjandi. Þegar erlendar rannsóknir eru annars 

vegar eru nokkur atriði sem ber að hafa í huga ef verið er að bera saman við íslenskar 

aðstæður eða reynt að varpa ljósi á þær. Í mörgum löndum er gerð sérstök krafa um menntun 

þeirra bókasafns- og upplýsingafræðinga sem hyggjast starfa í skólum. Í Bandaríkjunum þurfa 

þeir til dæmis að hafa ákveðna menntun á sviði uppeldisfræða og í mörgum fylkjum þarf 

einnig kennararéttindi (AASL, e.d.) en þessi krafa hefur í för með sér að verkefni þeirra liggja 

oft einnig á sviði kennslu innan bókasafnsins. Á Íslandi er ekki gerð krafa um uppeldisfræði- 

eða kennaramenntun á íslenskum skólasöfnum þó að slík menntun hljóti að teljast kostur. 

Námskeið tengt skólabókasöfnum hefur ekki verið kennt við Háskóla Íslands um nokkurt 

skeið, en í grein eftir Ágústu Pálsdóttur sem birtist í Bókasafninu árið 2009 kemur fram að 

þegar bakgrunnur nemenda sem innrituðust í MLIS nám í bókasafns- og upplýsingafræði á 

tímabilinu 2004 til 2008 var skoðaður kom í ljós að hann var fjölbreyttur en að flestir höfðu 

lokið kennaranámi (Ágústa Pálsdóttir, 2009). 

Vert að taka tillit til smæðar þess umhverfis sem íslensk skólasöfn starfa í ef borið er 

saman við til dæmis Bandaríkin og Norðurlöndin þar sem er lengri hefð fyrir rannsóknum á 

söfnum af þessu tagi og, eins og gefur að skilja, fleiri söfn eru til að rannsaka. Mikilvægt er að 

líta til erlendra rannsókna svo að hægt sé að þróa áfram starfið hér á landi, nýta reynslu og 

niðurstöður annarra og koma í veg fyrir einangrun. 

2.2.1 Bókasafns- og upplýsingafræðingar í skólum - hlutverk og verkefni 

Í stefnuyfirlýsingu UNESCO og IFLA um skólabókasöfn kemur fram að:  

Tiltekin þekkingarsvið eru ómissandi ef skólasafnstjórar eiga að geta þróað og 

starfrækt skilvirka þjónustu á skólasafni, þ.e. fjármála-, bókasafns- og 

upplýsingastjórnun svo og kennslufræði. Í samfélagi þar sem tölvusamskipti 

aukast stöðugt, verða skólasafnstjórar að vera færir um að skipuleggja og kenna 

bæði kennurum og nemendum margs konar færni í meðferð upplýsinga. Þess 

vegna verður að gera skólasafnstjórum kleift að þróa stöðugt faglega færni. 

(Stefnuyfirlýsing UNESCO/IFLA um skólasöfn: Skólasöfn fyrir alla í námi og 

kennslu, 2003, bls. 73) 

Með þessu má segja að verksvið skólasafnstjóra sé skilgreint og hlutverk þeirra sömuleiðis. 

Ýmsar rannsóknir taka undir áherslurnar í þessari skilgreiningu og styðja við hana. 

Í rannsókn sem fram fór í Ástralíu var lögð áhersla á að kanna hvaða þekkingu og 

persónulegu eiginleikum bókasafns- og upplýsingafræðingar þurfa að búa yfir til að farnast 

vel í starfi (Partridge og Hallam, 2004). Notast var við tvískipta rannsóknaraðferð. Í fyrri 

hlutanum var farið yfir fyrri rannsóknir og fræðiefni á sviðum menntunar, stjórnunar og 

upplýsingafræða auk efnis sem hafði komið út á vegum fagfélaga bókasafns- og 

upplýsingafræðinga og námsframboð í kennslu bókasafns- og upplýsingafræði í 75 háskólum 

í enskumælandi löndum. Í seinni hlutanum var notast við rýnihópa og liggja ellefu hópar til 

grundvallar rannsókninni; þátttakendur í hverjum hópi voru á bilinu 6-11, en í heild tóku 98 

manns þátt. Reynt var að fá sem breiðastan hóp í rannsóknina, þar á meðal tvo kennara í 

upplýsingafræðum og þrjá einstaklinga sem starfa við atvinnumiðlun bókasafns- og 

upplýsingafræðinga. Aðrir þátttakendur störfuðu á bókasöfnum og voru allt frá nýútskrifuðum 

starfsmönnum til stjórnenda. Í rannsókninni hallar nokkuð á hlut karla en aðeins átta af 

þátttakendum voru karlar og telja rannsakendur það vera vegna hás hlutfalls kvenna í stéttinni 

almennt. Aldursdreifing var á bilinu 24-56 ára og starfsreynslan allt frá nokkrum vikum upp í 

40 ár (Partridge og Hallam, 2004).  

Niðurstöðurnar leiddu í ljós að nauðsynlegt væri að búa yfir ákveðnum eiginleikum í 

samspili við ákveðna fagþekkingu til að geta sinnt starfi sínu innan bókasafns- og 

upplýsingafræði á fullnægjandi hátt. Meðal þeirrar faglegu þekkingar sem fram kom að væri 

mikilvægt að búa yfir var þekking á siðfræðilegri og lagalegri ábyrgð, á hlutverki og samspili 

upplýsinga og samfélags, á stjórnun, skipulagi upplýsinga, upplýsingaþjónustu, þróun og 

viðhaldi safnkosts, upplýsingalindum og leitaraðferðum. Einnig þótti mikilvægt að geta sinnt 

kennslu í upplýsingalæsi, upplýsingastjórnun, upplýsingakerfum fyrir bókasafns- og 

upplýsingafræðinga, skipulagi og stjórnun á efni á vefmiðlum, utanumhaldi með skjölum og 

fræðilegum rannsóknum. Almenn hæfni skipti einnig máli og var þá upplýsingalæsi, 

símenntun, samstarfshæfni, samskiptahæfni, siðferði og samfélagsleg ábyrgð, 

verkefnastjórnun, gagnrýnin hugsun, lausnamiðuð hugsun, skarpskyggni og vilji til að vaxa 

og dafna í starfi það sem þótti mikilvægast. Rannsóknin á við starfstétt bókasafns- og 

upplýsingafræðinga almennt og ekki sérstaklega um þá sem starfa í skólum og má því ætla að 

hér sé um að ræða nokkuð góða vísbendingu um þær kröfur sem gerðar eru til bókasafns- og 

upplýsingafræðinga almennt (Partridge og Hallam, 2004).  

Í greininni „The contemporary librarian“ (Partridge, Menzies, Lee og Munro, 2010) er sagt 

frá niðurstöðum rannsóknar sem gerð var meðal ástralskra bókasafns- og upplýsingafræðinga 

fyrir fáeinum árum. Rannsakað var hvaða eiginleikum bókasafns- og upplýsingafræðingar 

þurfa að búa yfir í upplýstu tæknisamfélagi, en gera má ráð fyrir að með því móti sé gefin 

vísbending um hlutverk þeirra og skilning á því. Heildarfjöldi þátttakenda var 76 og var þeim 

skipt í rýnihópa með 6-8 þátttakendum í hverjum hóp. Rýnihóparnir fóru fram augliti til 

auglitis í átta hópum en til þess að einnig væri hægt að ná til þeirra sem bjuggu í dreifbýli 

voru haldnir sex rýnihópar í gegnum símafundarþjónustu. Ein upptakan mistókst og liggja því 

13 rýnihópar til grundvallar rannsókninni. Starfsreynsla þátttakenda var allt frá fjórum 

mánuðum upp í 40 ár, en meðal starfsreynsla var um 17 ár. Meðalaldur var um 45 ára en 

þátttakendur voru á bilinu 24 til 66 ára. Af þeim 76 sem tóku þátt í rannsókninni voru aðeins 

níu karlar og telja höfundar þessarar rannsóknar það einnig vera vegna ójafnra kynjahlutfalla í 

stéttinni almennt (Partridge o.fl., 2010).  

Meðal þess sem kom í ljós út frá svörum þátttakenda var að almennt töldu þeir þá nýju 

gagnvirku tækni sem einkennir starfsemi nútímabókasafna einfaldlega vera þróun á því sem 

starfið hefur alltaf snúist um, það er að segja að veita upplýsingaþjónustu og laða notendur að 

söfnunum með þjónustunni. Í því felst að hlutverk bókasafna hafi ekki breyst að neinu marki 

heldur eðli þjónustunnar sem þar er boðið upp á og þau verkfæri sem notuð eru. Þróunin felur 

jafnframt í sér að æskilegt er að búa yfir ákveðnum eiginleikum og færni til að farnast vel í 

starfi. Niðurstöðurnar sýndu að svarendur töldu þjónustulund og tillit til þarfa notenda 

bókasafnanna mikilvæg atriði og að nauðsynlegt væri að vera bæði sveigjanlegur og virkur í 

starfi. Símenntun var talin stuðla að velgengni í starfi á sama tíma og mikilvægt væri að bera 

virðingu fyrir þeirri þekkingu og reynslu sem þegar væri til staðar. Þátttakendur töldu 

persónulega eiginleika skipta miklu máli og nefndu meðal annars þekkingarþorsta, vilja til að 

endurskoða og breyta og þjónustulund. Auk þess skiptu þrautseigja og samskiptafærni miklu 

máli (Partridge o.fl., 2010).  

Anne McCracken (2001) gerði megindlega rannsókn meðal bókasafns- og 

upplýsingafræðinga í bandarískum skólum til að kanna hvernig þeim hefði að þeirra mati 

tekist til við að innleiða og uppfylla starfsreglur sem settar höfðu verið fram, annars vegar árið 

1988 og hins vegar 1998, af fagfélögum skólabókasafns- og upplýsingafræðinga í 

Bandaríkjunum. Spurningalistar voru sendir út til þúsund þátttakenda sem voru valdir af 

handahófi og bárust 505 svör. Af þeim sem svöruðu könnuninni starfaði helmingur á 

grunnskólastigi og rúmur helmingur hafði starfað í 11 ár eða meira sem bókasafns- og 

upplýsingafræðingur í skóla. Niðurstöður rannsóknarinnar bentu til þess að þeir teldu sig 

almennt ekki geta sinnt þeim hlutverkum sem þeir áttu að gera og að ákveðnar hindranir 

stæðu í vegi fyrir því. Algengasta orsökin var skortur á tíma, en svarendur töldu sig hvorki 

hafa nægilega mikinn tíma til að sinna þeim hlutverkum sem þeim væri ætlað eða til að 

skipuleggja starf sitt í samvinnu við kennara. Fleiri hindranir voru taldar upp og voru meðal 

þeirra skortur á fjármunum, skortur á áhuga og stuðningi frá kennurum, skortur á starfsfólki 

og að bókasafns- og upplýsingafræðingarnir ættu að sinna of mörgum verkefnum og of 

mörgum viðskiptavinum, skólum eða starfsfólki. Rannsóknin sýndi að þeir upplifðu 

upplýsingaleit sem mikilvægasta hlutverk sitt og var þá átt við leit bæði í prentuðum 

heimildum og öðrum upplýsingalindum. Næst mikilvægast var að stýra bókasafninu, en þar á 

eftir kom meðal annars hlutverk kennarans og verkefni sem tengdust kennslu (McCracken, 

2001). 

Einnig kom fram að svarendur álitu notkun á tækni vera mikilvæga leið til að víkka út 

hlutverk sitt. Viðhorfin til notkunar tækni voru á heildina litið jákvæð, en nokkur áhyggjuefni 

komu fram svo sem að bækur myndu bíða lægri hlut í viðleitninni að innleiða nýja tækni og 

litu einhverjir svarendur svo á að sá hluti starfs þeirra sem tengdist bókum færi minnkandi. 

Viðmót einstaklingsins sjálfs var talið hafa töluverð áhrif á hvernig hlutverkið myndi þróast 

og meðal þess sem skipti máli voru frumkvæði og framfaravilji, áhugi á símenntun, vilji til að 

prófa nýja hluti, sköpunargleði, staðfesta, þjónustulund, jákvæðni gagnvart breytingum, 

skýrar hugmyndir um hvað væri best að gera til að koma öðrum til góða og raunveruleg gleði 

af því að hjálpa starfsfólki og nemendum (McCracken, 2001).  

Carol Kuhlthau (2010) er bandarískur fræðimaður sem fjallar einnig um hlutverk 

bókasafns- og upplýsingafræðinga á skólabókasöfnum á 21. öldinni í grein sem hún byggir á 

eldri rannsóknum sínum og annarra á þessu sviði. Hún bendir á að nýja tegund færni og 

þekkingar þurfi til að takast á við síbreytilegan heim og að þrátt fyrir að margir telji að nú sé 

ekkert mál að finna upplýsingar um allt milli himins og jarðar með tilkomu Internetsins séu 

málin ekki alveg svo einföld. Magn þeirra upplýsinga sem nú eru aðgengilegar sé gríðarlegt 

og að ótakmarkað aðgengi að upplýsingum og óteljandi möguleikar á að setja fram og birta 

upplýsingar geti verið áhættusamt. Mikið sé af röngum upplýsingum og að þær sem skipta 

raunverulega máli eigi á hættu að hverfa í fjöldann vegna þess. Kuhlthau telur að þar sem 

tæknin taki sífelldum breytingum og framförum þjóni litlum tilgangi að kenna á notkun 

hennar, það sem máli skiptir sé að kenna nemendum að finna merkingu í upplýsingunum með 

aðstoð tækninnar. Einnig sé nauðsynlegt að búa nemendur undir þá ofgnótt upplýsinga sem 

þeir munu að öllum líkindum standa frammi fyrir og að búa þá undir síbreytilegt 

upplýsingaumhverfi nútímans.  

Skólabókasöfn þurfa að mati Kuhlthau að vera öflugar lærdómsmiðstöðvar þar sem 

bókasafns- og upplýsingafræðingar gegna aðalhlutverki í því að móta nýjar leiðir til að 

tileinka sér upplýsingar. Starfsemin á að snúast um meira en upplýsingalæsi. Nemendur eiga 

sjálfir að fá tækifæri til að rannsaka hluti til þess að auka þekkingu sína eða öðlast færni í að 

leysa vandamál og þannig vera virk í náminu. Sérfræðiþekking bókasafns- og 

upplýsingafræðinga á upplýsingalindum á bókasafninu og utan þess er mikilvæg í því 

samhengi og samvinna við kennara getur skapað kjöraðstæður fyrir nemendur (Kuhlthau, 

2010). Bókasafns- og upplýsingafræðingar eru þannig mikilvægur þáttur í námi og kennslu og 

þeirra hlutverk er að leiða nemendur á réttar brautir í leit sinni að upplýsingum og þekkingu. 

Rannsókn Todd og Kuhlthau (Todd og Kuhlthau, 2005a) á gagnsemi skólabókasafna fyrir 

nemendur á grunn- og framhaldsskólastigi sýndi einmitt fram á að nemendur kynnu bæði að 

meta þann stuðning sem sérfræðiþjónusta bókasafns- og upplýsingafræðinga veitti þeim og 

persónulega hlið þjónustunnar. Nemendur væru ánægðir með vinalegt og jákvætt viðmót og 

þann stuðning og leiðsögn sem bókasafns- og upplýsingafræðingar á skólasöfnunum veittu 

þeim. 

2.2.2 Upplýsingalæsi 

Eitt þeirra hlutverka sem lögð er aukin áhersla á í umfjöllun um hlutverk og mikilvægi 

skólabókasafna er upplýsingalæsi. Samkvæmt skilgreiningu ALA (American Library 

Association) (ALA, 1989) í íslenskri þýðingu Ásdísar H. Hafstað og Stefaníu Arnórsdóttur er 

upplýsingalæs einstaklingur skilgreindur á eftirfarandi hátt: 

Upplýsingalæs einstaklingur getur dæmt hvenær upplýsinga er þörf og er fær um 

að finna, meta og nota nauðsynlegar upplýsingar á árangursríkan hátt. (Ásdís H. 

Hafstað og Stefanía Arnórsdóttir, 2003, bls. 33) 

Alexandríuyfirlýsingin um upplýsingalæsi og símenntun var sett fram í lok árs 2005 á 

ráðstefnu sem haldin var í Alexandríu í Egyptalandi á vegum UNESCO, IFLA og NFIL 

(National Forum on Information Literacy). Þar kemur fram að upplýsingalæsi sé „[a]ð gera 

sér grein fyrir upplýsingaþörfinni, að finna, meta gildi, nota og vinna úr upplýsingum í 

menningarlegu og félagslegu samhengi;“ (Alexandríuyfirlýsingin um upplýsingalæsi og 

símenntun, 2006, bls. 16). Í Prag yfirlýsingunni sem var sett fram árið 2003 á ráðstefnu 

sérfræðinga um upplýsingalæsi sem haldin var í Prag á vegum NCLIS (US National 

Commission on Libraries and Information Science) og UNESCO kemur fram að 

upplýsingalæsi feli í sér „þekkingu á eigin upplýsingaþörfum og hæfileikanum til að staðsetja, 

finna, meta, skipuleggja og nota á skilvirkan hátt upplýsingar“ (Prag yfirlýsingin um eflingu 

upplýsingalæsis í samfélaginu, 2003, bls. 28). Þessar tvær yfirlýsingar eru stefnumarkandi í 

allri umræðu um það hvað upplýsingalæsi felur í sér. 

Í greininni „Netið sem heimild: hugleiðingar um mat á áreiðanleika upplýsinga á netinu“ 

bendir Þórdís Þórarinsdóttir (1999) meðal annars á að aðgengi að upplýsingum hafi aukist 

gríðarlega með tilkomu Internetsins og þar sé um að ræða upplýsingar sem áður hafi ekki 

alltaf verið auðvelt að nálgast. Hún segir að mikilvægt sé að feta milliveg þegar kemur að 

notkun efnis á Internetinu, ekki megi taka öllu sem þar birtist gagnrýnilaust og upplýsingar 

þar úreldist eins og annað. Samt sem áður megi heldur ekki líta framhjá þeim upplýsingum 

sem þar eru birtar. Þórdís bendir þá á að ekki sé nóg að nemendur geti komist á netið í skólum 

heldur þurfi einnig „að kenna að nota hið mikla magn upplýsinga sem þar er fyrir hendi með 

gagnrýnu hugarfari“ (Þórdís T. Þórarinsdóttir, 1999, bls. 6). Hún telur æskilegt að bjóða upp á 

kennslu í skólum og að slík kennsla verði sett í námskrá. Þar þurfi ekki bara að þjálfa 

nemendur í að finna upplýsingar heldur einnig að meta þær, gæði þeirra og áreiðanleika. 

Grein Þórdísar er birt fyrir um fimmtán árum og má benda á að aðgengi að Internetinu og 

umfang þess hefur aukist töluvert síðan þá. Eiga hugmyndir Þórdísar í ljósi þess jafnvel enn 

frekar við í dag. 

Ingibjörg Sverrisdóttir skrifar grein um upplýsingalæsi í tímaritið Bókasafnið árið 2001 þar 

sem hún rekur sögu hugtaksins og hvað felst í því. Hún tekur það saman á þann veg að: 

[þ]að fólk sé upplýsingalæst sem hefur lært hvernig á að læra. Það kann að læra 

vegna þess að það veit hvernig þekkingin er skipulögð, hvernig finna á 

upplýsingar og hvernig hægt er að nota þær á þann veg að aðrir geti lært af þeim. 

Þetta fólk er búið undir símenntun vegna þess að það getur alltaf fundið réttu 

upplýsingarnar fyrir hvert verk og hverja ákvörðun sem þarf að taka. (Ingibjörg 

Sverrisdóttir, 2001, bls. 11) 

Hún bendir einnig á að í upplýsingalæsi felist gagnrýnin hugsun, auk þess sem vakin sé 

athygli á því að upplýsingar geti verið á hvaða formi sem er. Meðal þess sem hún bendir á að 

hafi verið talið til upplýsingalæsis sé til að mynda myndlæsi, fjölmiðlalæsi og tölvulæsi 

(Ingibjörg Sverrisdóttir, 2001).  

Þórdís Þórarinsdóttir (2008, 2009) hefur fjallað þó nokkuð um upplýsingalæsi á Íslandi og 

bendir á að hugtakið og skilgreiningin á því hafi þróast töluvert. Hún segir:  

Einn þáttur hugtaksins á rætur sínar að rekja til safnkynningar og safnkennslu 

bókasafna svo og kennslu í safnleikni sem öðlaðist nýtt inntak með tilkomu 

upplýsingatækninnar. Á síðustu árum hefur hugtakið í æ ríkari mæli rutt sér til 

rúms um víða veröld og heyrist stöðugt oftar notað fyrir safnfræðslu og það sem 

áður var kallað upplýsingaleikni og upplýsingafærni (information skills). (Þórdís 

T. Þórarinsdóttir, 2009, bls. 17) 

Kennsla í upplýsingalæsi er þannig nátengd því hlutverki sem bókasöfn hafa gegnt í 

gegnum tíðina.  

Caroline Geck (2006) fjallar um leitaraðferðir unglinga sem hún kallar „Generation Z“ eða 

„Z-kynslóðina“ og skilgreinir sem fólk fætt eftir 1990 í löndum sem eru framarlega í 

tækniþróun. Greinin er byggð á samantekt á rannsóknum á netnotkun unglinga og Geck 

leggur til ýmsar aðferðir sem bókasafns- og upplýsingafræðingar og kennarar geta notað til að 

skilja og ná til nemenda af þessari kynslóð. Hún segir það tæknilega umhverfi sem 

ungmennin alast upp í vera algerlega frábrugðið öllu sem áður hefur þekkst. Þau séu fyrsta 

kynslóðin sem fæðist eftir að Internetið varð til og fyrsta kynslóðin sem fæðist inn í stafrænan 

heim. Geck telur að þrátt fyrir að „Z-kynslóðin“ sé alin upp í tæknivæddu umhverfi hafi hún 

litla dýpri þekkingu á því hvernig Internetið virkar eða hvernig niðurstöður leitarvéla raðast; 

þau hafi ekki kynnst mismunandi upplýsingalindum eins og fyrri kynslóðir heldur leita 

aðallega að upplýsingum á Internetinu. Samkvæmt Geck notar þessi kynslóð helst Google-

leitarvélina til að leita að upplýsingum og ástæðan sé auðvelt aðgengi og magn niðurstaðna 

sem þau taki sem vísbendingu um að leitin sé áreiðanleg, það sem ekki komi fram í 

niðurstöðum þar sé einfaldlega ekki mikilvægt. Þessi kynslóð kann þannig ekki endilega að 

lesa úr niðurstöðunum og getur það leitt til þess að þau nýti sér upplýsingar sem eru ekki 

áreiðanlegar.  

Geck segir „Z-kynslóðina“ hafa litla þekkingu á öðrum leitaraðferðum eða prentuðum 

heimildum sem gætu jafnvel uppfyllt þarfir þeirra betur í sumum tilvikum. Hún telur 

bókasafns- og upplýsingafræðinga sem starfa í skólum þurfa að veita þessum nemendum 

aðstoð við að verða upplýsingalæs og á sama tíma sýna þeim fram á gagnsemi bókasafna og 

þeirrar þjónustu sem þar er boðið upp á. Hún nefnir aðferðir á borð við samstarf við kennara 

við notkun Internets í námi og kennslu fyrir bæði kennara og nemendur, en einnig að 

mikilvægt sé að boðið sé upp á áreiðanlegar og góðar heimildir á bókasafninu sjálfu (Geck, 

2006). 

2.2.3 Hlutverk skólasafna 

Meðal þess sem hefur verið lögð áhersla á í rannsóknum á skólabókasöfnum er hlutverk þeirra 

innan skólanna og hvort og hvernig söfnin nýtast nemendum. Einn þekktasti fræðimaðurinn á 

þessu sviði er ástralski bókasafns- og upplýsingafræðingurinn Todd Ross sem starfar við 

Rutgers háskóla í New Jersey. Hann er stjórnandi CISSL (Center for International Scholarship 

in School Libraries) og hefur helgað feril sinn rannsóknum á skólabókasöfnum. Eftir hann og 

samstarfsfólk hans liggja fjölmargar rannsóknir á ýmsum þáttum sem tengjast 

skólabókasöfnum. Hann hefur starfað með Carol Kuhlthau sem er einnig mjög virt á þessu 

sviði og hefur mikið rannsakað upplýsingahegðun og upplýsingaþarfir. Rannsóknir Todd og 

Kuhlthau (2005a, 2005b) og Todd (2003) beinast meðal annars að því hvaða áhrif 

skólabókasöfn hafa á nám og nemendur og hvernig hlutverk safnanna er sífelldum breytingum 

háð. Þau leggja áherslu á mikilvægi þess að komast að einhverskonar niðurstöðu um hlutverk 

safna til að hægt sé að sýna fram á gildi bókasafna í daglegu lífi nemenda.  

Í stórri rannsókn Todd og Kuhlthau (2005a) sem framkvæmd var á árunum 2002-2003 og 

tók til 39 skólabókasafna í Ohio-fylki í Bandaríkjunum var kannað hvernig skólabókasöfn 

kæmu nemendum að notum bæði innan og utan skólans. Rúmlega 13.000 nemendur á 

aldrinum 7-20 ára tóku þátt og var meðalaldur þátttakenda rúmlega 14 ára. Notast var við 

blandaða rannsóknaraðferð, þar sem spurningalisti var lagður fyrir nemendur, en hann fól í sér 

bæði spurningar þar sem nemendur völdu hvað átti best við þá og opnar spurningar þar sem 

nemendur gátu gefið persónulegar skoðanir og upplifanir sínar á því sem var spurt að. 

Niðurstöðurnar sýndu að skólasöfn gegndu margvíslegu hlutverki í náminu og væru mikilvæg 

þegar kæmi að því að aðstoða nemendur við að finna og nota upplýsingar. Bókasafnið og 

bókasafns- og upplýsingafræðingar sem þar störfuðu ættu þátt í að koma nemendum af stað í 

upplýsingaleitarferli þar sem þeir gætu skilgreint upplýsingaleitina og upplýsingaþörfina betur 

og fundið leiðir til að komast að þeim upplýsingum sem þeir þyrftu. Rúmlega 95% þeirra sem 

tóku þátt töldu bókasafnið nýtast þeim við að finna viðeigandi upplýsingalindir sem kæmu 

þeim að gagni við verkefni sem þeir þyrftu að vinna. Tæplega 93% töldu bókasafnið veita 

gagnlega aðstoð við að átta sig á gæðum upplýsinga, sérstaklega í tengslum við gagnaöflun á 

Internetinu. Svör nemenda sýndu þá fram á að þeir skildu og kynnu að meta þátt bókasafns- 

og upplýsingafræðinga í að kenna þeim að meta og nota upplýsingarnar.  

Aðrar niðurstöður rannsóknarinnar bentu til þess að með því að bjóða nemendum upp á 

fjölbreytt úrval upplýsingalinda og mismunandi form upplýsinga ættu söfnin þátt í kynna fyrir 

nemendum mismunandi sjónarhorn sem gerði þeim frekar kleift að móta sínar eigin, 

sjálfstæðu skoðanir. Kennsla í því að skipuleggja upplýsingaleit og greina niðurstöður skipti 

nemendur máli og gerði þá sjálfstæðari og meira sjálfbjarga í leitinni, auk þess sem skilningur 

þeirra á efninu jókst til mikilla muna og þeir litu svo á að hægt væri að nota bókasafnið til að 

fá skýringar á því sem maður skildi ekki. Kennsla í mati á upplýsingum á Internetinu og 

leitaraðferðum á netinu skipti einnig máli, en mikilvægt var að kennslan tengdist náminu og 

byggði á þeim verkefnum sem lægi fyrir að nemendur þyrftu að leysa. Í niðurstöðum 

rannsóknarinnar er lögð rík áhersla á að bókasafnið gegni virku hlutverki í námi nemendanna. 

Það er ekki bara staður þar sem upplýsingum er miðlað, heldur einnig þekkingu, og nemendur 

eru hvattir til að verða virkir notendur upplýsinga. Bókasafns- og upplýsingafræðingar gegna 

lykilhlutverki í þessu samhengi og samstarf við kennara er grundvallaratriði (Todd og 

Kuhlthau, 2005a). Þótt rannsókn þeirra Todd og Kuhlthau nái til mun breiðari aldurshóps en 

eru á þeim bókasöfnum sem hér eru til umfjöllunar í rannsóknarverkefninu og gerð verður 

grein fyrir í köflum 3 og 4, má ætla að hægt sé að skoða aðstæður á íslenskum söfnum í ljósi 

þeirra.  

Í öðrum rannsóknum sem gerðar hafa verið á þessu sviði má sjá áherslu á það hvernig 

tölvuvæðing og aukið upplýsingaflæði með tilkomu Internetsins hefur haft áhrif á starfsemi 

bókasafna og hlutverk þeirra. Í grein Gust og Haka frá árinu 2006 er sagt frá tilraunum 

háskólabókasafna til að ná aftur til notenda sem telji sig í auknum mæli ekki þurfa á 

bókasöfnum eða fagaðilum að halda vegna þess hve auðvelt sé að ná í upplýsingarnar sjálfur á 

Internetinu. Samkeppni um notendur meðal háskólasafna hafi leitt til þess að þau hafi í 

auknum mæli tekið upp aðferðir sem reynst hafa almenningssöfnum vel til að gera söfnin 

meira aðlaðandi og nútímaleg í augum notendanna. Í greininni er bent á ýmsar aðferðir sem 

hafi verið notast við svo sem kaffihús á bókasafninu, þægileg húsgögn, fundarherbergi, 

tölvustofur og viðburði sem eru ekki endilega beint tengdir starfsemi bókasafnanna, en geta 

verið til þess fallnir að laða nemendur að. Sýna þarf fram á að nemendur hafi greiðan aðgang 

að aðstöðu sem ætluð eru til lærdóms, svo sem lesborðum og -básum og hópvinnuherbergjum 

en einnig þægilegum húsgögnum þar sem hægt er að slaka á og hafa það notalegt. Að auki 

þarf að vera mjög skýrt hvar og hvernig er hægt að nálgast starfsfólk og upplýsingar. Með 

þessum aðgerðum er gerð tilraun til að útvíkka hlutverk safnanna, bæta nýtingu þeirra og gera 

umhverfið vistlegra (Gust og Haka, 2006). Í greininni er fjallað um háskólasöfn og ljóst að 

menningin og umhverfið eru nokkuð frábrugðin því sem gengur og gerist í framhaldsskólum. 

Samt sem áður hafa söfnin svipuðum hlutverkum að gegna og má vel sjá fyrir sér að sumar af 

þessum tillögum gætu einnig átt við framhaldsskólasöfn. 

Í þessu samhengi getur verið áhugavert að skoða hvernig nemendur nota söfnin til að sjá 

hvaða hlutverki þau gegna. Elisabeth Tallaksen Rafste (2005) gerði rannsókn á því hvernig 

nemendur í tveimur norskum framhaldsskólum notuðu bókasöfnin í skólum sínum. 

Rannsóknin byggði á þátttökuathugunum, 25 á hvoru bókasafni og 17 í kennslustundum í 

hvorum skóla. Auk þess voru tekin viðtöl við nemendur, kennara, starfsmenn bókasafnanna 

og skólastjóra í báðum skólum, spurningalistar voru lagðir fyrir 60 nemendur í hvorum skóla 

og notast var við gögn svo sem stundatöflur og námskrár. Í niðurstöðum rannsóknarinnar kom 

fram að fastagestir bókasafnanna notuðu söfnin til að hittast og til að verja frítímanum þegar 

þeir voru í skólanum, en þessi hópur fastagesta var jafnframt lítill hluti nemenda. Söfnin voru 

ekki mikið nýtt sem staður til að finna upplýsingar eða sem þáttur í kennslu. Þegar þau voru 

nýtt í tengslum við námið var það helst þegar nemendur komu sjálfir með bækur á söfnin og 

lærðu heima eða unnu verkefni upp úr þeim. Samt sem áður voru nemendur sammála um að 

mikilvægt væri að hafa bókasafn þangað sem væri hægt að leita þegar vantaði upplýsingar. Í 

rannsókninni kom þá fram að kennarar notuðu söfnin sjaldan og sendu nemendur sjaldan á 

söfnin að finna gögn eða upplýsingar. Kennarar sem tekin voru viðtöl við töldu ekki 

nauðsynlegt að nemendur notuðu söfnin í tengslum við vinnu í þeim faggreinum sem þeir 

kenndu þó að vissulega væri gott að þeir hefðu aðgang að upplýsingum.  

Nemendur upplifðu bókasafnið sem stað þar sem engir fullorðnir fylgdust með þeim, en á 

báðum söfnum voru starfsmenn safnanna ekki mjög sýnilegir heldur drógu sig oftast í hlé inn 

á lokaðar skrifstofur sem voru staðsettar inni á söfnunum. Rafste tengir mikilvægi safnanna 

sem samkomustað við skort á öðrum stöðum í skólanum þar sem nemendur geta komið saman 

og spjallað eða umgengist. Í öðrum skólanum sem hún rannsakaði var engin annar 

samkomustaður, svo sem mötuneyti eða kaffistofa, og í þeim skóla gegndi bókasafnið 

mikilvægu hlutverki í félagslífi nemenda sem aftur truflaði notkun þess sem stað til að læra. 

Nemendur höfðu töluverð áhrif á hvernig söfnin voru nýtt og sérstaklega höfðu fastagestirnir 

áhrif á það hvernig nýjir notendur safnanna skynjuðu hlutverk þeirra (Rafste, 2005).  

Rafste telur að aukna umræðu þurfi um notkun bókasafna í skólunum. Hún segir 

hugmyndina með bókasöfnum í skólum vera þá að nemendur geti aflað sér upplýsinga, 

kannað heiminn og þróað með sér hugmyndaflug og gagnrýna hugsun en að raunveruleg 

nýting safnanna sé miðað við niðurstöður rannsóknar hennar allt önnur. Hún telur 

skólastjórnendur, kennara, bókasafns- og upplýsingafræðinga og nemendur þurfa að vinna 

saman að því að víkka út hlutverk safnanna innan skólanna. Söfnin megi ekki eingöngu vera 

samkomustaður fyrir lítinn hóp nemenda og þar telur Rafste að nemendur þurfi að finna að 

kennarar leggi áherslu á að söfnin séu nýtt við verkefnavinnu og sýni það þegar verkefnin eru 

metin. Hún telur nauðsynlegt til að stuðla að betri nýtingu á söfnunum í kennslu að 

leiðbeiningar í notkun bókasafna í kennslu sé hluti af kennaranámi og sömuleiðis að nám í 

bókasafns- og upplýsingafræði innihaldi einhverja uppeldisfræði (Rafste, 2005).  

2.3 Framhaldsskólasöfn á Íslandi 

Samkvæmt heimasíðu Mennta- og menningarmálaráðuneytis (2014) eru framhaldsskólar 34 

talsins og af þeim eru fimm einkareknir. Þessir skólar bjóða ekki allir upp á nám til 

stúdentsprófs og er stærð þeirra og námsframboð misjafnt og fjölbreytt. Séu heimasíður 

skólanna skoðaðar kemur í ljós að finna má upplýsingar um bókasöfn í skólunum á síðum 25 

þeirra og eru almennt einn eða tveir fagmenntaðir bókasafns- og upplýsingafræðingar 

starfandi á hverju safni samkvæmt þeim. Á sumum söfnunum starfa bókasafns- og 

upplýsingafræðingarnir einir, en í öðrum tilvikum starfa þar einnig bókaverðir og/eða 

nemendur. Séu þeir skólar skoðaðir sérstaklega þar sem ekki eru bókasöfn kemur í ljós að oft 

er um að ræða litla skóla á landsbyggðinni og hafa í einhverjum tilvikum verið gerðir 

samstarfssamningar við almenningsbókasöfn þannig að nemendur geti nýtt sér þjónustu 

þeirra. Þá er einnig í einhverjum tilvikum um að ræða skóla þar sem námsframboð er mjög 

takmarkað og þar af leiðandi má ætla að ekki sé talið tilefni til að reka bókasafn innan 

skólans.  

2.3.1 Umfjöllun í lögum og reglugerðum  

Í nýjum bókasafnalögum nr. 150/2012 er fjallað um skólabókasöfn. Þar kemur fram undir 

flokknum Flokkar safna að: 

Bókasöfn í skólum eru upplýsingamiðstöðvar fyrir nemendur og kennara. Í 

starfsemi skólasafna skal meðal annars leggja áherslu á að þjálfa nemendur og 

starfsfólk skóla í upplýsingalæsi. (Bókasafnalög nr. 150/2012) 

Lögin voru lengi í bígerð og þessi grein er nokkuð stytt frá því sem lagt var upp með í 

frumvarpi til bókasafnslaga: 

Hlutverk skólabókasafna er að vera upplýsingamiðstöðvar fyrir nemendur og 

kennara. Þau skulu búin bókum og nýsigögnum auk annars safnkosts sem tengist 

námsgreinum skóla. Í starfsemi skólabókasafna skal meðal annars leggja áherslu á 

að þjálfa nemendur og starfsfólk skóla í sjálfstæðri leit upplýsinga. (Frumvarp til 

bókasafnalaga/2011) 

Einnig er fjallað um skólasöfn í lögum um framhaldsskóla. Í lögunum frá 1996, sem nú 

hafa verið felld úr gildi, er að finna eftirfarandi kafla um skólasöfn: 

XI. kafli. Skólasafn. 

36. gr. Í öllum framhaldsskólum skal vera skólasafn. Hlutverk þess er að vera 

upplýsingamiðstöð fyrir nemendur og kennara. Það skal búið bókum og 

nýsigögnum auk annars safnkosts sem tengist kennslugreinum skóla. Í tengslum 

við húsnæði skólasafns skal vera lesaðstaða með aðgangi að upplýsingaritum á 

skólasafni. 

Í starfsemi skólasafns skal leggja áherslu á að þjálfa nemendur í sjálfstæðri leit 

upplýsinga og notkun gagnabanka. (Lög um framhaldsskóla nr. 80/1996.) 

Í þessum lögum er mjög lítið fjallað um útfærslu á starfsemi safnanna og hafa bókasafns- 

og upplýsingafræðingar sem starfa á skólasöfnum eða láta sig málefni þeirra varða gagnrýnt 

þennan skort á stefnumörkun af hálfu stjórnvalda (Þórdís T. Þórarinsdóttir, 1997). 

Í reglugerð um starfslið og skipulag framhaldsskóla frá árinu 2007 eru reyndar settar fram 

reglur um ráðningu starfsfólks skólasafna og hlutverk yfirmanns safna. Kemur þar fram að 

skólameistari ráði starfsfólk og að yfirmaður skólasafns skuli vera bókasafnsfræðingur. Hann 

skuli sitja fundi yfirstjórnar skólans þegar er verið að fjalla um málefni skólasafnsins. Önnur 

verkefni eru að: 

a. gera áætlanir um starfsemi safnsins og hafa umsjón með daglegum rekstri þess, bóka- 

og gagnakosti svo og tækjum og lestrarsölum, 

b. annast skráningu safnsins og sjá um að halda henni við, 

c. annast val og innkaup bóka og annarra gagna til safnsins í umboði skólameistara, 

d. leiðbeina nemendum og kennurum um notkun safnsins og aðstoða við upplýsinga-

öflun, 

e. kynna starfsemi safnsins innan skólans, 

f. fylgjast með nýjungum á sviði bókasafns- og upplýsingafræða, 

g. skila skýrslu til skólameistara um starfsemi safnsins í lok skólaárs. 

(Reglugerð um starfslið og skipulag framhaldsskóla nr. 1100/2007.) 

Ný lög um framhaldsskóla komu árið 2008 í stað þeirra frá árinu 1996, en þar var kaflinn 

um skólasöfn tekinn út. Ekki er með öllu ljóst hver ástæðan var en Siggerður Ólöf 

Sigurðardóttir og Anna Björg Sveinsdóttir fjalla um málið í grein sinni „Hugleiðingar um 

skólasöfn grunnskólanna og Félag fagfólks á skólasöfnum“ sem birtist í Bókasafninu árið 

2012 (Siggerður Ólöf Sigurðardóttir og Anna Björg Sveinsdóttir, 2012). Þær benda á að engin 

fagleg umræða hafi farið fram um málið þegar kaflinn var felldur út og að engin sýnileg 

ástæða hafi legið fyrir. Árið 2010 voru svo gerðar breytingar á þessum lögum og var þá kafli 

um skólasöfn settur aftur inn:  

4. gr. 

Á eftir VI. kafla laganna kemur nýr kafli, VI. kafli A, Skólasafn, með einni nýrri grein, 39. 

gr. a, er hljóðar svo ásamt fyrirsögn: 

Skólasafn. 

Í öllum framhaldsskólum skal gera ráð fyrir skólasafni eða tryggja með öðrum 

hætti aðgang nemenda að þjónustu slíks safns. 

Hlutverk skólasafns er að vera upplýsingamiðstöð fyrir nemendur og kennara. Það 

skal búið bókum og nýsigögnum auk annars safnkosts sem tengist 

kennslugreinum skóla. Í tengslum við starfsemi skólasafns skal vera lesaðstaða 

með aðgangi að upplýsingaritum á skólasafni. 

Í starfsemi skólasafns skal leggja áherslu á að þjálfa nemendur í sjálfstæðri leit 

upplýsinga og notkun gagnabanka. (Lög um breytingu á lögum nr. 92/2008, um 

framhaldsskóla (skipulag skólastarfs o.fl.) nr. 71/2010) 

Þessi lög eru í gildi þegar þetta er ritað, en eins og sjá má er orðalagið nokkuð breytt frá 

því sem kemur fram í lögunum frá 1996. Hér hefur verið bætt inn að „tryggja með öðrum 

hætti aðgang nemenda að þjónustu slíks safns“ en með því móti er gefið til kynna að ekki sé 

þörf á því að hver skóli hafi sérsafn og felur þetta í sér að skólar geti gert samninga við önnur 

söfn um samnýtingu eða aðgang að safnkosti án þess að þurfa að halda úti eigin safni. Um 

þetta er einnig fjallað í Bókasafnalögum þar sem kemur fram að heimilt sé að „stofna til 

samningsbundins rekstrar- eða þjónustusamstarfs milli almenningsbókasafns og bókasafns við 

skóla á framhaldsskóla- eða háskólastigi þar sem slík tilhögun telst henta vegna sérstakra 

aðstæðna.“ (Bókasafnalög nr. 150/2012). 

Að öðru leyti er ekki að finna nein sérstök viðmið eða leiðbeiningar um stærð, 

starfsmannafjölda, bókakost, fjármagn, opnunartíma eða annað sem kann að snerta daglegan 

rekstur eða hlutverk safna. Reglugerð um starfslið og skipulag framhaldsskóla frá 2007 er 

ennþá í gildi. 

2.3.2 Umfjöllun í námskrá 

Í gildandi aðalnámskrá fyrir framhaldsskóla frá árinu 2011 er að finna eftirfarandi umfjöllun 

um bókasöfn í framhaldsskólum: 

14.4 Þjónusta 

Nemendum í opinberum framhaldsskólum stendur til boða, auk kennslu án 

endurgjalds, öll þjónusta sem skólinn skipuleggur fyrir nemendur. ... Sem dæmi 

um lögbundna þjónustu er réttur nemenda til að njóta náms- og starfsráðgjafar og 

aðgangs að safni sem er upplýsingamiðstöð fyrir nemendur og kennara. Það skal 

búið bókum og nýsigögnum auk annars safnkosts sem tengist kennslugreinum 

skóla. Í tengslum við starfsemi skólasafns skal vera lesaðstaða með aðgangi að 

upplýsingaritum. (Aðalnámsskrá framhaldsskóla 2011: Almennur hluti /2011.)  

Í aðalámsskrá framhaldsskóla frá 2004 kemur eftirfarandi fram og má sjá að búið er að 

útfæra umfjöllun um hlutverk safnsins aðeins í nýrri námskrá: 

Þjónusta, sem nemendum stendur til boða, auk kennslu, án sérstaks endurgjalds er 

eftirfarandi: a) aðgangur að bókasafni og þjónustu bókasafns- og 

upplýsingafræðinga, b) þjónusta námsráðgjafa, c) aðstoð og þjónusta 

umsjónarkennara, d) skólanámskrá og kennsluáætlanir, stundatafla, fjarvistayfirlit 

og námsferill, e) aðgangur að lesstofu og tölvuveri. (Aðalnámsskrá 

framhaldsskóla 2004 : almennur hluti /2004.)  

Þó er vert taka fram að í nýrri námskrá er búið að fella út ákvæði um bókasafns- og 

upplýsingafræðinga sem kemur fram í lið a í eldri námskránni. 

2.3.3 Söfn í framhaldsskólum á Íslandi – saga og rannsóknir 

Saga bókasafna í íslenskum framhaldsskólum er ekki ýkja löng. Þótt sumir skólanna eigi sér 

langa sögu hafa skólasöfn ekki verið starfrækt í þeim nema þá sem lítil söfn ætluð kennurum 

og fræðimönnum eða sem lestrarfélög rekin af nemendum með frjálsum framlögum og 

fjáröflunum (Margrét P. Loftsdóttir, 1990, 1997; Ragnhildur Blöndal, 1997). Söfnin sem 

liggja til grundvallar þeim söfnum sem starfrækt eru í framhaldsskólum í dag voru oft 

samansafn bóka sem höfðu verið gefnar skólunum eða þeim áskotnast á annan hátt. Ekki 

tíðkaðist að ráða sérstaklega manneskju til að sjá um söfnin, heldur voru þau oftast í umsjá 

nemenda og kennara í sjálfboðastarfi (Þórdís T. Þórarinsdóttir, 1997). Í upphafi 8. áratugarins 

leiddu svo breyttir kennsluhættir til þess að skólabókasöfn fóru að taka á sig aðra mynd 

(Margrét P. Loftsdóttir, 1990). Þórdís T. Þórarinsdóttir (1997) bendir á að fest hafi verið í lög 

árið 1970 að hver menntaskóli ætti að hafa safn búið bókum og kennslugögnum sem 

nemendur hefðu aðgang að. Auk þess skyldu vera lestrarsalir í tengslum við söfnin. 

Fagmenntaðir bókasafns- og upplýsingafræðingar voru þá ráðnir til starfa við söfnin og fór þá 

af stað mikil og hröð þróun og uppbygging á sama tíma og söfnin urðu virkir þátttakendur í 

skólastarfi.  

Þó að söfnin hafi verið sett á stofn í skólunum telur Grímhildur Bragadóttir í grein sem 

birtist í Bókasafninu árið 1985 að þau hafi ekki fengið að þróast og byggjast upp eins og hefði 

verið eðlilegt og þegar greinin er rituð telur hún að gera þurfi stórátak til þess að hægt sé „að 

halda uppi nútímalegum kennsluháttum“ (bls. 25). Í greininni segir Grímhildur frá könnun 

sem hún gerði á aðbúnaði átta framhaldsskólasafna utan höfuðborgarsvæðisins þar sem 

spurningar voru lagðar fyrir bókaverði eða skólameistara. Könnunin tók meðal annars til 

stærðar safna, eintakafjölda og safnkosts, starfsmannafjölda, opnunartíma og nemendafjölda 

og komst hún að því að aðbúnaður safnanna var misgóður. Á þremur safnanna starfaði 

bókasafns- og upplýsingafræðingur og bendir Grímhildur á að nauðsynlegt sé að í það 

minnsta einn fagmenntaður starfsmaður sé á söfnunum ef þau eigi „að geta þjónað tilgangi 

sínum“ (bls. 28) . Hvað varðar safnkost komst hún að því að eign safnanna hafi verið misjöfn 

og að í einhverjum tilvikum hafi ekkert verið keypt inn lengi. Töluvert vantaði upp á að 

söfnin gætu uppfyllt markmið sín en Grímhildur taldi hugarfarsbreytingu forsendu framfara á 

þessu sviði, sérstaklega meðal stjórnmálamanna.  

Þórdís Þórarinsdóttir (1985, 1995) gerði um svipað leyti og Grímhildur könnun á 

aðstæðum á bókasöfnum í framhaldsskólum í Reykjavík og fylgdi henni síðar eftir með 

annarri sem tók til sömu eða svipaðra atriða. Þórdís kannar þar og ber saman þætti svo sem 

húsnæði, fjárveitingar, safnkost, starfsmannafjölda og tölvuvæðingu í tíu 

framhaldsskólasöfnum á höfuðborgarsvæðinu. Fyrri rannsóknin byggir á könnun sem var gerð 

á vegum Félags bókasafnsfræðinga árið 1984 auk upplýsinga sem fengnar voru símleiðis 

(Þórdís T. Þórarinsdóttir, 1985). Ákveðnar spurningar voru lagðar fyrir til að kanna aðstæður 

og aðbúnað á tíu framhaldsskólasöfnum á höfuðborgarsvæðinu og kom fram í niðurstöðunum 

að aðbúnaði safnanna væri ábótavant og að ekki væri tekið nægilegt tillit til þeirrar starfsemi 

bókasafns sem skólastarf kallar á. Þórdís ber niðurstöður sínar saman við viðmiðunarreglur 

UNESCO um skólabókasöfn og kemst að því að söfnin sem hún kannar í rannsókn sinni séu 

undirmönnuð og skorti bæði pláss og fjármagn til uppbyggingar á safnkosti. Uppbygging 

þeirra hafi á heildina verið stutt á veg komin og að enn hafi átt eftir að skrá og flokka stóran 

hluta safnkostsins. Þetta hafði í för með sé að aðgengi nemenda að honum hafi verið 

takmarkað. Tímaskortur háði starfseminni vegna þess að mikill tími og orka hafi farið í að 

vinna grunnstörf svo sem skráningu og flokkun, en hún bendir á að nægur tími til að vinna 

verkin sé frumforsenda til að hægt sé að byggja upp öflugt samstarf við kennara (Þórdís T. 

Þórarinsdóttir, 1985).  

Í seinni rannsókninni var forstöðumönnum tíu bókasafna í framhaldsskólum á 

höfuðborgarsvæðinu sendur spurningalisti og er gerður samanburður á aðstæðum þeirra skóla 

sem var fjallað um í fyrri rannsókninni. Niðurstaðan er sú að á heildina litið sé ástandið á 

réttri leið þótt vissulega megi enn bæta sumt. Afgreiðslutími safnanna hafði lengst í seinni 

rannsókninni og bóka- og tímaritakostur aukist, en söfnin töldust ennþá vera undirmönnuð ef 

borið var saman við alþjóðleg viðmið. Þegar tölvubúnaður safnanna tíu var skoðaður kom í 

ljós að aðeins eitt hafði ekki tölvuvæðst. Átta af söfnunum notuðust við Metrabók og eitt 

Micromarc, safnið sem eftir stóð stefndi á innleiðingu Metrabókar. Þannig var tæknivæðing 

þeirra á réttri leið þó að enn væri nokkuð eftir. Þórdís bendir á að miklar framfarir hafi orðið á 

söfnunum á þeim tveimur áratugum sem liðnir voru frá því að söfnin voru flest sett á laggirnar 

og þangað til að greinin var rituð, en forstöðumenn safnanna hafi oft þurft að vinna mikið 

fyrir þessum framförum (Þórdís T. Þórarinsdóttir, 1995).  

Þórdís gerði aðra könnun á stöðu bókasafna í framhaldsskólum á landinu öllu haustið 1996. 

Könnunin var megindleg og var spurningalisti sendur bókasöfnum í framhaldsskólum. Af 

þeim 36 skólum þar sem voru starfrækt skólasöfn bárust svör frá 32 (Þórdís T. Þórarinsdóttir, 

1998). Í greiningu sinni leggur Þórdís sérstaka áherslu á þá þætti sem tengdust þá nýlega birtri 

stefnu ríkisstjórnar í upplýsingamálum, en í henni fólst meðal annars að skólasöfn ættu að 

gegna mikilvægu hlutverki í skólastarfinu. Þau áttu að þróast og gegna „hlutverki miðstöðvar 

upplýsingatækni í menntastofnunum.“ (Menntamálaráðuneytið, 1996). Söfnin áttu að vera 

upplýsingaveitur, á þeim átti að vera sérmenntað starfsfólk, gögn áttu að vera aðgengileg í 

tölvutæku formi, bjóða átti upp á aðgang að margmiðlunargögnum og upplýsingaveitum um 

Internet og veita fræðslu á sviðið upplýsingaöflunar og upplýsingatækni 

(Menntamálaráðuneytið, 1996).  

Þórdís kemst að þeirri niðurstöðu að þótt starfsmenn safnanna skorti ekki menntun séu þau 

undirmönnuð miðað við erlenda staðla. Öll söfnin á höfuðborgarsvæðinu höfðu þegar 

rannsóknin var gerð tölvuvæðst, en á landsbyggðinni öll nema eitt. Á höfuðborgarsvæðinu 

höfðu öll söfnin hafið tölvuskráningu gagna, en á landsbyggðinni voru fleiri söfn sem ekki 

höfðu hafið skráningu auk þess sem skráningin var oft skemmra á veg komin þar. Á þessum 

tíma voru margmiðlunardiskar notaðir undir ýmis gagnasöfn og sýndi könnunin að flestir 

skólanna gátu boðið nemendum sínum upp á aðgang að þeim. Kennsla í upplýsingaöflun var á 

um 70% safnanna. Þórdís telur í greininni mjög brýnt að bæta úr þessum málum í samræmi 

við yfirlýsingar stjórnvalda og „jafna þann aðstöðumun sem nemendur búa við til að stuðla að 

jöfnum tækifærum til náms“ (Þórdís T. Þórarinsdóttir, 1998, bls. 50) og að sérstaklega þurfi 

að bæta aðstöðu safna í skólum á landsbyggðinni.  

Árið 2002 er í Bókasafninu birt grein eftir þær Kristínu Björgvinsdóttur og Þórdísi 

Þórarinsdóttur þar sem segir frá samstarfi sem skipulagt var milli Fjölbrautaskólans við 

Ármúla, Kvennaskólans í Reykjavík og Menntaskólans við Sund. Gerður var samanburður á 

stærð, fjárveitingum, afgreiðslutíma og fleiru og í framhaldinu var árið 2000 gerð könnun á 

þjónustu og viðhorfi notenda til safnanna. Tölvutækur spurningalisti var lagður fyrir 

nemendur, fjöldinn var mismunandi eftir skólum, 201 nemandi í Menntaskólanum við Sund, 

270 í Kvennaskólanum og 285 í Fjölbrautarskólanum við Ármúla. 

Niðurstöður sýndu að flestir nemendur komu á söfnin „til að fá gögn að láni, vegna 

heimildaleitar, próflesturs, ritgerðarsmíðar eða undirbúnings fyrir kennslustundir“ (Kristín 

Björgvinsdóttir og Þórdís T. Þórarinsdóttir, 2002, bls. 50). Nemendur sögðust einnig í 

Menntaskólanum við Sund og Kvennaskólanum sækja safnið til að hitta félaga sína. Þetta átti 

ekki eins við um Fjölbrautarskólann við Ármúla og telja Kristín og Þórdís að ástæðuna megi 

rekja til staðsetningar safnsins þar sem það var ekki miðsvæðis í skólanum á þessum tíma. 

Mikill mismunur mældist á því hlutfalli nemenda sem sagði kennara sína vísa sér á safnið, 

hæst var hlutfallið í Fjölbrautarskólanum við Ármúla eða tæp 30% og lægst var það í 

Menntaskólanum við Sund þar sem það mældist tæp 7%. Nemendur töldu þá kennslu í notkun 

safnsins og heimildaleit gagnlega og bókakost safnanna almennt góðan. Flestir töldu sig hafa 

nægilegt aðgengi að safngögnum, en það sem helst vantaði á söfnin var pláss eða stærra rými, 

fleiri lesbása og aðgengi að tölvum. Niðurstaðan er dregin saman í lok greinarinnar: 

Í stuttu máli er kjarni niðurstaðna sá að fagleg starfsemi bókasafns- og 

upplýsingamiðstöðvanna, svo sem uppbygging safnkosts, afgreiðslutími og 

þjónusta, kemur vel út, en ytri ramminn sem starfseminni er búinn, svo sem 

húsnæði, vinnuaðstaða og aðgengi að tölvum, fær mun lakari einkunn. (Kristín 

Björgvinsdóttir og Þórdís T. Þórarinsdóttir, 2002, bls. 53) 

Af þessu að dæma vantaði enn upp á ákveðin atriði í starfsemi safnanna og þau eru misvel 

búin. Þótt fagleg þjónusta virðist hafa verið í ágætu lagi mátti ennþá bæta húsnæðismál og 

fleira því um líkt. Ekki hefur verið gerð önnur sambærileg rannsókn síðan þessi var 

framkvæmd og því ekki gott að segja hvernig aðstæður á söfnunum eru nú sé litið til 

alþjóðlegra staðla og viðmiða erlendis. Slík rannsókn gæti verið afar gagnleg og myndi varpa 

frekara ljósi á þróun safnanna, starfsemi þeirra og aðbúnað. 

2.3.4 Samstarfshópur bókasafnsfræðinga í framhaldsskólum (SBF) 

Í mars 1985 var myndaður samstarfshópur bókasafns- og upplýsingafræðinga í 

framhaldsskólum, sem hafði það að markmiði að vinna að sameiginlegum hagsmunum 

safnanna. Formlegt heiti hópsins er „Samstarfshópur bókasafnsfræðinga í framhaldsskólum“ 

eða SBF og verður vísað til hans með því heiti hér eftir. Hópurinn er eins konar 

grasrótarsamtök og eiga í raun allir bókasafns- og upplýsingafræðingar í framhaldsskólum 

aðild að félaginu. Fundir eru haldnir þrisvar eða fjórum sinnum yfir árið og skiptast 

aðildarsöfnin á að standa fyrir þeim. Þótt langflestir fundanna séu haldnir á 

Reykjavíkursvæðinu vegna þess fjölda félagsmanna sem þar býr og starfar hafa einnig verið 

haldnir fundir á Akureyri, Akranesi, Egilsstöðum, Húsavík, Laugarvatni, Laugum, 

Reykjanesbæ, Selfossi og í Vestmannaeyjum. Árið 1994 var stofnaður rafrænn póstlisti þar 

sem ýmis málefni er snerta starfið eru rædd og þar hafa allir jafnan möguleika á að taka þátt. 

Frá árinu 1997 hefur hópurinn hlotið árlegan styrk frá menntamálaráðuneytinu (Þórdís T. 

Þórarinsdóttir, 2012). 

Hópurinn hefur starfað að ýmsum málefnum frá stofnuninni og hafa verið skipaðir minni 

hópar til að vinna að ákveðnum verkefnum sem eru síðan lögð fyrir aðra meðlimi hópsins 

(Hafdís Dögg Hafsteinsdóttir, 2004). Meðal verkefna eru til dæmis samræming á 

starfsháttum, umfjöllun um efnisorð og mál sem tengjast samskráningu. Þá hefur hópurinn 

„borið saman bækur sínar um starfsmannahandbækur, tölvuvæðingu, heimasíður, netnotkun 

og aðrar tæknilegar nýjungar“ (Þórdís T. Þórarinsdóttir, 2001, bls. 32), auk þess sem gerðar 

hafa verið sameiginlegar tillögur fyrir námskrá framhaldsskóla og vegna lagabreytinga 

(Þórdís T. Þórarinsdóttir, 2001). Meðal stærri verkefna hópsins er kennsluvefur í 

upplýsingalæsi sem var formlega opnaður árið 2004. Á vefnum eru gefnar ítarlegar 

upplýsingar og leiðbeiningar um upplýsingaleit, mat á heimasíðum og efni á netinu og 

úrvinnslu upplýsinga. Vinna við vefinn hófst vorið 2003 og að honum unnu fimm bókasafns- 

og upplýsingafræðingar fyrir hönd SBF. Menntamálaráðuneytið veitti styrk til verkefnisins 

(Ásdís H. Hafstað, 2004).  

Annað verkefni sem hefur verið unnið á vegum SBF eru tillögur að viðmiðum fyrir 

starfsemi bókasafna sem birtar voru í Bókasafninu árið 1994 (Hulda Björk Þorkelsdóttir, 

Kristín Björgvinsdóttir og Þórdís T. Þórarinsdóttir, 1994). Í inngangi þar kemur fram að 

tillögurnar séu upphaflega unnar sem „vinnuplagg af brýnni þörf, því engin sérstök lög eða 

reglugerðir [séu] um starfsemi bókasafna í framhaldsskólum“ (bls. 24) . Þegar greinin er rituð 

voru skólasöfn í framhaldsskólum ennþá frekar nýtilkomin en höfundar greinarinnar benda á 

að þurfi að vera til „skilgreind og framsækin markmið“ (bls. 24) til að söfnin geti rækt 

hlutverk sitt samkvæmt lögum. Séu tillögurnar skoðaðar nánar er ljóst að ýmsar framfarir hafa 

orðið síðan greinin var skrifuð, til dæmis er óhugsandi að bókasafn í dag sé símalaust, en 

símaeign er sett fram sem forsenda fyrir starfsemi safnanna. Engu að síður er staðan sú sama í 

dag og var fyrir þeim tuttugu árum sem liðin eru síðan greinin var skrifuð, engin sérstök 

viðmið eru til er varða nánari skilgreiningu á stærð, aðbúnaði eða starfsemi bóksafna í 

framhaldsskólum. Í viðmiðunum er fjallað um ýmsar hliðar á starfsemi bókasafnanna og 

hvernig má uppfylla kröfur sem gerðar eru til þeirra. Markmið þeirra á að vera að „styðja alla 

starfsemi skólans. Þar þurfa að vera til gögn sem styðja nám, kennslu, félagslíf, þróunarstarf 

og rannsóknir.“ (bls. 24) og lagt er til að stefnt sé að því að veita aðgang að tölvuvæddum 

skrám yfir gögn safnsins og annarra safna, að veita upplýsingaþjónustu sem felst meðal 

annars í heimildaleitum, að veita útlánaþjónustu, að bjóða nemendum og kennurum upp á 

vinnuaðstöðu og að sjá þeim fyrir safnkynningum og safnfræðslu (Hulda Björk Þorkelsdóttir 

o.fl., 1994).  

Höfundar setja fram tillögur um það hvernig sé hægt að uppfylla þessi markmið. Lagt er til 

að tölvuskráningu eldri gagna verði lokið sem fyrst, tölvuskrár verði nettengdar og gögn í 

bókasöfnum framhaldsskóla verði samskráð. Til að ná markmiðum um að veita 

upplýsingaþjónustu þarf að efnisgreina gögn í tölvu, tengjast innlendum og erlendum 

gagnabönkum og dreifa listum yfir nýtt efni á söfn. Þá er lagt til að komið verði upp 

vinnuaðstöðu á söfnunum sem getur náð yfir alla starfsemi sem þar á að fara fram og að 

haldnar séu safnkynningar og safnfræðsla (Hulda Björk Þorkelsdóttir o.fl., 1994). 

Fyrir utan þessi atriði sem snúa að starfsemi og þjónustu safnsins er lagt til að 

„bókasafnsfræðingar og kennarar annist val á gögnum í samræmi við þarfir skólastarfsins“ 

(bls. 25), safnkostinn þurfi svo að endurmeta og grisja reglulega. Þá eru settar fram tillögur 

um lágmarkssafnkost sem á að miðast við námsframboð og nemendafjölda. Hvað varðar 

starfsmenn er lagt til að við hvert safn starfi bókasafns- og upplýsingafræðingur í fullu starfi 

og að annar fagmenntaður bókasafnsfræðingur bætist við fyrir hverja 300 nemendur, 

aðstoðarmaður í fullu starfi fylgi svo hverjum bókasafns- og upplýsingafræðingi. Þegar horft 

er til staðsetningar og stærðar er lagt til að rýmið sé sérhannað undir bókasafn og að það sé 

miðsvæðis í skólanum. Það þarf að vera bæði aðlaðandi og geta rúmað alla þá starfsemi sem 

þar á að fara fram, ekki eingöngu bókakostinn, bæði virkan og óvirkan, og aðstöðu starfsfólks, 

heldur einnig að geta uppfyllt þarfir nemenda fyrir verkefnavinnu, heimanám og hópvinnu 

(Hulda Björk Þorkelsdóttir o.fl., 1994).  

3 Aðferðafræði 

Í þessum kafla verður gerð grein fyrir því hvernig rannsóknin var unnin. Sagt verður frá 

markmiðum og rannsóknarspurningum og fjallað um þá rannsóknaraðferð sem var notuð, 

framkvæmd rannsóknarinnar og hvernig var unnið úr gögnunum. Einnig verður gerð grein 

fyrir vali á viðmælendum og hugsanlegum annmörkum. Í lokin verður gefin hugmynd um 

mikilvægi eða gildi rannsóknarinnar. 

3.1 Markmið og rannsóknarspurningar 

Markmið rannsóknarinnar var að varpa ljósi á það hvaða skilning bókasafns- og 

upplýsingafræðingar á bókasöfnum í framhaldsskólum leggja í hlutverk sitt og að skoða 

hugmyndir þeirra um hlutverk og ímynd safnanna. Auk þess að fá innsýn í starfsvettvanginn 

sem hefur lítið verið rannsakaður á Íslandi. Bókasafns- og upplýsingafræðingar í 

framhaldsskólum eru oft einir með sína fagmenntun á söfnunum þar sem þeir starfa og hafa 

takmarkaða möguleika á að vera í samstarfi við aðra í sömu störfum vegna þess að skólarnir 

eru sjálfstæðar stofnanir og með ólíkt námsframboð. Verkefni og verksvið þeirra sem starfa á 

bókasöfnum framhaldsskóla eru allt önnur en flestra annara á vinnustaðnum og getur því verið 

áhugavert að skoða þessa þætti og freista þess að fá yfirsýn yfir starfið.  

Leitast var við að svara tveimur meginrannsóknarspurningum sem svo skiptast í 

undirspurningar þar sem er kafað dýpra ofan í efnið. Spurningarnar eru eftirfarandi:  

1. Hver eru viðhorf og væntingar bókasafns- og upplýsingafræðinga á bókasöfnum í 

framhaldsskólum til starfs síns? 

a. Hver eru mikilvægustu hlutverk þeirra og verkefni? 

b. Hver er framtíðarsýn þeirra hvað varðar hlutverk sitt og starfsemi safnanna? 

2. Hvernig hentar starfsumhverfið í framhaldsskólum starfsemi safnanna? 

a. Hvað hefur áhrif á starfsemina? 

b. Hvaða aðferðir eru notaðar til að ná til notenda og hvernig tekst það? 

Þessar spurningar lúta að ólíkum þáttum í starfi bókasafns- og upplýsingafræðinga í 

framhaldsskólum, annars vegar að viðhorfi og væntingum þeirra til starfsins og hins vegar að 

viðhorfi til og upplifun á starfsumhverfi. Með þessu móti er leitast við að gefa sem 

heildstæðasta mynd af starfinu, að því marki sem það er hægt í rannsókn af þessari stærð og 

gerð.  

3.2 Rannsóknaraðferð 

Rannsóknaraðferðin sem hér var notast við er eigindleg (e. qualitative research) og byggir á 

hugmyndum um grundaða kenningu. Í eigindlegum rannsóknum reyna rannsakendur að skilja 

rannsóknarefni sitt í félagslegu eða menningarlegu samhengi, það er að segja sem hluta af 

heild. Þeir skoða huglægt mat einstaklinga á upplifunum sínum eða hvaða merkingu atburðir 

eða aðstæður hafa fyrir þá sem eru þátttakendur í þeim. Aðalatriðið er alltaf skilningur og 

sjónarmið einstaklingsins sjálfs. Oft er notast við aðferðir grundaðrar kenningar til að vinna úr 

gögnum, en þær fela í sér að ekki er gengið út frá tilgátu fyrirfram. Þess í stað beitir 

rannsakandinn aðleiðslu þannig að gögnin eru skoðuð fyrst og svo dregnar ályktanir út frá 

þeim og mótaðar tilgátur þannig að ályktanirnar byggja á gögnunum sjálfum. Rannsakandinn 

sem safnar gögnunum og greinir þau verður svo sjálfur hluti af rannsóknarferlinu með 

úrvinnslu sinni og túlkun á gögnunum (Esterberg, 2002).  

Eigindlegar rannsóknir ná yfir ýmiskonar rannsóknaraðferðir sem þó miða allar að því að 

skoða og skýra upplifanir einstaklingsins og hvernig þær móta skilning hans og hugmyndir. 

Meðal þeirra aðferða sem hægt er að beita eru til dæmis djúpviðtöl þar sem tekin eru viðtöl 

við fáa einstaklinga, rýnihópar þar sem sérvaldir hópar koma saman og ræða ákveðnar 

spurningar og þátttökuathuganir þar sem rannsakandinn fylgist með hegðun 

rannsóknarviðfanganna við ákveðnar aðstæður. Stundum er þessum aðferðum beitt saman en 

stundum er eingöngu notast við eina þeirra (Hennink, Hutter og Bailey, 2011). 

Af þessu er ljóst að eigindlegar rannsóknaraðferðir henta mjög vel til að fá innsýn í 

upplifanir á starfi og starfsumhverfi og þótti því tilvalið að nota þær við þessa rannsókn. 

Tekin voru hálfopin djúpviðtöl við sex einstaklinga en þau fara þannig fram að rannsakandinn 

ræðir við viðmælandann með ákveðinn spurningaramma í huga. Reynt er að ná ákveðnu flæði 

í viðtalið og þegar vel gengur getur það virkað nánast eins og samræður þótt mikilvægt sé að 

rannsakandinn gæti hlutleysis og haldi sjáfum sér og sínum skoðunum utan við umræðuna. 

Hann spyr svo nánar út í atriði í máli viðmælandans sem vekja upp spurningar og þannig 

þróast viðtalið áfram. Með þessu móti er hægt að ná meiri dýpt í viðtölin og hægt að ná fram 

meiri upplýsingum (Hennink o.fl., 2011).  

Viðtölin voru kóðuð og þemagreind, sem felur í sér að þau eru marglesin og rannsakandinn 

skrifar hjá sér athugasemdir og hugmyndir sem vakna við lesturinn. Þannig er reynt að ná 

fram megináherslum í máli viðmælendanna, sem eru svo flokkaðar niður eftir því sem 

rannsakandinn finnur tengsl milli þeirra. Úrvinnslan á viðtölunum sem tekin voru fyrir þessa 

rannsókn hófst fljótlega eftir að hvert viðtal var tekið og var þannig hægt að nýta reynslu úr 

fyrri viðtölum til að móta frekar spurningar í næstu. Viðtalsramminn var þó í meginatriðum sá 

sami, en gagnlegt var að vinna úr viðtölunum jafnóðum og þau voru tekin til að átta sig betur 

á því í hverju aðalatriðin væru fólgin. Úrtakið var markvisst, enda starfsvettvangurinn skýrt 

afmarkaður. Nokkur skilyrði voru sett við val á viðmælendum: að viðkomandi væri 

útskrifaður bókasafns- og upplýsingafræðingur, að hann starfaði á bókasafni í íslenskum 

framhaldsskóla og að hann kæmi á einhvern hátt að mótun starfsemi safnsins þar sem hann 

starfar.  

3.3 Framkvæmd 

Rannsóknin er unnin sem 30 eininga lokaverkefni til MLIS prófs í bókasafns- og 

upplýsingafræði og fór fram á tímabilinu september 2013 til maí 2014. Sex hálfopin viðtöl 

voru tekin og fóru þau í öllum tilfellum nema einu fram á vinnustað viðmælenda í 

vinnuherbergjum eða í kennslustofum. Eitt viðtalanna fór fram í vinnuherbergi á vinnustað 

mínum, í Tækniskólanum – skóla atvinnulífsins. Lögð var áhersla á að hafa næði til þess að 

taka viðtölin til þess að auðvelda úrvinnslu gagnanna og til að koma í veg fyrir að flæðið í 

viðtölunum væri brotið upp með truflunum. Það tókst í flestum tilvikum. Fjögur viðtöl voru 

tekin upp á vinnutíma viðmælenda, eitt á frídegi viðmælandans og eitt eftir vinnu en 

viðmælendur fengu að ráða tímanum eins og hægt var.  

Fyrsta viðtalið var tekið í október 2013 og það síðasta í febrúar 2014. Í upphafi hvers 

viðtals var gerð grein fyrir rannsókninni, hvernig hún væri unnin og hvert markmiðið væri. 

Viðmælendur voru þá beðnir um leyfi fyrir því að viðtölin yrðu tekin upp og notuð í 

rannsóknina og trúnaði og nafnleynd heitið, þau voru tekin upp á diktafón og afrituð og voru 

þau öll á bilinu 45-55 mínútur. Í einhverjum tilvikum var haft samband við viðmælendur með 

tölvupósti til að spyrja nánar út í atriði sem höfðu farist fyrir á meðan á viðtalinu sjálfu stóð. 

Þetta var gert með samþykki viðmælenda sem gáfu undantekningalaust leyfi fyrir því að haft 

yrði samband við þá aftur ef einhverjar spurningar vöknuðu. Rannsóknin var auk þess tilkynnt 

til persónuverndar. 

3.4 Viðmælendur 

Til að finna viðmælendur og fá hugmynd um hverjir kæmu til greina voru heimasíður 

framhaldsskólasafna skoðaðar og rætt við bókasafns- og upplýsingafræðing sem starfar innan 

stéttarinnar, en tók ekki þátt sem viðmælandi. Settur var saman listi yfir mögulega 

þátttakendur og haft samband við þá með tölvupósti og símleiðis. 

Ákveðið var að einskorða úrtakið við Stór-Reykjavíkursvæðið en fyrir algera tilviljun gafst 

þó óvænt tækifæri til að taka viðtal við einn bókasafns- og upplýsingafræðing sem starfar utan 

höfuðborgarsvæðisins og er því einn fulltrúi landsbyggðarinnar með í rannsókninni. Að öðru 

leyti var reynt að hafa bókasafns- og upplýsingafræðinga úr sem fjölbreyttustum 

framhaldsskólum til að fá sem víðasta innsýn. Allir sem rætt var við eru konur og höfðu allar 

einnig reynslu af öðrum störfum innan bókasafnsgeirans. Allar nema ein eru yfirmenn á 

söfnunum þar sem þær starfa. Þar sem um litla stétt er að ræða og hugsanlega auðvelt að sjá út 

hver er hvað verður ekki gerð frekari grein fyrir bakgrunni viðmælendanna. Þeir fengu allir 

dulnefni við úrvinnslu gagnanna og er það gert til að vernda persónu þeirra. Dulnefnin eru: 

Anna, Elísabet, Erla, Eyrún, Hildur og Sigurlaug.  

Þess ber að geta að einnig hafa nöfn á samstarfsfólki, skólum og staðareinkennum í skólum 

verið fjarlægð, sömuleiðis vísanir í mjög sérhæfðar námsbrautir þar sem þær gætu gefið til 

kynna um hvaða skóla ræðir.  

3.5 Álitamál og hugsanlegir annmarkar 

Alltaf má gera ráð fyrir því að ákveðin vandamál komi upp við rannsókn af þessu tagi. Þau 

geta komið upp á mismunandi stigum rannsóknarinnar og geta snúið að ýmsum þáttum 

hennar. Nauðsynlegt er fyrir rannsakanda að gera sér grein fyrir því og gefa sér tíma til að 

velta því fyrir sér hvaða mál gætu komið upp, hvort sem það væru siðferðileg álitamál eða 

vandamál við framkvæmdina sjálfa.  

Í þessu tilfelli voru nokkur atriði sem þurfti að taka tillit til og má þar á meðal nefna þá 

staðreynd að ég starfa á bókasafni í framhaldsskóla, en starf mitt var einmitt kveikjan að 

verkefninu og ástæðan fyrir því að ég hafði áhuga á að skoða málefni bókasafns- og 

upplýsingafræðinga í framhaldsskólum. Ég hafði í fyrstu áhyggjur af því að það gæti valdið 

vandamálum að ég starfaði sjálf innan þess geira sem ég hugðist rannsaka, að það myndi hafa 

áhrif á viðmælendur mína á einhvern hátt. Áhyggjur mínar reyndust svo óþarfar þegar til þess 

kom að taka viðtölin. Ég varð ekki vör við að viðmælendur mínir héldu aftur af sér eða að það 

hefði neikvæð áhrif að ég starfaði sjálf á samskonar safni og þeir. Þvert á móti fann ég fyrir 

miklum velvilja og áhuga á verkefninu. Ég lagði áherslu á að taka fram hvar ég starfaði, en 

þar sem ég hef ekki verið nema rétt um tvö ár í þessu starfi þekki ég fáa í stéttinni og því ekki 

um nein persónuleg tengsl að ræða.  

Annað atriði sem hefði hugsanlega getað reynst torvelda rannsóknina var aðgengi að 

viðmælendum. Þar sem margir þeirra bókasafns- og upplýsingafræðinga sem starfa í 

framhaldsskólum eru einir á söfnunum, annað hvort alfarið eða hluta úr degi, bjóst ég við að 

einhverjir myndu veigra sér við að taka þátt vegna tímaskorts. Þetta reyndist hins vegar ekki 

vandamál og voru þeir sem haft var samband við í langflestum tilfellum mjög áhugasamir og 

viljugir til að taka þátt. 

Þar sem hér er um eigindlega rannsókn að ræða og fjöldi þátttakenda takmarkaður er 

mikilvægt að taka fram að ekki er hægt að alhæfa um niðurstöðurnar. Þó að niðurstöðurnar 

gefi vissulega ákveðna innsýn í umfjöllunarefnið er fjöldi þátttakenda lítill og þannig koma 

aðeins fram hugmyndir nokkurra einstaklinga, eða þeirra sem tóku þátt í rannsókninni, um 

það. Annar þáttur sem ber að taka tillit til er að aðeins einn þátttakandi starfar í skóla utan 

höfuðborgarsvæðisins og má velta því fyrir sér hvort eða hvernig það hefur áhrif á 

niðurstöðurnar.  

Að lokum er nauðsynlegt að huga að nafnleynd viðmælendanna. Þar sem hér er fjallað um 

frekar afmarkaðan og fámennan starfsvettvang er hugsanlegt að einhverjir þekkist af svörum 

sínum, af talsmáta eða vegna sérstakra aðstæðna á því tiltekna safni. Af þessum sökum var allt 

gert til að reyna að koma í veg fyrir slíkt, með því til dæmis að nota dulnefni og að taka út úr 

svörum öll atriði sem hægt er að rekja með auðveldum hætti til einhvers ákveðins aðila. Engir 

skólar eru nefndir eða staðarhættir sem kunna að vera einkennandi, ekki er tekið fram um 

hvers konar framhaldsskóla er að ræða eða um neinar brautir eða námsleiðir sem þar eru í 

boði annað en almennt bóknám og almennt verknám.  

3.6 Mikilvægi rannsóknar 

Eins og fram hefur komið fóru bókasöfn í framhaldsskólum fyrst að taka á sig þá mynd sem 

við þekkjum í dag á fyrri hluta níunda áratugarins. Þá voru ráðnir fagmenntaðir bókasafns- og 

upplýsingafræðingar á söfnin eitt af öðru og fengu þeir það hlutverk að byggja þau upp og 

skipuleggja starfsemi þeirra. Á síðustu árum og áratugum hafa orðið miklar breytingar, ekki 

eingöngu á hlutverki bókasafna og starfi bókasafns- og upplýsingafræðinga, heldur á 

samfélaginu öllu með ýmsum tæknilegum framförum. Þar eru meðal annars tölvuvæðing, 

Internet, aðgengi að upplýsingum og form þeirra mikilvægir þættir sem hafa mótandi áhrif á 

umhverfi okkar og daglegt líf.  

Lítið hefur verið fjallað um starf bókasafns- og upplýsingafræðinga í framhaldsskólum hér 

á landi á undanförnum árum. Þeir sem starfa á þessum söfnum starfa oft einir í sínum deildum 

innan stórra vinnustaða og takmarkaðir möguleikar á samráði við aðra í sömu stöðu eða 

svipuðum störfum, hvort sem er faglegu eða annars konar. Vegna þeirrar einangrunar sem 

meðlimir stéttarinnar búa margir hverjir við og vegna breytinga á kennsluháttum og aðgengi 

upplýsinga er ekki úr vegi að skoða nánar hlutverk þeirra og stöðu eins og hún horfir við í 

dag, hvað hefur mótandi áhrif og hvað skiptir máli í framhaldsskólum, þar sem verið er að 

undirbúa ungt fólk fyrir framtíðarnám og -störf. 

4 Niðurstöður viðtala 

Í þessum kafla verður gerð grein fyrir helstu niðurstöðum viðtalanna. Kaflanum er skipt í tvo 

undirkafla, í þeim fyrri er farið yfir þann hluta niðurstaðna sem snýr að bókasafns- og 

upplýsingafræðingunum sjálfum og í þeim síðari er fjallað um bókasafnið og starfsumhverfið 

í framhaldsskólum. Notast var við þemagreiningu til að komast að aðalatriðunum í máli 

viðmælenda og reynt að greina hvað þeim þótti mikilvægast að koma til skila um hvert efni 

fyrir sig. Settar eru fram beinar tilvitnanir í viðtölin til að skýra betur þær ályktanir sem 

dregnar eru. Oft var nær ómögulegt að skipa svörunum í skýra flokka þar sem margir þættir 

starfsins eru samtvinnaðir, en í slíkum tilvikum er fjallað um atriðin frá þeim sjónarmiðum 

sem voru mest áberandi. Stuðst var við rannsóknarspurningarnar þegar efninu var skipt í 

kafla, en óhjákvæmilega skarast þeir að einhverju leyti.  

Í fyrri undirkaflanum er fjallað um upplifun viðmælendanna á því hver þeirra helstu 

hlutverk og verkefni séu. Komið er inn á miðlun upplýsinga og upplýsingalæsi, auk 

uppbyggingu safnkosts. Þar er einnig fjallað um önnur verkefni sem eru kannski ekki eins 

afmörkuð en skipa mikilvægan sess í starfinu svo sem nauðsyn þess að vera sýnilegur, 

hindranir, faglegan stuðning, áhrif breytinga og aðlögunarhæfni. Að lokum eru kannaðar 

hugmyndir um framtíðina. Í seinni undirkaflanum eru könnuð viðhorf til starfsumhverfisins 

og upplifun á því. Hér er farið yfir atriði sem tengjast bókasafninu sjálfu, stöðu þess og 

hlutverk innan skólans. Farið er yfir áhrif annarra svo sem kennara og stjórnenda á 

starfsemina, áhrif staðsetningar og nýtingu rýmis. Hér er einnig að finna umfjöllun um 

hvernig safnkosturinn er uppbyggður, hvaða búnaður og aðstaða er nauðsynleg starfseminni 

og bókasafnskerfin sem notuð eru á söfnunum.  

4.1 Bókasafns- og upplýsingafræðingurinn – verkefni í nútíð og framtíð 

Starf bókasafns- og upplýsingafræðinga á skólabókasöfnum í framhaldsskólum felur í sér 

ýmislegt annað en það sem beinlínis blasir við þegar gengið er inn á söfnin. Eflaust dettur 

mörgum í hug að starfið snúist alfarið um bækur, að lána þær út eða leita að þeim og 

vissulega er það stór þáttur í starfinu sé litið til svara viðmælenda minna sem nefndu allir að 

útlán og aðstoð við nemendur í leit að ákveðnum bókum tæki upp mikinn hluta af daglegu 

starfi. Verkefnin voru þó töluvert fleiri og fjölbreyttari, en ákveðin samsvörun kom í ljós í 

svörum viðmælenda minna sem allir virtust sinna svipuðum verkefnum óháð því hvaða safni 

þeir störfuðu á.  

Í mörgum skólum er lögð áhersla á fjölbreytt hlutverk bókasafna með því að nefna þau 

frekar „bókasafn og upplýsingamiðstöð“ eða einfaldlega „upplýsingamiðstöð“ og er það í takt 

við umræðu innan Upplýsingar - félags bókasafns- og upplýsingafræðinga um að breyta 

hugmyndum samfélagsins um hlutverk bókasafns- og upplýsingafræðinga. Þannig eru dregin 

fram atriði sem snúa ekki beint að bókum og vakin athygli á fjölbreytileika starfsins sem felur 

í sér margt fleira eftir að tölvutækni og Internet fóru að gegna veigameira hlutverki í 

upplýsingamálum (Margrét Sigurgeirsdóttir o.fl., 2012). 

Bókasöfn í framhaldsskólum eru fremur fámennir vinnustaðir sé litið á þau sem einingu 

innan skólanna. Meðal viðmælenda minna var enginn sem starfaði alfarið einn á safni, en í 

tveimur tilfellum voru þeir einu bókasafns- og upplýsingafræðingarnir á söfnunum. Þar sem 

þeir voru fleiri en einn var verkaskipting oftast ekki skýr, einna helst var um slíkt að ræða 

þegar kom að fjármálum bókasafnanna, en þau voru án undantekninga alfarið í verkahring 

eins starfsmanns. Á þeim söfnum þar sem bókasafns- og upplýsingafræðingurinn starfaði einn 

eða ásamt starfsmanni með annars konar menntun sá hann um öll verkefni sem tengdust 

faginu beint svo sem val á efni og umsjón með safnkosti, upplýsingaþjónustu og kennslu í 

upplýsingalæsi. 

Viðmælendur mínir töldu almennt að mestur tími færi í að „stússast í kringum nemendur“ 

eins og Anna orðaði það. Flestir töldu einmitt mikilvægasta hlutverk sitt vera að sinna þörfum 

nemenda, útvega þeim það efni sem þeir þyrftu og styðja þá í námi. Upplýsingalæsi var oft 

nefnt í þessu samhengi sem mikilvægt verkefni sem þyrfti að leggja meiri áherslu á, ekki 

eingöngu á safninu heldur í skólakerfinu öllu. Stór hluti starfsins sneri þá að umsýslu með 

safnkosti, innkaupum, grisjun, skráningu, flokkun og öðru því tengdu. Mikilvægt var að passa 

upp á að safnkosturinn þjónaði nemendum og námi eins og til var ætlast, þá bæði með nýjum 

innkaupum og með grisjun á úreltu efni.  

Fjórir af viðmælendunum sáu sjálfir um heimasíður safnanna sem þeir starfa á, en í 

tveimur tilfellum var umsjón með heimasíðu safnsins í höndum samstarfsfólks þeirra, í báðum 

tilfellum bókasafns- og upplýsingafræðingar sem sáu einnig um heimasíður skólanna. Einn 

viðmælandi minn sagði að þess hefði verið farið á leit við starfsmenn bókasafnsins að þeir 

tækju að sér umsjón með heimasíðu skólans, en að þeir hefðu ekki viljað gera það, bæði 

vegna þess að þeir töldu sig ekki hafa nægilega þekkingu til þess og vegna tímaskorts. 

Nokkuð algengt var að bókasöfnin kæmu á einhvern hátt að umsjón með tæknimálum eða 

tækniþjónustu við nemendur, Erla sagðist til dæmis stundum hlaupa í skarðið fyrir 

netþjónustuna ef hún gæti. Umsjón með prenturum var meðal tæknilegra verkefna sem voru í 

verkahring bókasafns- og upplýsingafræðinganna og aðstoð við nemendur í tengslum við 

aðgang að neti. 

4.1.1 Upplýsingaþjónusta 

Upplýsingaþjónusta er stór þáttur í öllu starfi á bókasöfnunum og litu viðmælendur mínir á 

hana sem eitt af sínum helstu verkefnum. Innan upplýsingaþjónustu má til dæmis flokka 

upplýsingaleit fyrir nemendur, upplýsingar og gagnlega tengla á heimasíðum safnanna, yfirlit 

yfir efni sem getur komið þeim að notum og kennslu í upplýsingalæsi og heimildaleit. Flestir 

viðmælenda minna litu annars vegar á kennslu og hins vegar leit að efni og framsetningu á því 

fyrir nemendur sem helstu verkefni sín í tengslum við upplýsingaþjónustu. Til að uppfylla 

upplýsingaþarfir nemenda er reynt að hafa alltaf einn bókasafns- og upplýsingafræðing á vakt 

sem getur séð um leit og aðstoðað við upplýsingaöflun. Gert er ráð fyrir því að nemendur og 

kennarar beri sig sjálfir eftir þjónustunni, en viðmælendur mínir lögðu sig fram um að 

nemendur vissu hvaða þjónustu þeir gætu sótt á safnið með safnkynningum og þess háttar. 

Algengast var að upplýsingaleit tengdist verkefnum í skólanum og þá var einnig algengt að 

kennarar hefðu bent nemendum á að leita til bókasafnsins.  

Nokkrir viðmælenda minna buðu upp á einstaklingsþjónustu í tengslum við verkefni sem 

nemendur áttu að vinna. Erla sá um þessa þjónustu á safninu þar sem hún starfar. Hún kynnti 

þessa þjónustu fyrir nemendum í safnkennslu og taldi um helming nemenda sem unnu að 

loka- eða kjörsviðsverkefnum hafa sótt til sín slíka þjónustu:  

Já, þau hafa samband og koma og ég sest niður með þeim, þá förum við alveg yfir 

hvaða verkefni þau eru með og maður svona reynir að sjá hvort maður finni 

eitthvað hjá okkur ..., þetta er þá bara einstaklingskennsla og þá hittir maður þau 

kannski svona tvisvar. 

Að hennar mati gagnaðist einstaklingsaðstoð nemendum betur við að komast af stað í 

verkefnum: 

... þetta nýtist að mörgu leyti miklu betur því þá getur maður fylgt eftir, maður er 

þá að panta sum millisafnalánin frá [öðrum söfnum], einhverjar bækur. Annað 

hvort sækja þau eða við náum í þetta fyrir þau. Við reynum að láta þau sækja en 

svo pöntum við oft greinar þannig að þau þurfa að koma aftur og, sem sagt, að 

fylgja þessu eftir og segja manni þá kannski hvort þurfi eitthvað meira og þá 

förum við aðeins dýpra í verkefnið. Ég held að þetta sé miklu praktískara sko. Þó 

að maður sakni kannski hins að geta ekki messað bara yfir þeim og að allir bara 

komist af stað, en reyndin er ekki sú, þau þurfa handleiðsluna alveg hreint af stað 

..., inn í sitt verkefni persónulega. 

Hún taldi nemendur þannig fá meira út úr persónulegri þjónustu og taldi betra að laga sig 

að því en að halda til streitu því sem hafði verið gert áður. Eyrún sagði að stundum kæmi fyrir 

að nemendur kæmu til þess að leita að prentuðum heimildum fyrir ritgerðir eða verkefni. Þau 

teldu sig oft þegar vera búin að leita á netinu en stundum kæmi í ljós að leitinni á netinu hefði 

verið ábótavant hjá þeim og þau fengju þá aðstoð við leit að gögnum bæði í prentuðu formi og 

rafrænu. Sigurlaug sagðist einnig bjóða upp á heimildalista sem nemendur gætu fengið senda í 

tölvupósti eða útprentaða.  

4.1.2 Upplýsingalæsi  

Upplýsingamagn sem venjulegt fólk hefur aðgang að hefur aukist gríðarlega á undanförnum 

árum með aukinni netvæðingu samfélagsins. Í ljósi þess er kannski ekki að furða að 

viðmælendur mínir nefndu allir það að efla upplýsingalæsi nemenda sem eitt af mikilvægustu 

hlutverkum sínum. Sigurlaug sagði það hlutverk vera mikilvægara nú en nokkru sinni áður 

vegna þeirrar ógrynni upplýsinga sem hægt væri að nálgast með auðveldum hætti og sem 

nemendur ættu í erfiðleikum með að meta og nýta. Hildur sagði að hún hefði tekið eftir því að 

þótt nemendum væri tamt að „gúggla“ allt þýddi það ekkert endilega að þeir vissu hvað þeir 

ættu að gera við upplýsingarnar eða skildu þær einu sinni. Oft væri eini kvarðinn sem notaður 

væri til að meta efnið það hversu vel það liti út og texti væri tekinn upp gagnrýnislaust og 

notaður sem heimild.  

Hildur vildi meina að ástæðan fyrir þessu væri einmitt aðgengið að upplýsingum, það væri 

svo auðvelt að fara bara á netið og finna eitthvað sem væri klippt til án mikillar fyrirhafnar. 

Hún taldi nauðsynlegt að auka alla kennslu í upplýsingalæsi og átti þá ekki eingöngu við á 

bókasafninu heldur í skólakerfinu öllu og fleiri viðmælendur tóku undir þetta. Sigurlaug taldi 

vísbendingar um það að kennarar vísuðu nemendum síður nú en áður á bókasafnið til að leita 

að upplýsingum og bentu þeim á að fara bara á netið. Hún taldi þetta slæma þróun og að 

mikilvægara væri nú en áður að nemendur gætu „greint kjarnann frá hisminu og að þau átti 

sig á því hvað eru áreiðanlegar heimildir og hvað ekki…“ einmitt vegna þess að þeir notuðu 

netið meira til að afla sér upplýsinga um ýmis efni. 

Hún taldi átak þurfa til að efla upplýsingalæsi og að bókasöfnin ættu að koma sterk þar inn. 

Hildur sagði nemendur vissulega misjafnlega vel í stakk búna til að meta upplýsingarnar sem 

þeir finndu á netinu, en að magnið yrði oft yfirþyrmandi fyrir þá. Þetta ætti reyndar ekki 

eingöngu við um netið heldur ættu nemendur stundum alveg jafn erfitt með að finna 

upplýsingar í bókum. Kennsla í upplýsingalæsi þyrfti þannig að taka tillit til fleiri miðla en 

eingöngu þeirra tölvutæku.  

Sé litið á svör viðmælenda minna í heild kom fram að allir sinntu kennslu í upplýsingalæsi, 

en kennslan tók á sig mismunandi mynd eftir því sem aðstæður á söfnunum leyfðu. Yfirleitt 

fór hún þó að einhverju marki fram í tengslum við kennslu í lífsleikni þannig að nemendur í 

lífsleikni komu á safnið eða þá var farið til þeirra í kennslustundir. Áherslurnar voru á að læra 

að nota Leitir.is og finna gögn í safninu, en einnig var fjallað um mat á upplýsingum og 

leitaraðferðir á netinu. Ritgerðasmíð með áherslu á úrvinnslu heimilda og heimildaskráningu 

var einnig hluti af kennslunni. Þeir viðmælendur sem starfa í skólum þar sem boðið er upp á 

sérhæfðar námsbrautir, svo sem iðnnám, tóku fram að kennslan væri sniðin að sérþörfum 

hvers hóps og nemendum væru til dæmis sýnd gagnasöfn sem kæmu þeim sérstaklega að 

notum.  

Rétturinn til að læra upplýsingalæsi kom til tals í einu viðtalinu, en einn viðmælandi sagði 

að ekki þætti öllum sjálfsagt að nemendum væri boðið upp á kennslu í því að taka saman 

upplýsingar og nýta þær sér til gagns, þótt hún teldi slíka kennslu gagnast öllum. Hún vildi 

meina að ein besta leiðin fyrir nemendur að læra þá aðferðafræði og vinnubrögð sem þyrfti til 

að efla upplýsingalæsi væri að vinna stór lokaverkefni, en það væri ekki boðið upp á slíkt eða 

gerð krafa um það í öllu námi. Henni virtist viðhorfið innan skólakerfisins stundum vera á þá 

leið að þeir nemendur sem ekki stefndu á frekara nám hefðu ekkert við þessa færni að gera og 

fannst henni það viðhorf mjög slæmt. Sagði hún nemendur hafa tjáð sér að lokaverkefnisvinna 

með öllu sem henni fylgir, afmörkun efnis, heimildaleit, úrvinnslu heimilda og svo framvegis, 

hefði verið með því gagnlegra sem þau hefðu lært.  

Allir viðmælendur kváðust kenna nemendum og í mörgum tilfellum einnig kennurum að 

nota Leitir.is. Ekki voru allir sammála um hvort leitarviðmótið á Gegnir.is eða Leitir.is væri 

betra en þó hölluðust fleiri að því að Leitir.is ætti vinninginn og framtíðin lægi í notkun á 

þeirri síðu. Viðmælendur mínir voru ánægðir með síðuna og töldu sérstaklega framför að nú 

væri hægt að leita eftir tegund safns, en Eyrún tók fram að hún hafi ekki farið að kenna 

nemendum markvisst að nota síðuna fyrr en boðið var upp á þann möguleika. Sigurlaug taldi 

nauðsynlegt að byrja að kenna nemendum að nota Leitir.is strax í grunnskóla til að auka færni 

þeirra í gagnaleit á netinu. Fleiri tóku undir það og Anna taldi Leitir.is vera kjörna leið til að 

auðvelda leitarferlið fyrir nemendur þar sem allt væri á einum stað. Eyrún vildi meina að 

auðveldara væri fyrir nemendur að nota Leitir.is en Gegnir.is til að leita að gögnum þar sem 

leitarviðmótið væri þægilegra og leitin skýrari. Auðveldara væri að skilgreina leitir þar og 

afmarka þær með aðferðum sem nemendur könnuðust við. 

Þótt almenn ánægja virtist ríkja um Leitir.is þótti nokkrum betra að nota Gegnir.is þegar 

þeir leituðu sjálfir að bókum. Erla sagðist gera þetta og taldi það bara vera gamlan vana; hún 

ætti ennþá eftir að venjast því að nota Leitir.is alfarið við alla leit. Augljóslega væri það samt 

framtíðin. Ánægjan með fræðigreinahlutann af Leitir.is var ekki eins útbreidd og hún var með 

hluta leitarvefsins sem snýr að íslenskum gögnum. Viðmælendur höfðu lent í vandræðum 

með leit þar og kváðust ekki nógu ánægðir með hann. Þeim þótti hann of takmarkaður og 

kusu frekar að leita beint í erlendum gagnasöfnum.  

4.1.3 Safnkostur 

Eitt af þeim verkefnum sem viðmælendur mínir lögðu áherslu á var það sem sneri að 

safnkostinum, enda safnkosturinn mikilvæg leið fyrir söfnin til að styðja við námið. Þegar 

rætt var um safnkostinn kom í ljós að áherslur á öllum söfnunum voru þær sömu hvort sem 

um var að ræða verknámsskóla eða bóknámsskóla. Aðaláherslan var alltaf á að eiga efni sem 

styddi við kennsluna. Þannig var allt námsefni keypt inn og efni sem nemendur þyrftu að nota 

við verkefnavinnu og ritgerðaskrif. Eyrún sagðist reyna „að fylla upp í göt þar sem maður 

verður var við að vanti þegar nemendur eru í verkefnavinnu eða einhverju slíku“ auk þess sem 

íslensk bókaútgáfa hefði áhrif á innkaupin að einhverju leyti þótt hún reyndi líka að fara út 

fyrir það. Elísabet sagði: 

... og það er svona einhver metnaður hjá okkur að eiga þetta og af því að þetta 

tengist verkefnum sem þau eru að gera þá metum við það þannig að það tengist 

náminu þeirra. Það er bara gott að eiga þetta þannig að, að við erum svolítið að 

viða að okkur bara alltaf þannig efni. 

Meginuppistaða safnkosts á öllum söfnunum eru bækur, tímarit og DVD-diskar. 

Nemendum býðst að fá námsefni lánað í tíma, en það er ekki lánað heim. Með því móti er 

reynt að koma til móts við þarfir allra. Erla sagði: 

Það er ætlast til að þau kaupi kjörbækur en þarna..., þau vita að þau geta reddað 

sér ef þau gleyma bókinni heima eða eru óvænt í gati þá geta þau komið bara, eða 

sumir eru mjög skipulagðir og koma bara ef þau eru í götum og klára og spara sér 

bók.  

Anna tók í svipaðan streng:  

Ég legg áherslu á það í [safnkynningum] að þau komi og nýti götin sín, það spari 

þeim tíma og peninga ef þau lesa bara hálftíma, þrjú korter á dag í kjörbókunum 

þá jafnvel spara þau sér að þurfa að kaupa þær. 

Ýmiskonar tæki og búnaður voru einnig talin upp sem hluti af safnkostinum og voru lánuð 

nemendum á safninu eða í tíma, þar á meðal voru vasareiknar og heyrnartól í tölvurnar. Einn 

viðmælandi nefndi Landsaðgang sem hluta af safnkostinum og í einhverjum safnanna eru 

tölvur til útláns. Aðeins tveir viðmælendur tóku fram að þeir hefðu óformlegt samstarf við 

almennings- eða háskólasöfn þar sem fengin væru að láni safngögn sem ekki þótti ástæða til 

að kaupa inn vegna þess að það væri efni sem væri kennt tímabundið. Allir viðmælendur 

nefndu þó að auðvelt væri að leita til annarra framhaldsskólasafna til að fá lánað efni ef þyrfti 

að leysa tímabundna þörf. Í skólum þar sem kenndar eru sérstakar námsbrautir eða iðngreinar 

er séð til þess að til sé gott úrval af efni sem tengist þeim brautum og er það oft efni sem er 

ekki til á öðrum söfnum. Reynt var að hafa það efni áberandi til að sýna sérstöðu safnsins og 

til að gera nemendur meðvitaða um að þessi gögn væru til, þannig sagði Hildur til dæmis að 

hún reyndi að hafa fagefnið „sýnilegt og svolítið flott safn“. 

Enginn viðmælendanna taldi sig vera með formlega innkaupastefnu þó skýrar línur væru í 

innkaupum safnanna. Sigurlaug nefndi að hún hefði verið með innkaupastefnu, en hefði í raun 

þurft að leggja hana af vegna sparnaðar. Innkaupavenjur hefðu þannig breyst: 

Ég fór og skoðaði efnisflokka og í samræmi við þarna kennslugreinar og reyndi að 

kaupa efni ..., en núna verð ég svolítið að takmarka það við, ef ég kaupi sko sjálf 

eitthvað áfram, svolítið takmarka við sko bara það sem eru beiðnir. 

Fleiri sögðust einnig hafa þurft að breyta innkaupavenjum í kjölfar sparnaðar. Algengt var 

að innkaupin miðuðust við tillögur frá kennurum og eftir því sem fjárhagur leyfði einnig 

tillögur frá nemendum. Þó tók Sigurlaug fram að það kæmi henni stundum á óvart hversu lítið 

af tillögum bærust frá kennurum.  

Viðmælendur mínir höfðu mjög ákveðnar skoðanir á grisjun og voru þær með fáum 

undantekningum mjög svipaðar. Áhersla var lögð á að heildareintakaeign safnanna væri ekki 

aukin mikið og skipti þar plássið sem safnið hafði yfir að ráða miklu máli. Tveir 

viðmælendanna tóku fram að söfnin væru ekki geymslusöfn og að engin ástæða væri til að 

geyma úrelt og úr sér gengið efni. Eyrún lýsti afstöðu sinni á eftirfarandi hátt: 

Mér finnst það mjög mikilvægt að við séum ekki að, að safnið sé dálítið lifandi 

þannig við séum ekki að..., ég held að það sé dálítið mikilvægt sérstaklega þegar 

maður er að þjóna, ég meina ungt fólk ... . Bara að maður sé meðvitaður um það. 

Að maður sé ekki að geyma eitthvað sem er ekki að nýtast sko af því við erum 

ekki varðveislusafn og flest er þá til annars staðar og óþarfi að halda, þannig ég 

held að þetta sé svona, ekki æskilegt að safnið stækki mjög mikið meira. 

Hún taldi mikilvægt að safnið væri lifandi og safnkosturinn í stöðugri þróun og taldi það 

vera í takt við notendahópinn. Tímarit voru það sem oftast var nefnt fyrst þegar spurt var um 

grisjun og var þá sérstaklega talað um grisjun á erlendum tímaritum. Anna nefndi að 

nemendur vildu helst fá tímaritsgreinar á íslensku þó að sumir gætu notað leitargáttir eins og 

Hvar.is og því væri til lítils að geyma gömul erlend tímarit. 

Aðeins einn viðmælandi sagðist almennt ekki hafa neitt samráð við kennara um hvað væri 

grisjað, en hafði fengið fagkennara til að fara yfir efni sinna greina þegar breytingar voru 

framundan á safninu. Í svari annars kom fram að eingöngu væri haft samráð við kennara í 

vafatifellum. Um helmingur sagðist fara fram á það við fagstjóra eða kennara að þeir kæmu á 

einn eða annan hátt að grisjun á efni, en þetta kallaði á ákveðna togstreitu eins og sjá má á 

eftirfarandi ummælum Elísabetar:  

Við vildum grisja töluvert meira kannski, en það er svona bremsurnar eru kannski 

kennararnir, ekki allir. En það eru þarna náttúrulega innan um kennarar sem að eru 

afar miklir grúskarar og vilja hafa aðgang að þessum bókakosti, sem eðlilegt er, 

og við erum svona svolítið tvístígangi varðandi þetta, en okkur tekst nú alltaf 

eitthvað að grisja og það er ágætt en ... það væri mjög gott að geta grisjað meira 

og hafa meira pláss fyrir nýjar bækur vegna þess að þetta er að verða ansi þröngt í 

hillunum finnst okkur. 

Eins og sjá má er vilji til að koma til móts við óskir og þarfir kennara, en stundum er það 

einfaldlega ekki hægt.  

Í þeim tilfellum sem bókasafnið hafði á einhverjum tímapunkti skipt um húsnæði eða 

aðstöðunni verið breytt var algengt að tækifærið væri gripið til að grisja vel. Hið sama átti við 

um þau söfn sem höfðu skipt um bókasafnskerfi. Hildur sagðist grisja „dautt efni“ sem hefði 

ekki hreyfst lengi, en ljóst er að breytingar sem orðið hafa á kennsluháttum hafa töluverð áhrif 

á safnkost safnanna og þar með á grisjun. Sigurlaug nefnir þetta og segir: 

... í kennslunni er margt að breytast, það hefur rosalega margt breyst í 

tungumálakennslu. Miklu færri kjörbækur lesnar og bara varla um kjörbókarlestur 

í ákveðnum tungumálum lengur. Það hefur mjög mikið breyst og þá náttúrulega 

að maður..., að taka pláss upp undir það sem aldrei verður notað. Já það verður 

grisjað. 

Eyrún var á sama máli og nefndi einnig að ekki væri lengur þörf á ýmsu efni sem áður 

hefði þótt sjálfsagður hluti safnkostsins: 

Við grisjuðum til dæmis mjög mikið ... bara af gömlum handbókum og einhverju 

slíku sem er náttúrulega orðið svo mikið rafrænt aðgengi að og það er náttúrulega 

hérna breyst mjög mikið hvað maður þarf að eiga frá því sem var. Eins og 

úrklippusöfn og eitthvað, ég meina maður er búinn að henda þessu öllu sem var 

kannski mikil áhersla á fyrir 10 árum og náttúrulega fyrr. Að fylgjast með í 

blöðum og tímaritum núna er þetta svo aðgengilegt að maður þarf þess ekki. 

Skáldsögur og ævisögur fá yfirleitt að vera á söfnunum en Anna sagðist taka sig til og losa 

safnið við „bekkjarsett“, kjörbækur sem ekki væru lengur lesnar. Af orðalagi viðmælenda 

minna að dæma var grisjun eitthvað sem flestum þótti erfitt, enda stríðir kannski gegn 

skoðunum og gildum margra að henda bókum þó að ekki verði hjá því komist þar sem plássið 

og tilgangur safnanna býður ekki upp á að allt sé geymt. 

4.1.3.1 Rafbækur 

Rafbækur komu reglulega til tals í öllum viðtölunum, bæði var spurt út í þær sérstaklega, 

viðhorf til þeirra og rafbókaeign safnanna, en einnig minntust flestir viðmælendur á þær í 

öðrum svörum sínum. Af því er ljóst að hver sem afstaða viðmælenda kann að vera til rafbóka 

eru þær ofarlega í hugum þeirra flestra, enda hafa umræður um þær verið áberandi í 

fjölmiðlum og annars staðar að undanförnu. Viðhorf til rafbóka var hins vegar ekki alltaf hið 

sama, á heildina litið var það jákvætt en flestir voru tvístígandi og biðu eftir betri 

útlánalausnum en þeim sem nú eru í boði.  

Á fjórum söfnum hafði verið fjárfest í einhverri tegund rafbóka. Bæði var um að ræða 

rafbækur til uppsetningar á tölvur og lesbretti, í flestum tilvikum Kindle frá Amazon. Þeir sem 

keypt höfðu lesbretti voru sammála um að þau hefðu ekki nýst eins og hafði verið búist við. 

Aðsókn í tækin var lítil og nemendur völdu frekar hefðbundnar pappírsbækur ef þær voru til. 

Sigurlaug sagði að lesbretti væru einstaklingstæki sem hentuðu ekki til að hlaða inn á bókum 

fyrirfram og lána eins og um hefðbundnar bækur væri að ræða. Hún taldi líklegra að þau yrðu 

vinsælli ef nemandi gæti fengið lánað tækið og fyllt á það sjálfur eða komið með sitt eigið 

tæki og hlaðið bókum inn á það sem hyrfu svo af því og seinni kostinn taldi hún ákjósanlegri.  

Flestir viðmælenda minna nefndu að einhverskonar utanumhaldskerfi vantaði fyrir 

rafbækur og töldu að slíkt þyrfti að finna áður en hægt væri að nýta þær almennilega. Hildur 

sagðist hafa velt fyrir sér möguleikanum á að kaupa rafbækur aðrar en í lesbretti en komist að 

þeirri niðurstöðu að það væri flóknara en maður áttaði sig á í fyrstu. Hún taldi takmarkandi að 

aðeins væri hægt að setja þær upp á ákveðinn fjölda tölva og taldi þær of dýrar að kaupa inn á 

meðan ekki væri búið að finna lausn á því sem hentaði öllum. Hún benti einnig á að ekkert 

mál væri að kaupa inn á Kindle til dæmis, en aftur væri takmarkandi að þær bækur væru háðar 

því hvaða tæki væri til ráðstöfunar. Allir viðmælendurnir voru sammála um að rafbækur leiki 

hlutverk í framtíð bókasafnanna, en að finna þyrfti lausnir til þess að hægt væri að nýta þær 

sem best. 

4.1.4 Að vera sýnilegur 

Sum verkefnanna sem viðmælendur mínir töluðu um að þeir sinntu voru þess eðlis að ekki var 

almennilega hægt að afmarka þau frá öðrum verkefnum og í raun ekki litið á þau sem eiginleg 

verkefni. Eitt slíkt sem kom reglulega til tals í flestum viðtölunum var að vera sýnilegur og 

passa að nemendur og starfsfólk þekktu safnið og starfsmenn þess. Meðal þess sem hafði áhrif 

á þetta var staðsetning safnsins, en einnig töldu viðmælendurnir að þeir gætu sjálfir stuðlað að 

því að safnið væri áberandi innan skólans. Ein leið til að auka sýnileika var að fara út í 

kennslustundir með kynningar eða fá nemendur í hópum á safnkynningar. Hildur taldi einnig 

mikinn kost að hafa safnið sem næst nemendum og hún lagði áherslu á að safnið væri 

þátttakandi í viðburðum nemenda. Hún sagði að maður þyrfti að hafa sig allan við til að passa 

upp á að safnið gleymdist ekki og það væri auðvelt að gera bara ekkert, það væri hins vegar 

alls ekki góð afstaða:  

maður þarf bara alltaf að passa sig svolítið að vera svolítið sýnilegur bara í 

einhvern veginn í því umhverfi sem maður er. Það er líka auðvelt að vera einhvern 

veginn að enginn tekur eftir þér. Þú getur alveg gert það en ég held að maður eigi 

ekki að gera það. Þú veist, vera með! Og eins náttúrulega og bara skólastarf. Það 

er alltaf að breytast og vera bara þátttakandi í breytingunum og vera, fá að vera 

með í einhverjum sko, verkefnum og svo framvegis, þá ertu alltaf búinn að tryggja 

þér pínulítið pláss. Ég held það já. 

Fleiri viðmælendur nefndu þetta og töldu mikilvægt að passa upp á að safnið væri sýnilegt. 

Ef því væri ekki stöðugt haldið á lofti innan skólans myndu nemendur auðveldlega gleyma 

því og í kjölfarið hætta að nota það. Önnur leið til að gera safnið sýnilegt var með Gegnisaðild 

þar sem safnkosturinn kæmi þá fram á Leitir.is og í þeim hluta Gegniskerfisins sem 

starfsmenn safna nota. Það væri til mikilla bóta fyrir söfnin að geta verið sýnilegri á þeim 

vettvangi, þó að þau lánuðu vissulega ekki út gögn til annarra en nemenda og starfsfólks skóla 

nema í sérstökum undantekningartilvikum. Viðmælendur mínir töldu það annars vera á sína 

ábyrgð að passa upp á að safnið gleymdist ekki og að nemendur og starfsfólk vissu hvað 

þangað væri hægt að sækja. Nokkrir nefndu að mikilvægt væri að taka þátt í nefndum og 

ráðum innan skólans, þannig gleymdist maður síður. 

4.1.5 Breytingar og aðlögunarhæfni  

Þau fjölbreyttu störf sem bókasafns- og upplýsingafræðingar í framhaldsskólum þurfa að 

sinna á söfnunum fela í sér að nauðsynlegt er að geta aðlagað sig að nýjum aðstæðum og að 

geta unnið í umhverfi sem er í sífelldri mótun. Ekki eingöngu má segja að viðskiptavinirnir 

séu síbreytilegur hópur þar sem nemendur útskrifast og nýjir koma í staðinn, heldur er 

vettvangurinn sem slíkur í stöðugri þróun. Tölvutækni með síaukinni áherslu á rafræn gögn og 

rafbækur hefur til dæmis breytt starfinu töluvert á síðustu áratugum, enda voru breytingar og 

aðlögunarhæfni áberandi í öllum viðtölunum og komu fram í tengslum við margar 

mismunandi hliðar starfsins.  

Aðlögunarhæfni er nauðsynleg bæði í ljósi framfara í tækni og breytinga á námskrám, en 

einnig vegna þess að ákveðin óvissa einkennir dagleg störf á söfnunum. Elísabet sagði til 

dæmis „það pantar enginn tíma á bókasafninu“ og sagði oft erfitt að spá fyrir um aðsókn og 

daglega nýtingu. Sigurlaug talaði um að gengið væri í störfin eftir því sem þau lægju fyrir og 

tími gæfist og Hildur sagði að oft væri ekki hægt að ganga að því sem vísu að alltaf væri hægt 

að gera hlutina á sama hátt: 

... svo er líka voða margt sem að maður finnur að maður þarf bara að aðlaga 

hverju safni fyrir sig og bara hópnum sem þú ert að umgangast maður verður 

stundum bara að brjóta pínu reglurnar og búa þær til svona já svona aðlaga þær 

svona, hvað á maður að segja, notendahópnum svolítið. 

Hún talaði um mikilvægi þess að laga sig að aðstæðum og nefndi til dæmis að þegar hún 

hóf störf á safninu hafi ekki verið boðið upp á safnkynningar þar sem aðstæður hafi ekki þótt 

bjóða upp á það. Þá hafi verið nauðsynlegt að finna aðra leið til að halda kynningarnar, til 

dæmis með því að fara í tíma og segja nemendum frá safninu. Hún sagði lausnina vera þá að 

maður þyrfti að endurskoða hugmyndir sínar reglulega sjá „hvað passar hverju sinni“.  

Elísabet talaði um að stöðug þróun á tækni og þeim möguleikum sem væru í boði til að afla 

upplýsinga feli í sér mikla vinnu. Henni fannst eins og hún þyrfti að hafa sig alla við til að ná 

að fylgjast með og læra að nýta allt sem væri nýtt og samþætta það þeirri tækni og þekkingu 

sem væri til fyrir. Hún taldi mikilvægt fyrir bókasafns- og upplýsingafræðingana sem starfa á 

söfnum í framhaldsskólum að velta því fyrir sér hvernig væri best að nýta gamalt og nýtt 

saman en líka hvernig maður gæti endurnýjað sig í starfi. Hún talaði einnig um mikilvægi 

þess að fylgjast með og að halda sig við efnið til að missa ekki af þróuninni: 

Maður verður að vera einhvern veginn alls staðar. Maður verður að fara í nám og 

maður verður að fara á námskeið og maður verður að lesa fagblöðin. Maður 

verður að tala við þá sem eru að útskrifast og fylgjast með hvað er verið að kenna 

í háskólanum og svona. Þú veist. Hvernig á ég að gera þetta allt í fullri vinnu þar 

sem allt er að gerast? Það er bara... jájá, ég, maður verður alla vega að vera glaður 

með það sem maður er að gera og já finnast það spennandi. Það getur ekki verið 

annað en spennandi að vinna þar sem að þú ert, þar sem að við erum er allt að 

gerast.  

Hún benti einnig á mikilvægi þess að ungir og gamlir ynnu saman til að hægt væri að fá 

það besta út úr því sem væri í boði:  

... og mér finnst að þetta hljóti að vinna vel saman, þessar lífsreyndu sko, þessir 

gömlu, og þessir ungu sem að koma inn svona ferskir. Við verðum að reyna að 

vinna saman að því að halda utan um þetta allt.  

Það er þó ekki eingöngu í tengslum við tæknina sem miklar breytingar eiga sér stað heldur 

einnig í kennsluháttum og skólastarfi. Hildur sagði að það væri algerlega nauðsynlegt að taka 

þátt í þeim breytingum sem væru að verða á kennsluháttum og skólakerfinu. Hún taldi skipta 

öllu máli að „vera bara svolítið svona opinn og ekki útiloka neitt.“. Sigurlaug var á sama máli 

og talaði um að breytingar á kennsluháttum hefðu áhrif á innkaup á safninu. Anna sagði að 

sama skapi að þessar breytingar hefðu áhrif á starfsemi safnanna. Hún taldi minna um að 

nemendur væru látnir skrifa heimildaritgerðir og það hefði áhrif á hennar starf. Breytingarnar 

eru þó ekki eins alls staðar eins og kom fram í því að á meðan Elísabet taldi útlán á 

skáldsögum vera að aukast á safninu hjá sér þá taldi Eyrún að dregið hefði úr þeim hjá sér. 

Ekki er gott að segja hver skýringin á því er, en skólarnir þar sem þær starfa eru nokkuð 

sambærilegir hvað varðar námsframboð og aldursdreifingu nemenda. 

Myndmálið í kringum breytingarnar var mjög áhrifaríkt og greinilegt að viðmælendur 

mínir tengdu breytingar við eðli bókasafna. Hildur sagði að á safninu væri „eilíft líf og fjör“ 

og Anna talaði um að tölvubyltingin hefði verið „eins og súrefni inn í fagið“. Hildur og 

Elísabet töluðu báðar um bókasafnið í „hjarta“ skólans og Eyrún sagði að sér þætti mikilvægt 

að safnið væri „dálítið lifandi“. Þannig virðist vera mikilvægt að notendur safnanna upplifi 

þau ekki sem stöðnuð heldur sem stað þar sem er áhersla á að fylgjast með og vera í takt við 

þróun bæði á sviði tækni og annars staðar. Bókasafnið er lifandi staður þar nýjungum er tekið 

opnum örmum og fundnar leiðir til að samþætta þær því gamla sem er búið að sanna gildi sitt. 

Eyrún sagði einmitt að hún teldi eðli safna vera „að fylgja þróuninni og vera jafnvel samhliða 

eða á undan eftir því sem hægt er“ og taldi hún að bókasöfn á Íslandi hefðu staðið sig vel á 

því sviði.  

4.1.6 Faglegur stuðningur 

Faglegur stuðningur hefur mismunandi merkingu í hugum viðmælenda minna og þeir notuðu 

ólíkar aðferðir til að sækja sér þann stuðning sem þeir töldu sig þurfa. Allir voru þrátt fyrir 

það sammála um að það væri á þeirra eigin ábyrgð að sækja sér faglegan stuðning og má í 

ljósi þess líta á það sem eitt af þeim verkefnum sem þeir fást við í starfi sínu.  

Algengast var að viðmælendur fengju faglegan stuðning með námskeiðum og fyrirlestrum, 

en fram kom að framboðið mætti vera betra. Helst var minnst á námskeið á vegum Landskerfa 

bókasafna sem þóttu gagnleg, en lítið annað virtist vera í boði að þeirra mati. Eyrún taldi að 

eitthvað hlyti að hafa dregið úr framboði á námskeiðum og fyrirlestrum því henni fannst eins 

og áður hefði verið meira framboð. Hildur sagði að það hefði áhrif að oft kæmist maður ekki 

þegar maður vildi fara, það drægi úr áhuganum. Eitthvað var um að viðmælendur mínir sæktu 

ráðstefnur erlendis og var þá helst talað um árlegar ráðstefnur á vegum IFLA. Einn 

viðmælandi nefndi að hún læsi fagtímarit til að fylgjast með í faginu og einn að þátttaka í 

faglegu starfi innan stéttarinnar væri góð til að efla fagvitund, kynnast öðrum og fylgjast með. 

Það sem viðmælendur mínir lögðu mesta áherslu á var að sækja sér faglegan stuðning með 

því að hitta annað fólk í geiranum og kann ástæðan að vera sú að oft eru fáir á vinnustaðnum 

til að ræða fagleg málefni við. Anna taldi það jafnast á við gott námskeið, „að vinna með fólki 

og sjá hvað það er að gera og fara í heimsókn til þeirra á vinnustaði“. Þetta væri líka leið til að 

vinna gegn einangrun í starfi. Þeir sem störfuðu með öðrum bókasafns- og 

upplýsingafræðingum töluðu um gagnsemi þess að hafa einhvern að ræða við sem væri með 

svipaðan bakgrunn.  

Allir viðmælendur mínir töluðu um mikilvægi Samstarfshóps bókasafnsfræðinga í 

framhaldsskólum, SBF, og allir voru á einu máli um nauðsyn hópsins og tóku fram að þeir 

hefðu ekki viljað vera án hans. Þar væri hægt að fá stuðning, bæði faglegan og félagslegan. 

Hópurinn fái auk þess fyrirlesara til sín reglulega til að ræða málefni sem tengjast starfsemi 

safnanna og að farið sé í heimsóknir út á land sem getur verið mjög gagnlegt og áhugavert.  

Erla sagði að oft fengi maður hugmyndir þegar maður sæi hvað aðrir væru að gera og fengi 

staðfestingu á því að maður væri að gera hlutina rétt. Hildur tók þetta saman á eftirfarandi 

hátt: 

Mér finnst nauðsynlegt að vera í samstarfi við einhverja og auðvitað eiga söfn, 

eða framhaldsskólasöfnin margt sameiginlegt eða já og bara nauðsynlegt að hitta 

kollega, já. Því að auðvitað hérna þó að maður sé að vinna alltaf með fólki hér þá 

er maður líka stundum svona einyrki. Fólk bara með ólíka menntun, já, það er 

alveg svona þetta bara að hitta fólk sem er að hugsa svipað og þú og er að upplifa 

svipaða hluti og þú og maður getur alltaf bæði miðlað og fengið eitthvað tilbaka 

sko. Mér finnst maður bara græða og hérna nauðsynlegt að hittast og sjá hvað 

aðrir eru að gera og þá líka uppgötvar maður oft að maður er að gera ágæta hluti 

sjálfur eða getur svo bætt við og svo framvegis. Þannig það er bara alveg mjög 

gott. 

Einn af viðmælendum mínum starfar á safni sem er utan höfuðborgarsvæðisins og leit hún 

svo á að samstarf hópsins væri ómetanlegt og nauðsynlegt. Hún taldi póstlista hópsins mjög 

gagnlegan enda hefðu þeir sem ekki byggju í Reykjavík takmarkaða möguleika á að mæta á 

fundi. Hún taldi það ákveðinn létti að geta leitað til hópsins með faglegar spurningar og 

spurningar tengdar daglegu lífi og rekstri safnanna. Hópurinn gegnir einnig mikilvægu 

hlutverki til að vinna að sameiginlegum málefnum fagsins og koma á framfæri athugasemdum 

við stjórnvöld. Anna sagði að henni þætti nauðsynlegt að nýta samstarfið til að ræða hvernig 

ætti til dæmis að hafa þátt skólabókasafna í aðalnámskrá og taldi mikilvægt að nýta þennan 

vettvang til þess að hafa samráð um hluti sem snertu söfnin.  

4.1.7 Framtíðin 

Framtíðin kom oft til tals í viðtölunum í ýmsu samhengi og ljóst að hún er ofarlega í huga 

viðmælenda, enda kom fram að breytingar og þróun eru eitt megineinkenni starfsins. Meðal 

þess sem kom til tals í tengslum við framtíðina voru þau áhrif sem rafbækur kynnu að hafa og 

hvernig hlutverk safnanna myndi breytast með breyttum kennsluháttum þar sem meiri áhersla 

væri á einstaklingsmiðað nám og hópverkefni. Aukin áhersla á hlutverk safna í tengslum við 

upplýsingalæsi var einnig áberandi og í því samhengi var minnst á hvaða áhrif stefna eða 

stefnuleysi yfirvalda í upplýsingamálum kynni að hafa á starfsemina.  

Elísabet sá fyrir sér að bókasöfnin væru upplýsingaveitur sem væru undir stjórn bókasafns- 

og upplýsingafræðinga. Hún talaði um mikilvægi þess að vel tækist til við að tengja saman 

tækninýjungar og eldri starfsaðferðir og að nýjungar væru ekki teknar upp gagnrýnilaust. Hið 

gamla og hið nýja þyrfti að vinna saman. 

Svona eins og: Já hey, það er að koma eitthvað nýtt. Tökum það inn. Og já. Eins 

og þegar að lesbrettin komu: Þetta er málið! Nú bara hendum við öllum bókum. 

Svo reynist þetta ekki vera þannig. Svo... koma spjaldtölvurnar. Já! Þarna er það 

komið, hendum öllum bókunum. Þetta er ekki svona. Ég sé fyrir mér í framtíðinni 

að við notum þetta allt sko. Hvað með öðru og við lærum að nota sem sagt hvar er 

best að nota hvert tæki fyrir sig og hvernig bækurnar einmitt nýtast best.  

Hún taldi skipta máli að vera með opinn huga gagnvart breytingum og prófa sig áfram. 

Aðalatriðið væri að kanna hvernig væri best hægt að nýta tæknina til gagns fyrir nemendur og 

á þann hátt að það hentaði starfseminni. Anna skýrði þetta þannig út að hún væri hlynnt 

tæknivæðingunni, en væri líka íhaldssöm, þetta þyrfti að haldast í hendur, best væri að nota 

gamlar og nýjar aðferðir og hugmyndir í sameiningu. Bókasafns- og upplýsingafræðingurinn 

þyrfti að vera duglegur að kynna sér hluti og halda sér upplýstum því það væri á hans ábyrgð 

að kanna hvernig þessir hlutir nýttust best. Hildur tók í sama streng og lagði áherslu á að vera 

opin fyrir nýjungum og ekki útiloka neitt. Hún taldi framtíðina snúast um hlutverk safnsins 

sem upplýsingaveitu og að taka þyrfti tillit til þess að þarfir notendahópsins væru að breytast. 

Nauðsynlegt væri að þekkja alla þá nýju miðla sem nemendur væru að nota og að geta talað 

við þá á þeirra eigin forsendum.  

Erla tók fram að hún teldi bókasöfnin ekki vera á útleið, en setti spurningamerki við það 

hvort ætti að kalla þetta bókasafn því það væri svo margt annað sem starfsemin snerist um. 

Nefndi hún þar sérstaklega rafrænt efni sem skipti æ meira máli, gagnasöfn, bækur og 



56 

leitarvélar. Þrátt fyrir það taldi hún ekki líkur á að eingöngu yrði farið að kaupa rafrænt efni í 

nánustu framtíð því ennþá væri of margt á huldu með hvernig ætti að leysa innkaupa- og 

útlánsmál gagnvart bókasöfnum, útgefendum og lánþegunum sjálfum. Hún taldi 

aðlögunarhæfni skipta meginmáli í þessu samhengi og að starfsfólkið yrði enga stund að 

aðlaga sig þegar lausnin væri komin. Sigurlaug lagði einnig áherslu á utanumhaldskerfi um 

rafbækur og að það þyrfti að vera miðlægt. Með rafbókum myndi hlutverk safna 

óhjákvæmilega breytast og söfnin gegna stærra hlutverki á sviði upplýsingalæsis og 

heimildavinnu. Anna taldi að gagnvirkni í kennsluaðferðum myndi aukast eftir því sem 

rafrænt kennsluefni yrði vinsælla og þá þyrfti að laga áherslur á bókasöfnum að því.  

Eyrún var sammála þessu, að rafbækurnar hefðu mikið að segja um hvernig framtíð 

safnanna yrði. Hún talaði um að það væri mikilvægt að það væru bókasöfn í skólunum í 

framtíðinni og benti á að stefna yfirvalda í þessum málum væri oft á tíðum mjög óljós. Hún 

taldi brýnt að bjóða nemendum upp á þjónustu þar sem þeir hefðu aðgang að fagfólki til að 

leiðbeina sér og að mannlegi þátturinn skipti líka miklu máli. 

Allir viðmælendur mínir voru sammála um nauðsyn þess að fylgjast vel með og vera „up-

to-date“. Það skipti máli að vera vel að sér og fylgjast með umræðunni til þess að geta fylgt 

þróuninni eftir. Anna benti á mikilvægi þess að eingangrast ekki og enda „einhverstaðar bara 

svona eins og svona einhver botnlangi“, í staðinn þyrftu söfnin að passa að vera „ennþá 

einhver senter fyrir allt sem að er að gerast.“ Allir voru sammála um að framtíðin væri 

spennandi og áhugaverð með mörgum áskorunum til að takast á við. Lykilorðin voru 

aðlögunarhæfni, jákvæðni og opinn hugur. 

Stefna yfirvalda í málefnum bókasafna í framhaldsskólum þótti mjög óljós og vöktu 

viðmælendur mínir athygli á því að það væri mjög slæm þróun. Sigurlaug nefndi að í mörgum 

öðrum löndum og hjá alþjóðlegum stofnunum svo sem UNESCO væri búið að gefa út 

stefnuyfirlýsingar þar sem lagðar væru línur að því hvernig ætti að efla upplýsingalæsi og 

tryggja jafnan aðgang allra að upplýsingum með því að bæta forsendur þeirra til að finna þær, 

vinna úr þeim og nýta þær. Hún taldi stjórnvöld á Íslandi ekki standa sig nægilega vel á því 

sviði. Fleiri en einn viðmælandi gagnrýndi að í lögum um framhaldsskóla frá 2008 (Lög um 

framhaldsskóla nr. 92/2008) hefði verið tekið út ákvæði um að bókasafn ætti að vera í 

hverjum skóla og að það hefði orðið til þess að skólastjórnendur nýttu tækifærið og skáru 

bókasöfnin niður. Eyrún benti þá á að þetta hlyti að vera slæm þróun og hafa áhrif á 

minnkandi lestur meðal nemenda þar sem bókasöfnin gegndu því hlutverki meðal annars að 

vera lestrarhvetjandi og styðja við kennsluna.  

4.1.8 Samantekt 

Af svörum viðmælenda minna er greinilegt að starf bókasafns- og upplýsingafræðinga í 

framhaldsskólum er fjölbreytt og felur í sér mörg ólík verkefni. Upplýsingaþjónusta og 

leiðbeiningar eða kennsla í tengslum við upplýsingalæsi voru áberandi í svörunum og 

bakvinna ýmiskonar svo sem þau störf sem tengjast safnkosti, það er að segja innkaup á efni, 

skráning þess og frágangur. Aðrir þættir starfsins sem viðmælendur mínir skilgreindu ekki 

endilega sem verkefni, en voru engu að síður áberandi í daglegum störfum þeirra var 

ýmiskonar kynning á bókasafninu, að sjá til þess að nemendur og starfsfólk þekki safnið og 

starfsfólk þess og að þeir viti hvaða þjónusta er í boði. Aðlögunarhæfni og opinn hugur skiptu 

að þeirra mati máli fyrir þann sem starfar á bókasafni í framhaldsskóla því starfið einkennist 

af breytingum og er í sífelldri mótun.  

Rafbækur og hugmyndir um notkun þeirra voru áberandi í svörum viðmælenda minna. 

Flestir höfðu prófað að kaupa inn rafbækur eða lesbretti á einhverju formi; þeir sem ekki 

höfðu gert það töldu betra að bíða þangað til færi að skýrast hvernig þær gætu komið að 

bestum notum. Lesbrettin höfðu ekki nýst eins og hafði verið búist við á þeim söfnum þar sem 

hafði verið fjárfest í þeim og nemendur völdu frekar prentaðar bækur ef þeim var til að dreifa. 

Ýmsar hugmyndir komu fram um hverju sætti. Sigurlaug benti til dæmis á að lesbretti sem 

rafbækur eru geymdar á væru einstaklingstæki og líklega hentaði betur að nemendur gætu 

komið með lesbretti og hlaðið efni inn á þau á safninu, frekar en að þau væru lánuð út með 

ákveðnu efni inn á. Niðurstaðan var sú að mikilvægt væri að fylgjast vel með þeirri þróun sem 

yrði á nýtingu lesbretta og hvernig væri best að kaupa inn rafbækur til að þær gætu nýst sem 

best, án of mikils tilkostnaðar. 

Bókasafns- og upplýsingafræðingar sem starfa á bókasöfnum eða upplýsingamiðstöðvum í 

framhaldsskólum þurfa að vera vel að sér á ýmsum sviðum, ekki eingöngu því sem tengist 

safnkosti og umsýslu með honum heldur þarf einnig að fylgjast með nýjustu þróun í 

upplýsingageiranum og þróun Internets og aðgengis að upplýsingum til að geta séð um 

kennslu í upplýsingalæsi. Þar að auki þarf að vera til staðar ákveðin tækniþekking til að geta 

annast heimasíðu safnanna og aðstoða nemendur við tölvur, prentara og netþjónustu sem er 

oft hluti af starfi safnanna.  

Framtíðin er ofarlega í huga viðmælenda minna og þær breytingar sem kunna að verða á 

starfseminni þegar fram líða stundir. Viðhorf til breytinga var almennt jákvætt og má segja að 

ákveðinnar eftirvæntingar hafi gætt þegar rætt var um hvernig framtíðin myndi móta 

starfsemina.  

4.2 Starfsumhverfið í framhaldsskólum 

Bókasafnið sjálft og hlutverk þess hefur, eins og gefur að skilja, mikil áhrif á það hvernig 

bókasafns- og upplýsingafræðingar upplifa hlutverk sitt. Starfið snýst um að uppfylla það 

hlutverk sem safnið á að gegna og má sjá það á svörum viðmælenda að starfið og safnið eru 

nátengd í þeirra huga. Hér verður gerð nánari grein fyrir skoðunum viðmælendanna sem 

tengjast safninu sjálfu, aðstöðunni, safnkostinum og þeim þáttum sem hafa áhrif á starfið.  

Hluti af umfjöllun um starfsumhverfi bókasafna í framhaldsskólum snýr að því hvað hefur 

áhrif á starfsemi safnanna. Meðal þess sem verður gerð grein fyrir í þessum kafla er hvaða 

hlutverki söfnunum er ætlað að gegna og hver ímynd þeirra er, staðsetning innan skólanna, 

hvaða svæði eða aðstöðu bókasafnið hefur til umráða og hvernig samstarfi við aðra innan 

skólans er háttað.  

4.2.1 Hlutverk safnsins 

Bókasafnið er staður í skólanum sem er ólíkur öðrum. Þar fer ekki fram bein kennsla eins og í 

kennslustofum, en það er samt svæði þar sem gilda ákveðnar reglur um umgengni og notkun 

aðstöðunnar. Svör viðmælenda minna voru nokkuð samhljóma þegar þeir voru spurðir að því 

hvert þeir töldu vera mikilvægasta hlutverk safnsins. Í öllum tilvikum kom fram að safnið ætti 

að vera upplýsingamiðstöð þangað sem nemendur gætu leitað til að fá aðstoð og leiðbeiningar 

við upplýsingaleit og að það ætti styðja við nám og kennslu í skólanum. Söfnin eiga að auka 

og auðvelda nemendum aðgengi að upplýsingum og vera staður þar sem nemendum er séð 

fyrir því sem til þarf til að geta lært að meta og nýta upplýsingar. Eyrún skýrði hlutverk 

safnsins þannig að það ætti að „styðja þau bæði í leik og starfi í rauninni, [að] geta mætt þeim 

þar.“ Hún sagði einnig að nemendur ættu að geta „leitað eftir því efni sem þau þurfa og þeirri 

þjónustu sem þau þurfa. Faglegri þjónustu. Og þar sem þeim er mætt í rauninni þar sem þau 

eru stödd til að byggja áfram.“ 

Viðmælendur mínir töldu hlutverk safnanna vera í stöðugri þróun, eins og flest annað sem 

tengist starfsemi bókasafna. Sigurlaug nefndi til dæmis að henni þætti líklegt að hlutverk 

safnsins myndi taka breytingum:  

... það náttúrulega hlýtur að vera framtíðin að einhverju leyti þessar rafbækur og 

þá hlýtur hlutverkið að breytast, ég sé eiginlega hlutverk bókasafnanna aukast á 

sviði upplýsingalæsis, eða ætti að gera það. Og bara svona heimildavinnu.  

Erla tók í sama streng og taldi hlutverkið vera að færast yfir á svið upplýsingaveitna í 

meira mæli og að væri að draga úr því að litið væri á það sem stað þar sem gögnum væri 

safnað saman. Internetið og auðvelt aðgengi að alls konar upplýsingum hefði áhrif á 

hlutverkið og kallast það á við orð Sigurlaugar um að hér áður fyrr hefðu söfnin verið staður 

þar sem var hægt að nálgast sérvalið efni, sem væri búið að ganga úr skugga um að stæðist 

gæðakröfur. Nú sæktu nemendur frekar upplýsingar af netinu og þá væri mikilvægt að leggja 

áherslu á að kenna þeim að umgangast þær upplýsingar. Anna taldi hlutverk bókasafnsins 

vera að efla læsi í sinni víðustu mynd, bæði upplýsingalæsi og almennt læsi. Þannig væri 

mikilvægt að veita aðgengi að bókum og tímaritum sem væru valin inn með tilliti til þarfa 

nemenda en einnig að leggja áherslu á að kenna nemendum að horfa gagnrýnum augum á þær 

upplýsingar sem þeir hefðu aðgang að. 

Í kafla 4.1.4 þar sem fjallað er um að vera sýnilegur innan skólans kemur fram áhersla hjá 

viðmælendum mínum á mikilvægi þess að nemendur og starfsfólk þekki starfsfólk 

bókasafnsins. Hið sama gildir um safnið sem einingu innan skólans. Hildur leggur sérstaka 

áherslu á þetta og segir „mér finnst það vera svolítið hlutverk safnsins að vera þátttakandi í 

skólalífinu og bara taka þeim breytingum sem að eru, tilheyra skólalífinu“. Frekari áhersla á 

sýnileika safnsins kemur fram síðar í þessum kafla þar sem eru skoðuð viðhorf bókasafns- og 

upplýsingafræðinga til staðsetningar safnanna og hvaða áhrif hún kann að hafa á starfið. 

4.2.2 Ímynd safnsins 

Mikið hefur verið rætt um ímynd bókasafna og ímynd starfstéttarinnar í heild, en eins og fram 

kom í kafla 4.1 hefur Upplýsing – félag bóksafns- og upplýsingafræða lagt sitt af mörkum til 

að vekja athygli fólks bæði innan stéttarinnar og utan á fjölbreytileika starfsins. Í framhaldi af 

þeirri umræðu er áhugavert að skoða hvernig viðmælendur mínir vildu að nemendur og 

starfsfólk skólanna sæju söfnin og kom í ljós að hugmyndir þeirra um ímynd safnanna var 

nokkuð samhljóma. Safnið átti að vera notalegur staður til að koma á, þar sem nemendum liði 

vel og þeir upplifðu öryggi. Samt sem áður átti að vera ljóst að þetta væri staður þar sem giltu 

ákveðnar reglur. Anna tók þetta saman á nokkuð hnitmiðaðan hátt þegar hún sagði að safnið 

ætti að vera „góður staður, en þú getir ekki gert hvað sem er“.  

Erla talaði um mikilvægi þess að nemendur áttuðu sig á að safnið væri fyrir alla, en einnig 

að nemendur ættu að geta treyst því að búnaður safnsins og starfsemi væri öll nútímaleg og 

uppfærð reglulega og að því væri hægt að treysta: 

Við eigum að vera með alveg hreint fínar græjur þannig að það trufli ekki 

nemendur eða hindri, hindri þau í starfinu, að koma of seint í tíma af því að 

prentarinn var ekki í horfinu og allt svona sko. Það eru vandamál sem við rekumst 

á, en sem við vonumst til að við getum leyst.  

Elísabet lagði að sama skapi áherslu á að hún vildi að reynt væri að koma til móts við 

þarfir allra, að hafa næði fyrir þá sem vildu næði og að hópar gætu einnig komið á safnið, 

unnið verkefni og talað saman.  

Brýnt var fyrir nemendum að velja aðra staði til að umgangast og hafa hátt og stjakað væri 

við þeim þegar lætin yrðu meiri en þætti gott fyrir þá sem vildu lesa. Nemendur væru þá 

beðnir um að fara annað. Elísabet sagði að nemendum væri velkomið að spjalla saman í 

rólegheitum og það gerðu þau oft á safninu. Hildur tók í sama streng og taldi að stundum 

héldu nemendur að safnið ætti að gegna hlutverki eins konar félagsmiðstöðvar: 

... það náttúrulega virkar ekki, en ég held að þau skilji það alveg og hérna þegar 

maður svona útskýrir þetta fyrir þeim að þau geti kannski ekki alveg verið með 

tónlistina á fullu og verið með snakkið við borðið og hérna verið svo með 

félagana líka að spjalla sko, það auðvitað held ég að allir kannist nú við, það á 

hérna þetta er náttúrulega ekki alvarlegasti hópurinn alltaf, sem betur fer kannski. 

Bókasafnið á að vera fastur punktur og vin. Eyrún tók þetta saman með þeim orðum að 

bókasafnið ætti að vera athvarf þangað sem þau gætu leitað og að þangað væri hægt að sækja 

bæði afþreyingu og faglega þekkingu.  

4.2.3 Áhrif stjórnenda og kennara 

Kennarar og stjórnendur í framhaldsskólum eru mikilvægur hluti starfsumhverfis safnanna og 

ljóst að þeir hafa mikil áhrif á starfsemina þótt með ólíkum hætti sé. Í öllum viðtölunum kom 

fram að viðhorf bæði stjórnenda og kennara skipti mjög miklu máli fyrir starfsemi safnanna 

og hvernig þau eru nýtt. Kennarar voru mun meira áberandi í svörum viðmælenda en 

stjórnendur og kannski er það ekki óeðlilegt í ljósi þess að kennararnir nýta söfnin frekar í 

tengslum við kennslu. Áhrif stjórnenda voru þó einnig töluverð eins og gefur að skilja þar sem 

ákvarðanavald og fjármagn er í höndum þeirra.  

Viðhorf stjórnenda til bókasafnsins og skilningur þeirra á hlutverki þess skipti að mati 

viðmælenda minna töluverðu máli fyrir söfnin og stöðu þeirra innan skólanna. Þó að viðhorf 

þeirra væru í flestum tilfellum jákvæð bar einnig á ákveðinni togstreitu þar sem virtist eins og 

stjórnendur hefðu ekki alltaf fullan skilning á þörfum safnanna. Þetta átti til dæmis við í þeim 

tilvikum þar sem safnið hafði flutt eða breytingar orðið á húsnæðinu, en í nokkrum tilvikum 

töldu viðmælendur mínir að meira tillit hefði mátt taka til raunverulegra þarfa starfseminnar.  

Að öðru leyti virtist stuðningur og skilningur yfirmanna á heildina litið nokkuð góður og 

samskipti jákvæð. Niðurskurður í kjölfar bankahrunsins og fjármálakreppunnar árið 2008 

hafði vissulega áhrif, en flestir töldu að stjórnendur hefðu skilning á mikilvægi bókasafnsins. 

Einn viðmælenda minna sagði til dæmis að lítið hefði verið skorið niður í fjárveitingum og að 

stjórnendur litu á það sem stoðþjónustu sem ætti að nýtast nemendum og veita þeim stuðning 

til að komast í gegnum námið. Þeir legðu áherslu á að bókasafnið gegndi mikilvægu hlutverki 

fyrir efnaminni nemendur með því að veita aðgang að námsefni og tölvum. Þannig væri 

komið til móts við nemendur á krepputímum. Einn viðmælandi minn nefndi að hún hefði 

gjarnan viljað sjá meiri áhuga stjórnenda á safninu og meiri hvatningu til kennara að nýta 

safnið og þjónustu þess. Hún velti því fyrir sér hvort ástæðan fyrir litlum áhuga væri kannski 

að á meðan ekki væri neitt að og engin vandamál kæmu upp þætti kannski ekki ástæða til að 

„stressa sig“ á því.  

Þegar kom að kennurum, nýtingu þeirra á safninu og samstarfi kom í ljós að allir voru 

sammála um að kennarar hefðu töluverð áhrif á safnið og að gott samstarf við þá væri 

grundvallaratriði fyrir því að starfsemin gengi upp. Almennt gekk það vel og viðhorfið til 

safnanna var jákvætt að mati viðmælenda minna. Kennarar þóttu misduglegir að nýta söfnin 

og var almenna skoðunin sú að það færi alfarið eftir því hvaða fag þeir kenndu hvort og 

hvernig þeir nýttu þau. Þeir fagkennarar sem voru á sviði hugvísinda, tungumála, sögu og 

listgreina voru langduglegastir við það á meðan raungreinakennarar gerðu það síður. Hildur 

sagði til dæmis eftirfarandi: 

Það er auðvitað hérna sumir nota safnið ekkert mjög mikið, það fer svolítið eftir 

greinum, en hérna þeir sem nota safnið nota það mjög mikið og það er bara mjög 

gott sko, já. Nemendur koma mikið inn bara af því að kennari bendir þeim á að 

koma inn og já ég myndi segja að það væri bara þetta væri bara rosa fínt og mjög 

gott samstarfið við kennara hérna og bara eiginlega eina vitið sko. Það er að hafa 

þá með sér sko. Þannig að maður hérna reynir alltaf að hérna... að vera í góðu 

sambandi og þeir vilja það líka kennararnir sko, það er ekki eins og þeir sækist 

ekki eftir því líka sko þannig þetta er win-win sko á báða bóga. 

Fleiri viðmælendur tóku undir þessa skoðun. Samstarf við kennarana væri mikilvægt og 

nauðsynlegt. 

Fram kom að kennarar nýttu söfnin meðal annars þannig að nemendur væru sendir þangað 

til að vinna verkefni eða leita gagna. Þá var algengt að þeir hefðu samband við bókasafnið 

fyrirfram og bæðu um að ákveðin gögn yrðu höfð til og tekin til hliðar fyrir ákveðin verkefni 

svo þau væru aðgengileg nemendum. Þrátt fyrir að kennarar kæmu með hópa á söfnin þótti 

viðmælendum mínum í einhverjum tilfellum að meiri samvinna mætti vera á milli bókasafns 

og kennara, þeir mættu til dæmis koma með fleiri tillögur að efni og vera duglegri við að 

upplýsa starfsmenn safnanna um breytingar eða viðbætur á bókalistum. Einnig mættu þeir 

vera duglegri við að benda nemendum á að nýta söfnin.  

Viðhorf kennara þótti engu að síður almennt jákvætt og þeir nýttu söfnin oft ekki eingöngu 

í tengslum við starfið heldur einnig til einkanota, til að fá lánað efni fyrir sjálfa sig og til að fá 

upplýsingaþjónustu. Erla sagði að sumt efni sem keypt væri á safnið væri þess eðlis að það 

væru eingöngu kennarar sem fengju það lánað, skáldsögur sem yrðu sumarlesning fyrir 

starfsfólk til dæmis. Hún og fleiri viðmælendur töluðu um að kennarar leituðu til þeirra í 

tengslum við upplýsingaþjónustu og átti það sérstaklega við þegar kennararnir voru sjálfir í 

námi. Voru allir viðmælendur sammála um það að þetta væri sjálfsögð þjónusta við kennara.  

Flestir höfðu haft einhverskonar námskeið í heimildaleitum og Leitir.is fyrir kennara. Í 

flestum tilvikum voru námskeiðin vel sótt og þóttu takast vel til. Elísabet hafði reyndar haldið 

námskeið fyrir kennara sem henni þótti ekki nógu vel sótt, en ætlaði ekki að láta deigan síga 

og stefndi á að halda ótrauð áfram að reyna að ná til þeirra. Anna lagði áherslu á þetta til þess 

að hvetja kennara til að nýta áfram þekkinguna og nota hana jafnvel í kennslu: 

Já, og kennarar hérna það er alltaf einhverjir hérna í hérna mastersnámi kennarar. 

Þeir eru alveg himinlifandi þegar við tökum þá sko, því þá notum við náttúrulega 

tækifærið og tökum þá og kennum þeim hérna svo þeir noti þetta áfram í sinni 

kennslu. Og þeir eru..., þetta gerir mikla lukku.  

Nokkrir viðmælendur nefndu að þeir tækju kennaranema sem kæmu í starfsnám í skólana í 

sérstaka safnfræðslu. Þetta var gert bæði til að fræða þá um starfsemi bókasafnsins og nýtingu 

innan skólans en einnig í þeirri von að það myndi leiða til þess að þeir áttuðu sig á því hvernig 

þeir gætu sjálfir nýtt skólasöfn við kennslu í framtíðinni. Anna sagðist telja nauðsynlegt að 

koma á einhverskonar safnkennslu í kennaranámi og taldi það bestu leiðina til að efla samstarf 

bókasafna og kennara fyrir framtíðina. Að hennar mati skipti mjög miklu máli að kennarar 

fengju einhverja fræðslu um það hvernig bókasafn og kennsla gætu unnið saman og taldi það 

geta haft jákvæð áhrif á alla. 

4.2.4 Áhrif staðsetningar 

Allir viðmælendur mínir voru sammála um að staðsetning bókasafnsins hefði eitthvað að 

segja um aðsókn og nýtingu. Talið var kostur að söfnin væru í miðju skólans, að þau væru 

nálægt kennslurýmum og svæðum þar sem nemendur væru. Einnig var kostur ef safnið var 

nálægt aðstöðu kennara því þá ættu kennararnir greiðari aðgang að safninu. Myndmálið í 

kringum staðsetninguna var oft mjög lifandi og gaf til kynna ákveðið flæði. Þannig töluðu 

bæði Hildur og Elísabet um „hjarta“ skólans og Hildur talaði einnig um „hringiðu“, að safnið 

þyrfti að vera þar sem nemendur væru og þar sem mannlífið í skólanum væri. 

Umræðan um staðsetningu safnsins snerist að miklu leyti um það hversu sýnilegt safnið 

væri og allir lögðu áherslu á að sýnileiki skipti miklu máli. Erla taldi staðsetningu safnsins 

sem hún starfar á mjög góða, það væri þar sem fólk ætti leið um: 

… það gjörbreytir líka sem sagt bara tilfinningunni fyrir safninu, fólk sér safnið, 

það man eftir því, það gengur framhjá hérna á hverjum einasta degi. ... Og fólk 

hérna sko gengur hérna í gegn, það er bara að fara að ganga og það gengur hér í 

gegn bara af því það er hægt að gera það, tékkar á því hvort að það sé einhver 

þarna sem að það vill sitja hjá og svona þetta verður stundum eins og lestarstöð en 

það er samt, við viljum vera sýnileg við viljum láta fólk koma til okkar.  

Myndmálið gefur aftur til kynna hreyfingu og líf sem fæst með því að safnið er á stað sem 

gerir aðgengi að því auðvelt. Elísabet hafði svipaða sögu að segja og taldi það hafa góð áhrif á 

aðsóknina og hversu meðvitaðir nemendur væru um safnið. Það væri kostur að það væri 

jafnlangt að fara fyrir alla, en hún taldi líka skipta máli að þar væri vinnuaðstaða sem 

nemendur sæktu í, það hefði í raun meiri áhrif en staðsetningin að hennar mati. 

Anna var ósammála öðrum viðmælendum mínum að því leyti að hún vildi að þeir sem ættu 

erindi inn á safnið kæmu þangað en taldi engu að síður staðsetninguna mjög mikilvæga:  

... það fer ekkert á milli mála hvar bókasafnið er þannig ég meina krakkarnir koma 

mikið og ... ég var svolítið hrædd við að við fengjum sko frímínútna rennerí, en 

það er það ekki. Við fáum það ekki. Af því matsalurinn er svo stutt frá að þau fara 

kannski bara þangað og- þannig þau koma sem ætla að vera, ekki bara til að labba 

hringinn og gá hvort að vinahópurinn sé þarna inni. 

Viðhorf Önnu er þannig frábrugðið hinna viðmælenda minna að vissu leyti þótt allir væru 

sammála um að meginhlutverk safnanna ætti frekar að tengjast námi en félagslífi nemenda og 

að nemendum væri almennt vísað annað þegar lætin yrðu of mikil.  

4.2.5 Aðstaða safnsins 

Einn hluti starfsumhverfis er aðstaða safnsins. Af máli viðmælenda minna mátti greina að hún 

hefði töluverð áhrif á starfsemina og var kannski við því að búast að einhverju leyti. Aðstaðan 

sem safnið hafði yfir að ráða skipti máli fyrir það hvernig það var nýtt og í hvaða tilgangi. 

Þannig töldu viðmælendur mínir mikinn kost að hafa lesrými þar sem sérstaklega væri gert 

ráð fyrir þörfum þeirra sem vildu lesa í næði. Einnig þóttu hópvinnuherbergi góður kostur, en 

flestir viðmælenda minna töldu að á því sviði mætti gera úrbætur og þá sérstaklega ef litið 

væri til breyttra kennsluhátta sem fælu í sér aukna áherslu á hópvinnu nemenda. Elísabet 

sagði til dæmis: 

Það sem mér finnst vanta helst núna eru hópavinnuherbergi af því að með 

breyttum kennsluháttum þá kalla þær eftir eða kalla þessir kennsluhættir eftir 

hópavinnuherbergi þar sem að kennarar geta beint hópunum sínum eða jafnvel 

komið með hópa inn. Af því að þegar safnið er svona mikið notað að það er setið í 

hverju horni þá... við, maður er auðvitað að reyna að koma til móts við alla þú 

veist hafa næði fyrir þá sem vilja næði og leyfa síðan hópunum svolítið að... , því 

þeir þurfa að geta talað saman. 

Pláss og plássleysi voru í mörgum tilfellum hindrun í starfi og töldu nokkrir viðmælenda 

minna söfnin sem þeir störfuðu á ekki nægilega stór til að rúma þá starfsemi sem þar átti að 

fara fram. Þetta átti þó ekki við um alla, en þó alveg eins um þá sem störfuðu á söfnum sem 

búið var að stækka og bæta aðstöðuna og þá sem störfuðu á söfnum sem voru í upprunalegu 

húsnæði.  

Nemendur virðast að langmestu leyti nýta safnið í verkefnavinnu, bæði einstaklings- og 

hópverkefni, og til að læra. Tölvukostur er einnig vinsæll meðal nemenda og eins og Eyrún 

bendir á þá „eru þau í einhverjum leik og afþreyingu líka, en þau nota [tölvur skólans] mjög 

mikið í verkefnavinnu.“ Erla tekur í sama streng og segir nemendur koma og „hanga í 

Facebook“ eða horfa á myndir en það sé lagi á meðan enginn þurfi að nota tölvurnar til að 

læra:  

Þannig það er aldrei neitt vandamál, þannig sko, þegar er fullt að maður getur 

alltaf troðið alltaf einum og einum sem segist þurfa virkilega að komast í tölvu 

núna. En við erum ekki að amast við því svona annars þó þau séu að gera eitthvað 

bara prívat, þó að þau séu alveg greinilega bara í Facebook þá því það er bara hluti 

af því að vera til held ég það er að vera á Facebook eða fylgjast með. 

Í nokkrum af skólunum þar sem viðmælendur mínir starfa var boðið upp á nám fyrir 

nemendur sem eru eldri en hefðbundinn menntaskólaaldur, eða 16-20 ára, og í þeim tilfellum 

kom fram á máli allra viðmælenda að nemendur nýttu safnið og aðstöðuna á mismunandi hátt 

eftir aldri þótt yngri nemendur væru yfirleitt fjölmennasti hópurinn á söfnunum að þeirra mati. 

Fram kom að eldri nemendur notuðu safnið frekar til að sækja gögn, bækur og þess háttar og 

til að læra, en síður í félagslegum tilgangi. Kvöldskólanemendur virðast reyndar almennt lítið 

nýta söfnin þó að reynt hafi verið að koma til móts við þarfir þeirra með því að hafa lengri 

opnunartíma, en að hann hafi ekki verið nýttur.  

Misjafnt var hvort söfnin væru nýtt undir annað en beina starfsemi bókasafns- og 

upplýsingamiðstöðvar. Stundum voru sýningar á verkum eftir nemendur á söfnunum en að 

öðru leyti var sjaldgæft að þar færi fram önnur starfsemi. Einn viðmælandi sagði að í einstaka 

tilfellum væri lesstofan lánuð út sem fundarherbergi, en það væri þá bara til skólastjórnenda ef 

þeir lentu í algerum vandræðum. Viðmælendur mínir lögðu allir óbeint áherslu á að safnið 

væri aðskilið frá annarri starfsemi skólans að þessu leyti og ekki æskilegt að nýta þau undir 

annað en það sem væri beint tengt starfseminni. 

4.2.6 Bókasafnskerfi 

Starfsumhverfi á nútímabókasafni er ekki endilega áþreifanlegt heldur verður einnig að telja 

með starfsumhverfi í tölvum eða þau tölvukerfi sem starfsmenn safna nota í vinnu sinni. Þá 

skiptir miklu máli að kerfið sem notað er til að halda utan um safnkost og útlán styðji við 

starfsemina og uppfylli þau skilyrði sem það þarf að gera á nútímalegu og tæknivæddu safni. 

Á söfnunum þar sem viðmælendur mínir starfa var ýmist notast við Gegni eða Metrabók til að 

halda utan um safnkostinn, einhverjir höfðu verið með Metrabók og voru fluttir yfir í Gegni, 

aðrir stefndu að því að skipta um kerfi.  

Viðhorf viðmælenda minna til Gegnis var á heildina litið mjög jákvætt og ánægja ríkti með 

kerfið meðal þeirra safna sem höfðu tekið það upp að fullu. Mikill munur þótti að safnið væri 

komið í Gegni þótt vissulega hefði það haft í för með sér ákveðnar breytingar á hugsunarhætti 

þegar kæmi að skráningu. Þannig gæti maður ekki lengur leyft sér að skrá hvað sem væri í 

kerfið eins og hefði frekar verið gert þegar safnið var með kerfi sem var ekki samtengt öðrum. 

Kostirnir þóttu samt sem áður það miklir að ókostirnir voru taldir skipta litlu máli.  

Þeir viðmælendur sem störfuðu á söfnum þar sem búið var að innleiða kerfið að hluta til 

eða öllu leyti þótti ótvíræður kostur að hægt væri að sjá hvað væri til annars staðar á 

auðveldan og fljótlegan hátt. Þetta væri ómetanlegt fyrir bæði nemendur skólanna og 

starfsfólk bókasafnsins. Annar kostur var ákveðinn vinnusparnaður sem fælist í því að oft á 

tíðum væri eingöngu verið að tengja gögn við færslur sem væru þegar til. Fleiri kostir voru 

nefndir og ber þar að nefna stuðning sem skrásetjarar hafa af skráningarhópum þar sem hægt 

er að leita ráða á skjótan hátt auk þess sem þjónusta Landskerfa bókasafna þótti mjög góð og 

vandamál og fyrirspurnir væru leyst hratt og örugglega.  

Þeir viðmælenda minna sem voru ekki komnir í Gegni stefndu allir að því að taka upp 

kerfið í framtíðinni. Ástæðurnar sem þeir gáfu upp fyrir því voru að ekki væri verið að 

uppfæra eldri kerfi; þau væru að úreldast og virkuðu illa með nýjum stýrikerfum. Meðal þeirra 

kosta sem viðmælendur mínir sáu fyrir sér við að fara í Gegni var að safnið yrði sýnilegra og 

kemur þar aftur fram áhersla á sýnileika. Einn viðmælandi talaði þannig um að „komast í 

fjöldann“ og annar taldi Gegni vera „ákveðið hugtak“, kerfið væri þekkt og þannig myndi 

gagnast söfnum að vera orðið hluti af því. Aðeins einn viðmælandi hafði mætt andstöðu við 

inngöngu í Gegni hjá stjórnendum skólans, vegna kostnaðar sem myndi hljótast af því. 

Viðmælendur mínir voru ekki sammála um það hvort nemendum þætti betra að þurfa bara að 

leita í einu kerfi til að finna upplýsingar um gögn á skólasafninu og í öðrum söfnum eins og í 

þeim tilvikum þar sem safnið var með Gegnisaðild eða í tveimur kerfum í þeim tilvikum þar 

sem safnið var ekki komið í Gegni. Kom annars vegar fram sú skoðun að nemendum þætti 

flókið að þurfa að leita á tveimur stöðum og hins vegar að það flæktist ekki fyrir þeim. 

4.2.7 Samantekt 

Af þessari greiningu á niðurstöðum viðtalanna má sjá hvað hefur áhrif á starfsemina og 

hvernig viðmælendur mínir telja að hægt sé að nýta aðstöðuna og starfsemina til að uppfylla 

hlutverk bókasafna í framhaldsskólum. Áherslur í máli þeirra sýndu að kennarar hafa töluverð 

áhrif á það hvernig söfnin eru nýtt, en allir viðmælendur mínir nefndu þá ítrekað og í gegnum 

öll viðtölin. Stjórnendur hafa einnig áhrif þar sem þeir úthluta peningum og aðstöðu en þar 

sem engin sérstök viðmið eru til má segja að það sé undir hverjum og einum stjórnanda komið 

hvað hann telur að bókasafnið þurfi til að geta starfað. 

Annað sem skiptir miklu máli og er lögð áhersla á að sinna vel er að hafa safnið sýnilegt og 

stuðla að því að nemendur og starfsfólk viti hvar það er og til hvers. Starfsmenn safnanna 

leggja sig fram um að sjá til þess að starfsfólk og nemendur séu meðvituð um safnið en það er 

talinn ótvíræður kostur ef safnið er staðsett þannig að það er sýnilegt og á stað þar sem margir 

eiga leið um. Til þess að laða nemendur að söfnunum og sýna fram á gagnsemi þess fyrir þá 

er brýnt að geta boðið upp á aðstöðu fyrir alla, að þeir sem vilja lesa í ró og næði fái 

möguleika á því og þeir sem vilja læra saman eða vinna hópverkefni fái stað þar sem hægt er 

að tala saman án þess að vera öðrum til ama.  

Viðmælendur mínir vilja að bókasafnið sé staður þar sem nemendum líður vel og þar sem 

þeir geta sinnt námi og lærdómi. Þeir eiga að geta leitað þangað með upplýsingaþarfir og 

fengið faglega þjónustu. Hlutverk og ímynd safnsins eru mjög samtvinnuð í svörum 

viðmælenda minna og stjórnast hvert af öðru. Samstarf og viðhorf innan skólans hefur áhrif á 

það hvernig söfnin eru nýtt og skiptir höfuðmáli. Sýnileiki og aðgengi að safnkosti kemur 

aftur fram í tengslum við umræðu um bókasafnskerfi og kallast þar á við sýnileika safnsins 

innan skólans. Bókasafnskerfið hefur auk þess áhrif á starf bókasafns- og upplýsingafræðinga, 

þar sem Gegnisaðild hefur leitt til vinnusparnaðar á ákveðnum sviðum. 

5 Umræður og samantekt 

Í þessum kafla verður leitast við að svara þeim rannsóknarspurningum sem liggja til 

grundvallar rannsókninni. Lagt var upp með tvær spurningar og verður kaflanum skipt niður í 

samræmi við þær. Niðurstöður viðtalanna verða dregnar saman með hliðsjón af spurningunum 

auk þess sem þær verða settar í fræðilegt samhengi og skoðaðar út frá þeim 

stefnuyfirlýsingum, viðmiðum og rannsóknum sem fjallað hefur verið um. Fyrri 

rannsóknarspurningin snerist um viðhorf og væntingar bókasafns- og upplýsingafræðinga til 

starfs síns. Í undirspurningum er kannað hver þeir telja vera mikilvægustu hlutverk sín og 

verkefni og hugmyndir um framtíð bókasafnanna. Seinni rannsóknarspurningin snerist svo um 

starfsumhverfið í framhaldsskólum, hvað hefur áhrif á starfsemina og hvernig tekst að ná til 

notenda.  

5.1 Hver eru viðhorf og væntingar bókasafns- og upplýsingafræðinga á 

bókasöfnum í framhaldsskólum til starfs síns? 

Á heildina litið má segja að viðhorf viðmælenda minna gagnvart starfi sínu hafi verið mjög 

jákvætt. Allir lögðu þeir mikla áherslu á að söfnin gætu uppfyllt hlutverk sitt að styðja við 

nám og kennslu í skólunum og að vera staður þangað sem nemendur leituðu bæði til að læra 

og til að fá upplýsingar. Eins og fram hefur komið eru ekki til neinar formlegar reglur um 

nákvæma útfærslu á starfsemi bókasafna í framhaldsskólum, en ljóst er af svörum 

viðmælenda minna að allir starfa að einhverju leyti, hvort sem það er meðvitað eða ekki, eftir 

þeim stöðlum sem settir eru fram í yfirlýsingum samtaka og stofnana sem láta sig mál 

skólabókasafna varða. Í yfirlýsingu UNESCO og IFLA kemur til dæmis fram að bókasöfnin 

eigi að styðja við markmið skólans, stuðla að lestraránægju, veita aðgang að upplýsingum og 

tækifæri til að vinna með þær, styðja nemendur til námsleikni og efla upplýsingalæsi 

(Stefnuyfirlýsing UNESCO/IFLA um skólasöfn: Skólasöfn fyrir alla í námi og kennslu, 2003) 

og svör viðmælenda minna kallast á heildina litið á við þessar áherslur.  

Niðurstöður rannsóknar Partridge, Menzies, Lee og Munro (2010) bentu til þess að 

þekkingarþorsti, þjónustulund og vilji til að endurskoða væru mikilvægir eiginleikar sem þeir 

sem starfa á bókasöfnum þurfi að búa yfir og af svörum viðmælenda minna að dæma má sjá 

að þeir eru sammála þessu. Þeir lögðu allir mikla áherslu á viljan til að endurskoða og að geta 

tekist á við breytingar og nýtt sér þær. Áunnin þekking er þó einnig mikilvæg samkvæmt 

niðurstöðum fyrrnefndrar rannsóknar Partridge og samstarfsmanna (2010) og á að bera 

virðingu fyrir henni. Þetta kom einnig fram í máli viðmælenda minna og Elísabet tók þetta til 

dæmis sérstaklega fram í svörum sínum þegar hún talaði um mikilvægi þess að geta nýtt sér 

nýja tækni á sem bestan hátt en að nauðsynlegt væri að nota hana með hinu gamla, ekki ætti 

að henda öllu því sem þegar væri til staðar þó eitthvað nýtt kæmi heldur reyna að finna leiðir 

til að fá sem mest út úr öllu.  

Viðhorf viðmælenda minna til starfsemi safnanna er meðal annars fólgið í því að þau eigi 

að styðja við nám í skólunum. Ein leið til að gera það er að kaupa inn efni sem hentar 

námsframboðinu og áherslum í náminu. Í viðmiðunarreglum IFLA og UNESCO 

(IFLA/UNESCO, 2002) kemur fram að safnkosturinn eigi að samanstanda að meirihluta af 

efni sem tengist náminu beint, auk þess sem bjóða þarf upp á afþreyingarefni sem hentar 

nemendunum. Allir viðmælendur mínir lögðu áherslu á að kaupa sérstaklega inn efni sem 

kæmi að gagni við námið, hvort sem um var að ræða námsefni eða ítarefni sem tengdist 

faggreinum eða verkefnum. Í einhverjum tilvikum kom fram að nemendur gætu komið með 

tillögur að efni og að ef fjárhagur safnanna leyfði væri reynt að verða við óskum þeirra, innan 

ákveðinna marka. Þetta samræmist einnig tillögum í viðmiðunarreglum IFLA og UNESCO 

frá árinu 2002 (IFLA/UNESCO, 2002) þar sem er lagt til að nemendur fái að hafa einhver 

áhrif á innkaup. Hér er þó mikilvægt að hafa í huga að fram kom í viðtölunum að 

innkaupavenjur á söfnunum hefðu breyst í kjölfar fjármálakreppunnar þar sem afleiðing af 

henni hefði verið niðurskurður í fjármagni til safnanna. Þarfir skólans væru þess vegna látnar 

ganga fyrir þegar kæmi að innkaupum.  

Í tillögum IFLA og UNESCO (IFLA/UNESCO, 2002) er einnig bent á að skilgreind 

innkaupastefna sé mikilvæg í starfsemi safnanna og jafnframt að hana eigi að vinna í samráði 

við kennara og stjórnendur. Aðeins einn viðmælenda minna sagðist vera með, eða hafa verið 

með, formlega innkaupastefnu. Þó var ljóst af svörum allra að þrátt fyrir að innkaupastefnan 

væri ekki til skrifleg væri slík samt sem áður til staðar. Áhersla í innkaupum væri á það sem 

var kennt í skólanum og íslenska útgáfu og reynt að kaupa inn eftir óskum og þörfum 

kennara. Þó kom fram að kennarar sýndu oft ekki mikinn áhuga á að leggja fram 

innkaupabeiðnir um efni sem tengdist faggreinum þeirra, en í framhaldi af því má velta fyrir 

sér atriði sem kom fram í máli Erlu sem sagði kennara oft koma af fjöllum þegar þeir sæju 

framboðið á efni á bókasöfnum, þeir virtust ekki átta sig á því hvað væri til. Þannig virðist oft 

á tíðum að þrátt fyrir að mikil vinna sé lögð í að kynna söfnin og starfsemi þeirra að það dugi 



70 

ekki til. Eins og vikið verður að síðar hefur verið lagt til að kennarar fái í námi sínu einhverja 

kennslu í notkun bókasafna (Rafste, 2005) og má sjá fyrir sér að slík kennsla gæti haft jákvæð 

áhrif í þessu samhengi, að kennarar yrðu meðvitaðri um hlutverk bókasafnanna þegar þeir 

byrja að kenna og geti þá frekar nýtt þau til fulls. Einnig hefur verið fjallað um það gagn sem 

bókasafns- og upplýsingafræðingar sem starfa í skólum gætu haft af því að læra kennslufræði 

í námi sínu. Í umfjöllun IASL (2003) er til dæmis lagt til að starfsmenn skólasafna séu bæði 

bókasafns- og upplýsingafræðingar og kennaramenntaðir. Hluti viðmælenda minna hafði 

menntun á sviði uppeldisfræða til viðbótar við bókasafns- og upplýsingafræðina og á sumum 

söfnunum höfðu starfað kennarar ásamt bókasafns- og upplýsingafræðingum. Eins og fram 

hefur komið er ekki gerð krafa um slíka menntun á skólasöfnum á Íslandi, þó að vissulega 

hljóti hún að teljast kostur vegna þeirrar auknu innsýnar sem hún veitir í starfsemi skólanna 

og þarfir í tengslum við kennslu. 

Á heildina litið má segja að væntingar viðmælenda minna til starfsemi safnanna hafi verið 

á þann veg að söfnin gætu gegnt hlutverki sínu, að þau gætu veitt góða þjónustu sem væri 

nútímaleg og kæmi nemendum og starfsfólki að miklum og góðum notum. Viðmælendur 

mínir töluðu allir um að laga starfsemina að þörfum notendanna og höfðu lagt sig fram um að 

þróa starfið áfram eftir því hvað hafði reynst vel eða illa. Þá benda IFLA og UNESCO 

(IFLA/UNESCO, 2002) á að bókasafns- og upplýsingafræðingar í skólum þurfi að vera 

jákvæðir og skilningsríkir og hafa mjög breitt svið þekkingar. Af svörum viðmælenda minna 

að dæma var viðhorf þeirra til nemenda og kennara mjög jákvætt og þeir töldu sig hafa 

skilning á þörfum þeirra. Einnig má benda á að þeir virtust að vissu leyti setja sig í hlutverk 

uppalanda gagnvart nemendum í ákveðnum aðstæðum, til dæmis þegar kom að því að fylgja 

eftir reglum bókasafnanna um hvað mátti og mátti ekki gera þar. 

5.1.1 Hver eru mikilvægustu hlutverk þeirra og verkefni? 

Athygli vakti hversu sammála viðmælendur mínir voru um mikilvægustu hlutverk sín í 

starfinu, en almennt má segja að ákveðinn samhljómur hafi verið í skoðunum og viðhorfum á 

mörgum sviðum. Þjónusta við notendur safnanna var það atriði sem öllum þótti starfið og 

starfsemi safnanna snúast um í grunninn. Mestur tími færi í að sinna notendum safnanna og 

þeir væru alltaf látnir ganga fyrir önnur verkefni.  

Viðmiðunarreglur IFLA og UNESCO eru nokkuð ítarlegar; eins og hefur komið fram er 

einnig lögð áhersla á að bókasöfnin leggi sig fram um að stuðla að lestraránægju og efla læsi, 

bæði almennt læsi og upplýsingalæsi (IFLA/UNESCO, 2002). Viðmælendur mínir töldu allir 

eflingu læsis og þá sérstaklega upplýsingalæsis vera meðal sinna mikilvægustu hlutverka og 

að bókasöfnin ættu að gegna lykilhlutverki á því sviði. Tveir viðmælenda minna tóku fram að 

þeim þætti læsi í sinni víðustu mynd vera þeirra meginhlutverk. Kennsla í upplýsingalæsi var 

hluti af þeirri upplýsingaþjónustu sem söfnin áttu að sinna og hvert tækifæri notað sem gafst 

til að koma henni að í starfi safnanna. Í rannsókn McCracken (2001) kom fram að 

þátttakendur upplifðu upplýsingaleit sem sitt mikilvægasta hlutverk. Rannsókn hennar fór 

fram meðal bókasafns- og upplýsingafræðinga í skólum og í ljósi þess er áhugavert að sjá 

áherslumuninn í svörum viðmælenda minna. Niðurstöður rannsóknar McCracken eru birtar 

árið 2001, en þá var Internetið ekki orðið eins stór þáttur í námi, og raunar öllu daglegu lífi, 

og það er nú. Í framhaldinu má velta fyrir sér hvort niðurstöður sambærilegrar rannsóknar sem 

gerð væri í dag myndu sýna meiri áherslu á upplýsingalæsi, en ætla má að vægi þess hafi 

aukist vegna bætts aðgengis að upplýsingum.  

Ingibjörg Sverrisdóttir skilgreinir upplýsingalæsi í stuttu máli á þann veg að það fólk sé 

upplýsingalæst sem hafi „lært hvernig á að læra“ (Ingibjörg Sverrisdóttir, 2001). Fram kom í 

máli viðmælenda minna að mikilvægt væri að allir fengju tækifæri til að læra 

upplýsingingalæsi, til dæmis með því að vinna verkefni þar sem þyrfti að leita að heimildum, 

meta þær og vinna úr þeim og með því í rauninni að læra hvernig ætti að læra. Í stefnulýsingu 

IFLA og UNESCO segir að bókasöfn eigi að tryggja að allir hafi jafnan aðgang að 

upplýsingum (Stefnuyfirlýsing UNESCO/IFLA um skólasöfn: Skólasöfn fyrir alla í námi og 

kennslu, 2003) og má líta svo á að með því að leitast við að bjóða öllum kennslu af þessu tagi 

og möguleika á að læra að vinna með upplýsingar sé verið að fylgja þeirri stefnumörkun.  

Hugmyndir Caroline Geck (2006) um leitaraðferðir unglinga kallast á við svör viðmælenda 

minna um upplýsingalæsi og mikilvægi þess í nútímaskólaumhverfi. Geck talar um að 

nemendur noti Google-leitarvélina til að afla sér upplýsinga og viðmælendur mínir tóku undir 

þær hugmyndir. Hildur talaði til dæmis um að nemendur „gúggluðu“ allt og að þeir litu ekkert 

endilega á innihald textans, bara hversu vel hann liti út. Hún taldi þá oft ekki kunna að leggja 

mat á gæði upplýsinga heldur tækju þær upp gagnrýnilaust. Hún taldi líkt og Geck að 

nemendur hefðu ekki nægilega djúpa þekkingu á leitarvélinni og upplýsingum á Internetinu til 

að geta metið þær. Bæði Hildur og Eyrún minntust á að nemendur þyrftu ekki eingöngu 

aðstoð við að finna heimildir á netinu, heldur einnig við að finna og meta heimildir á prenti. 

Geck bendir einnig á þetta og telur að nemendur af þeirri kynslóð sem hún fjallar um, sem eru 

fæddir um svipað leyti og Internetið varð aðgengilegt öllum, hafi litla þekkingu á öðrum 

upplýsingalindum en netinu og Google-leitarvélinni, ólíkt fyrri kynslóðum sem hafi þurft að 

læra á aðrar upplýsingaleitaraðferðir og séu því færari um að leita á fleiri stöðum að fleiri 

tegundum upplýsinga (Geck, 2006). 

Allir viðmælendur mínir töluðu um mikilvægi þess að vera opinn fyrir breytingum og geta 

notfært breytingar til að efla starfið, að samþætta hið nýja og hið gamla til að ná sem bestum 

árangri. Það kallar á aðlögunarhæfni og opinn hug sem þótti brýnt að búa yfir en McCracken 

(2001) komst að því að þessir eiginleikar væru mikilvægir til að farnast vel í starfi á 

bókasafni. Eins og kemur fram í rannsókn Fisher og Hallam (2004) þurfa bókasafns- og 

upplýsingafræðingar að vera fjölhæfir og geta leyst ýmiskonar verkefni og er það undirstrikað 

í svörum viðmælenda minna sem allir sinntu ýmsum og oft á tíðum mjög ólíkum verkefnum. Í 

rannsókn Fisher og Hallam kemur fram að bókasafns- og upplýsingafræðingar þurfi að geta 

sinnt stjórnun, skipulagi upplýsinga og upplýsingaþjónustu svo fátt eitt sé nefnt en 

viðmælendur mínir nefndu þessa þætti einnig og töldu þá skipta máli í starfinu. Rannsóknir 

hafa einnig sýnt að mikilvægt þyki að halda sér vel upplýstum og taka þátt í einhverskonar 

símenntun (Fisher og Hallam, 2004; Partridge og fl., 2010) en samkvæmt svörum viðmælenda 

minna upplifðu þeir ákveðinn skort á möguleikum þegar kom að símenntun í faginu hér á 

landi. Þó kom fram að hægt væri að sækja ráðstefnur erlendis og fylgjast með í fagtímaritum 

auk þess sem samstarf við aðra bókasafns- og upplýsingafræðinga kæmi oft í stað námskeiða.  

Hjá Fisher og Hallam (2004) kom einnig fram að starfsmenn þyrftu að hafa þekkingu á 

tækni og kunna að nota hana og það sama kom fram í svörum viðmælenda minna. Þeir nefndu 

ýmis atriði sem fólu í sér að þeir þyrftu að hafa ákveðna tæknilega færni, þeir þurftu að skrá í 

bókasafnakerfi, leita að upplýsingum í rafrænum kerfum og gagnasöfnum og kenna rafræna 

upplýsingaleit, aðstoða við prentun, hafa umsjón með prenturum og fleira. Hugmyndir um 

rafbækur og spjaldtölvur kalla einnig á ákveðna tækniþekkingu. Erla benti á að nemendur 

notuðu tæknina sjálfir, símana til dæmis, til að afla sér upplýsinga og að nauðsynlegt væri að 

fylgjast vel með til að geta haldið í við þá. Þessi hluti starfsins, að kynna sér tækni og fylgjast 

með nýjungum, tekur töluverðan tíma ef marka má orð Elísabetar sem sagðist stundum velta 

því fyrir sér hvernig hún ætti að komast yfir þetta allt í fullu starfi og átti þá við að hún þyrfti 

að sinna svo mörgu öðru líka.  

Um helmingur viðmælenda minna taldi tímaskort há sér og hafa áhrif á möguleika þeirra á 

að uppfylla skyldur sínar, en samkvæmt rannsókn McCracken (2001) var það ein algengasta 

hindrunin í starfi að mati bandarískra bókasafns- og upplýsingafræðinga í skólum. Þar kom 

fram að oft voru fleiri verkefni til að leysa en hægt væri að komast yfir og skortur á starfsfólki 

til að sinna þeim. Ætlast var til að bókasafns- og upplýsingafræðingar sinntu of mörgum 

mismunandi hlutverkum miðað við tíma sem þeir hefðu. Þó að viðmælendur mínir hafi ekki 

virst telja tímaskort hafa eins mikil áhrif á starfið og kom fram í rannsókn McCracken hafði 

hann engu að síður áhrif og þeir komust oft ekki yfir allt sem þeir vildu eða þurftu að ná að 

gera. Þá kom fram af svörum þeirra að fleiri töldu skort á fjárveitingum eða minni fjárframlög 

til safnanna há sér í starfi. Í sumum tilfellum hafði starfshlutfall á söfnunum verið skorið niður 

og töldu þeir sem höfðu orðið fyrir því að það hefði haft veruleg og slæm áhrif á starfsemina 

og möguleikana á að sinna því starfi sem safninu var ætlað að gegna innan skólans.  

Fram kom að mikilvægt væri að ná til kennaranema þegar þeir kæmu í starfsnám í 

skólunum. Anna vildi til dæmis fá tækifæri til að kynna kennaranemunum starfsemi og 

hlutverk bókasafnanna strax í námi til að þeir áttuðu sig betur á því hvernig væri hægt að nýta 

þau við kennslu og hvaða gagn þau gerðu í skólunum. Fleiri viðmælendur voru sammála 

henni um nauðsyn þess að koma að í námi kennara einhverskonar kennslu í því hvernig 

bókasafn og kennsla geta starfað saman, en Elisabet Tallaksen Rafste (2005) leggur þetta 

einnig til í sinni rannsókn á nýtingu bókasafna. 

5.1.2 Hver er framtíðarsýn þeirra hvað varðar hlutverk sitt og starfsemi safnanna? 

Viðhorf viðmælenda minna til framtíðarinnar má segja að hafi á heildina litið verið jákvætt en 

tvístígandi. Ákveðin óvissa þótti einkennandi, en ekki var endilega litið á það neikvæðum 

augum. Í rannsókn McCracken (2001) á upplifun bókasafns- og upplýsingafræðinga í 

skólasöfnum í Bandaríkjunum á starfi sínu kom fram að viðmót einstaklingsins skipti 

töluverðu máli þegar kom að framtíðinni. Eiginleikar svo sem aðlögunarhæfni, frumkvæði og 

framfaravilji skiptu þar sköpum, ásamt þjónustulund og raunverulegri ánægju af því að hjálpa 

fólki. Jákvæðni gagnvart breytingum og aðlögunarhæfni voru eiginleikar sem allir 

viðmælendur mínir lýstu á einn eða annan hátt að bókasafns- og upplýsingafræðingar á 

skólabókasöfnum, og í þessum geira almennt, þyrftu að búa yfir. Þess vegna kemur kannski 

ekki á óvart að flestir viðmælenda minna upplifðu eftirvæntingu gagnvart framtíðinni, enda 

hafði að þeirra mati sannað sig að breytingar hefðu oft í för með sér framfarir og bætt 

starfsskilyrði. Þetta viðhorf kristallast í orðum Önnu sem sagði að tölvuvæðingin hefði verið 

eins og „súrefni inn í fagið“.  

Þróun og breytingar á söfnunum þóttu viðmælendum mínum áhugaverðar og töldu þeir 

flestir að hlutverkið myndi þróast á þann veg að áherslan í starfseminni yrði í framtíðinni á 

hlutverk bókasafnanna sem upplýsingaveitur þar sem upplýsingum væri miðlað, frekar en sem 

staður þar sem þær væru geymdar. Þeir töldu að hlutverk upplýsingalæsis ætti eftir að aukast 

og að leggja mætti meiri áherslu á það, einnig utan bókasafnsins, í kennslu til dæmis. Töldu 

þeir upplýsingalæsi skipta meira máli nú en áður, í samræmi við aukið flæði upplýsinga og 

aukið aðgengi að þeim. Framtíðarsýnin snerist að miklu leyti um það hvernig hlutverk 

bókasafnanna myndi þróast og hvernig þau myndu líta út. Ekki bar á tortryggni eða hræðslu í 

garð framtíðarinnar en Elísabet og Eyrún tóku sérstaklega fram að brýnt væri að bókasafns- 

og upplýsingafræðingar væru áfram yfir söfnunum þar sem nemendur ættu rétt á að fá þá 

faglegu þjónustu sem þeir gætu veitt vegna þeirrar sérhæfingar sem námið og fagleg reynsla 

sæi þeim fyrir. Fleiri viðmælendur töluðu einnig um mikilvægi þess að fagleg þjónusta væri á 

söfnunum og töldu að nemendur myndu fara mikils á mis ef þeir hefðu ekki aðgang að henni. 

Kuhlthau (2010) bendir einnig á þetta og telur sérfræðiþekkingu bókasafns- og 

upplýsingafræðinga skipta öllu máli fyrir starfsemi safnanna og að þeirra hlutverk eigi að vera 

að leiða nemendur á réttar brautir í leit að upplýsingum og þekkingu. 

Erla sagðist ekki sjá fyrir sér í náinni framtíð að aðaláhersla safnanna yrði á rafbækur, en 

vissulega skiptu þær miklu máli í þróun og framtíð bókasafna. Í rannsókn McCracken (2001) 

kom fram að nýting á tækni og lausnir sem tengdust tæknilegum útfærslum gætu haft mikil 

áhrif á framtíðina. Meðal viðmælenda minna voru flestir á einu máli um að finna þyrfti 

einhverskonar lausn á útlánsmálum áður en hægt væri að skoða hvernig bókasöfn í 

framhaldsskólum gætu boðið upp á rafbækur að einhverju marki. Þeir töldu að þróun á 

safnkosti myndi halda áfram og margir töluðu um mikilvægi þess að söfnin væru búin 

nútímalegri tækni. Passa þyrfti upp á að bjóða nemendum ekki upp á eitthvað sem væri úrelt 

og myndi jafnvel hefta þau í náminu, sóknarfæri væru í aukinni tölvuvæðingu safnanna. Að 

sama skapi væri nauðsynlegt að fylgjast með í þróun kennsluhátta og haga starfseminni eftir 

þörfum að því. 

5.2 Hvernig hentar starfsumhverfið í framhaldsskólum starfsemi safnanna? 

Starfsumhverfið hefur, eðlilega, töluverð áhrif á starfsemi safnanna. Staðsetningin og sú 

aðstaða sem þau hafa upp á að bjóða skipta máli fyrir nýtingu á þeim og aðsókn. Í máli 

viðmælenda minna kom fram að flestir vildu helst vera þar sem nemendur ættu oft leið um, í 

miðju skólans og nálægt öðrum svæðum sem væru mikið sótt. Opnunartíminn hélst yfirleitt í 

hendur við kennslu, en flestir voru með opið framyfir síðustu kennslustund og er það í takt við 

það sem mælt er með í viðmiðunarreglum IASL (2003). Í þeim skólum þar sem var kennt í 

kvöldskóla höfðu í einhverjum tilvikum verið gerðar tilraunir með að lengja opnunartíma til 

að koma til móts við þarfir þeirra nemenda, en hafði þá sýnt sig að lengri opnunartími var 

ekki nýttur. Kvöldskólanemendur komu aðallega til að fara í tíma.  

Ókostir við starfsumhverfið voru meðal annars að ekki var hægt með góðu móti að spá 

fyrir um aðsóknina að söfnunum og gerði það að verkum að starfsmenn áttu erfitt með að 

skipuleggja sig fram í tímann, til dæmis með tilliti til funda, námskeiða eða fyrirlestra sem 

þeir höfðu áhuga á að sækja í tengslum við starfið. Hildur sagði að í framhaldi af því hefði 

áhuginn hjá henni á að sækja námskeið farið dvínandi því oft væri erfitt að komast frá. Annar 

ókostur var skortur á stefnumörkun af hálfu stjórnvalda en skýrari stefnumörkun myndi að 

mati viðmælenda minna hafa áhrif á starfsemi safnanna og styrkja stöðu þeirra innan 

skólanna. Í stefnuyfirlýsingu UNESCO og IFLA eru stjórnvöld hvött til að „þróa 

stefnumörkun, áætlanir og reglugerðir til að útfæra meginatriði stefnuyfirlýsingarinnar“ 

(Stefnuyfirlýsing UNESCO/IFLA um skólasöfn: Skólasöfn fyrir alla í námi og kennslu, 2003, 

bls. 73) eða með öðrum orðum að styðja við starfsemi safnanna svo þau geti sinnt hlutverki 

sínu innan skólanna og verið virkur þáttur í námi, eflingu læsis, upplýsingalæsis og 

gagnrýninni hugsun nemenda og þótti viðmælendum mínum að stjórnvöld hérlendis mættu 

standa sig betur í þeim málum.  

Starfsumhverfið í skólum segir þá til um hvaða hópur sækir söfnin, í þessu tilviki kennarar 

og nemendur. Hildur sagði að viðskiptavinir bókasafna í framhaldsskólum væru kannski ekki 

alltaf alvörugefnasti hópurinn og af máli hennar að dæma þótti henni það jákvætt. Hún taldi 

að nemendur litu stundum á safnið sem eins konar félagsmiðstöð og að koma þyrfti þeim í 

skilning um að það væri ekki tilgangurinn með því og fleiri viðmælenda minna tóku í sama 

streng. Reynt var að brýna fyrir nemendum að aðrir staðir væru betur til þess fallnir að 

umgangast vini sína á þann hátt sem nemendur vildu stundum gera á söfnunum, það er að 

segja til að spjalla saman og þess háttar. Í rannsókn Rafste (2005) á því hvernig nemendur í 

norskum framhaldsskólum nýttu skólasöfnin kom einmitt fram að ákveðinn hópur nemenda 

notaði söfnin gjarnan sem samkomustað og að það gæti haft það í för með sér að söfnin væru 

síður nýtt sem staður til að læra á eða afla upplýsinga. Rafste telur í rannsókn sinni mikilvægt 

að skilgreina betur hlutverk bókasafna í skólum og má segja að það sé hluti af starfi 

viðmælenda minna. Þeir lögðu sig allir fram um að nemendur vissu hvaða hlutverki söfnin 

gegndu innan skólans og hvaða umgengnisreglur giltu þar. Allir lögðu áherslu á að nemendur 

notuðu aðra staði í skólanum, svo sem matsali eða almenningsrými til að umgangast þó 

almennt væri ekki amast við því að söfnin væru nýtt á þennan hátt ef það truflaði ekki aðra 

starfsemi. Öllum þótti ganga vel fá nemendur til að átta sig á hlutverki safnanna og töldu þá 

hafa skilning á því.  

5.2.1 Hvað hefur áhrif á starfsemina? 

Nokkrir þættir höfðu áberandi áhrif á starfsemi safnanna samkvæmt því sem kom fram í máli 

viðmælenda minna. Meðal þess var viðhorf kennara og stjórnenda, staðsetningin, aðstaðan, og 

safnkosturinn. Þá hafði bókasafnskerfið sem notað var áhrif á starf bókasafns- og 

upplýsingafræðinganna og þannig óbeint á starfsemina í heild. Þeir sem voru komnir með 

Gegni og farnir að nýta hann að fullu töluðu þannig um vinnusparnað sem fólst í því að minna 

var um grunnskráningar á efni og meiri tími var þá aflögu til að sinna öðrum verkefnum. 

Einnig hafði það áhrif á sýnileika safnanna og auðveldaði að mati flestra leit að efni. Þetta 

samræmist tillögunum í viðmiðunarreglum IFLA og UNESCO þar sem er lagt til að 

skólabókasöfn geti haft hag af því að tengjast hvert öðru í gegnum sameiginlegt 

bókasafnskerfi. Slík tenging geti aukið skilvirkni og gæði í skráningu og annarri umsýslu með 

safnkost og auðveldað að tengja saman heimildir (IFLA/UNESCO, 2002).  

Í viðmiðunarreglum IFLA og UNESCO (IFLA/UNESCO, 2002) og í tillögum SLA fyrir 

bókasöfn í framhaldsskólum (SLA, 2013) er tekið fram að söfnin þurfi að vera miðsvæðis og 

nálægt kennslurýmum og voru viðmælendur mínir sammála þessu. Staðsetning safnanna hafði 

áhrif á aðsóknina að þeirra mati. Þeir sem störfuðu á söfnum sem voru staðsett miðsvæðis í 

skólunum töldu það hafa jákvæð áhrif á aðsóknina og að mikilvægt væri að jafn langt væri 

fyrir alla á söfnin. Helst var sóst eftir því að hafa söfnin nálægt nemendum og kennslurýmum 

en einnig þótti gott að söfnin væru nálægt aðstöðu kennara því þá væru þeir meðvitaðri um 

söfnin.  

Viðmælendur mínir tóku einnig undir þann hluta tillagna IFLA og UNESCO 

(IFLA/UNESCO, 2002) og SLA (2013) sem snúa að aðstöðunni sem bókasöfnin hafa upp á 

að bjóða. Þar kemur fram að gera þurfi ráð fyrir ýmsum þörfum nemenda þannig að bæði sé 

aðstaða fyrir þá sem vilja lesa í hljóði og þá sem þurfa að vinna í hópum. Raunar sýndu svör 

viðmælenda minna að einna helst skorti hópvinnuaðstöðu fyrir nemendur í tengslum við 

bókasöfnin enda tengdist aukin hópvinna að þeirra mati frekar nýlega breyttum kennsluháttum 

sem þeim þótti mikilvægt að söfnin gætu lagað starfsemi sína að. Er það einnig í takt við 

viðmið IFLA og UNESCO (IFLA/UNESCO, 2002) þar sem er bent á mikilvægi sveigjanleika 

í aðstöðu safnanna. Í viðmiðunarreglum IASL (2003) er einnig lögð áhersla á þessa þætti, að 

söfnin hafi viðeigandi aðstöðu innan skólanna og að þau geti veitt nemendum aðgang að 

nýjustu tækni og búnaði sem þarf til að stunda nám. Meirihluti viðmælenda minna nefndi að 

þeim þætti skipta miklu máli að tæknin sem boðið væri upp á söfnunum væri nútímaleg og 

hefði ekki heftandi áhrif á nemendur vegna þess að búnaðurinn væri ekki í lagi. Nemendur 

ættu að geta klárað verkefnin sín í tæka tíð og ekki lenda í því að vera seinir með verkefni eða 

í tíma vegna þess að sú þjónusta sem bókasafnið byði upp á í tengslum við prentun eða 

tölvutækni hefði ekki virkað sem skyldi.  

Allir töldu mikilvægt að geta boðið nemendum upp á svæði þar sem hægt væri að læra, en 

einnig stað þar sem væri hægt að vinna saman í hópi. Í rannsókn Gust og Haka (2006) kom 

fram að bókasöfn í skólum, eða háskólasöfn eins og í þeirra tilviki, þyrftu að geta sýnt fram á 

að aðstaðan á safninu væri bæði gagnleg og góð með aðgengi að lesborðum og lesbásum og 

hópvinnuherbergjum, en einnig þægilegum húsgögnum. Viðmælendur mínir lögðu áherslu á 

að koma til móts við þarfir allra hvað varðaði verkefnavinnu og lærdóm, og á öllum söfnum 

var boðið upp á aðstöðu til að sitja og hafa það notalegt, ef svo má að orði komast, og lesrými, 

annað hvort inni á söfnunum eða í sér lesstofum. Gust og Haka leggja til einhverskonar 

kaffihúsaaðstöðu á bókasöfnunum til að laða nemendur að, en af máli viðmælenda minna kom 

beint og óbeint fram að þeir teldu að aðrir innan skólanna ættu að veita nemendum slíka 

þjónustu og það væri ekki eitthvað sem söfnin hefðu íhugað eða hefðu áhuga á. Öllu heldur 

var lagt mikið upp úr að passa að bókasafnið gegndi áfram hlutverki bókasafns og 

upplýsingamiðstöðvar og að það væri ekki notað undir aðra starfsemi nema í litlum mæli. 

Einna helst kom fram að boðið væru upp á sýningar á vegum nemenda í því samhengi. 

Samstarfs- og samskiptahæfni eru mikilvægir eiginleikar starfsmanna á bókasöfnum 

samkvæmt rannsókn Partridge og Hallam (2004). Viðmælendur mínir tóku undir þetta viðhorf 

og töldu mikilvægt að geta starfað með öllum og að eiga gott samstarf við kennara og 

stjórnendur. Samkvæmt tillögum IFLA og UNESCO (IFLA/UNESCO, 2002) eiga bókasafns- 

og upplýsingafræðingar að leggja sig fram um að vinna með kennurum og stjórnendum, 

meðal annars að vinna ramma til að starfa eftir og við mótun innkaupastefnu. Tekið er undir 

þetta í stefnumörkun AASL þar sem kemur fram að bókasafns- og upplýsingafræðingar sem 

starfa á skólabókasöfnum eigi að leggja sig um að starfa með öðrum innan skólans (AASL, 

e.d.). Mikilvægt er að söfnin hafi stuðning stjórnenda til þess að hægt sé að vinna að 

markmiðum skólanna á skilvirkan hátt og í góðu samstarfi (IFLA/UNESCO, 2002).  

Viðhorf stjórnenda var, samkvæmt upplifun viðmælenda minna, yfirleitt jákvætt og flestir 

stjórnendur þóttu hafa skilning á hlutverki og starfsemi safnanna. Hluti safnanna hafði engu 

að síður þurft að takast á við töluverðan niðurskurð sem hafði haft slæm áhrif á möguleika 

þeirra til að uppfylla hlutverk sitt og sjá nemendum fyrir nýju efni og tæknibúnaði. Á köflum 

mátti einnig greina ákveðna togstreitu í tengslum við nýtingu á aðstöðu, en oft virtust 

stjórnendur ekki hafa nægilega góða innsýn í þarfir safnanna. Í stefnumörkun SLA (2013) er 



78 

bent á að gera þurfi ráð fyrir skólasafninu þegar húsnæði skólans er skipulagt og að stærðin og 

umhverfið séu mikilvægir þættir í því að tryggja að þau séu nýtt á skilvirkan hátt. Þeir 

viðmælenda minna sem störfuðu á söfnum sem höfðu flutt eða þar sem húsnæðið hafði verið 

endurskipulagt töldu vissulega að breytingarnar á söfnunum hefðu verið jákvæðar þar sem 

pláss hefði aukist og aðstaðan batnað en að meira samráð hefði mátt vera um útfærslur.  

Kennarar höfðu einnig mikil áhrif á starfsemina og hvernig söfnin voru nýtt. Þeir bentu 

nemendum á að sækja söfnin til að leita sér upplýsinga og afla gagna fyrir verkefni, beindu 

nemendum þangað til að vinna verkefni og fengu bókasafns- og upplýsingafræðinga til að 

taka saman gögn sem þeir gætu vísað nemendum á. Þeir höfðu áhrif á safnkostinn með vali á 

námsefni og verkefnum auk innkaupabeiðna og höfðu áhrif á grisjun í sínum faggreinum. 

Todd og Kuhlthau (2005a) komust að því að samstarf við kennara væri grundvallaratriði í 

starfsemi skólabókasafna. Viðmælendur mínir töldu kennara á heildina litið frekar duglega 

við að benda á söfnin og nýta þau við kennslu, en að samt sem áður mætti bæta úr samstarfinu 

og auka það. Misjafnt var eftir faggreinum hvernig kennarar nýttu söfnin, tungumála- og 

sögukennarar þóttu iðnastir við það, en raunvísindakennarar síður. Fram kom að kennarar 

mættu vera duglegri að benda nemendum á söfnin og hvers starfsfólkið þar væri megnugt en 

einnig að safnkennsla í námi kennara gæti haft jákvæð áhrif í þessu samhengi.  

Að lokum má benda á að nemendurnir sjálfir, aðalmarkhópur safnanna, hafa auðvitað áhrif 

á starfsemina og þarfir þeirra hafa töluvert um það að segja hvernig þau eru nýtt. Todd og 

Kuhlthau (2005a) komust að því að bókasöfn í skólum gegna margvíslegu hlutverki fyrir 

nemendur, svo sem við upplýsingaleit í tengslum verkefni. Bókasafns- og 

upplýsingafræðingar veita nemendum aðstoð við að komast af stað í upplýsingaleit og átta sig 

betur á upplýsingaþörfunum og að finna svör við því sem þeir skilja ekki. Viðmælendur mínir 

tóku í svipaðan streng í svörum sínum þar sem þeir lögðu áherslu á að veita nemendum 

alhliða þjónustu í tengslum við verkefnavinnu og upplýsingaþarfir, allt frá því að hafa til 

heimildir yfir í að kenna nemendum að finna þær sjálfir.  

Viðmælendur mínir töldu nemendur helst koma á bókasöfnin til að leita upplýsinga og 

vinna verkefni. Niðurstöður í rannsókn Rafste (2005) á því hvernig nemendur nýta skólasöfn 

er áhugaverð í þessu ljósi en hún komst að því að söfnin voru ekki mikið nýtt til að leita 

upplýsinga og þegar nemendur kæmu á söfnin til að læra hefðu þeir gjarnan með sér sínar 

eigin bækur og ynnu upp úr þeim. Bókasafns- og upplýsingafræðingar á söfnunum sem Rafste 

rannsakaði voru ekki mjög sýnilegir og telur hún að það kunni að hafa áhrif á upplifun 

nemenda á söfnunum sem voru oft samkomustaðir fyrir fastagesti safnanna. Á söfnunum þar 

sem viðmælendur mínir starfa var ávallt lögð áhersla á að starfsmaður safnanna væri sýnilegur 

og að alltaf væri einn bókasafns- og upplýsingafræðingur á vakt þannig að alltaf væri hægt að 

leita eftir upplýsingaþjónustu. Viðmælendur mínir lögðu sig fram um að halda hlutverki 

safnsins sem stað þar sem væri hægt að læra í hljóði eða í hópum og umgangast vinina í 

rólegheitum, aðaláherslan var á safnið sem upplýsingamiðstöð en ekki félagsmiðstöð. Rafste 

(2005) telur skipta máli að nemendur hafi annan stað í skólanum til að umgangast og að 

bókasafnið fái þá að vera staður til að læra á. Þetta tóku viðmælendur mínir undir og bentu á 

aðra staði í skólunum, svo sem matsali, sem hentuðu betur fyrir nemendur til að umgangast. 

Nemendum var vísað þangað þegar hávaðinn varð of mikill og þannig undirstrikað að safnið 

var ekki fyrst og fremst staður til að hittast. 

5.2.2 Hvaða aðferðir eru notaðar til að ná til notenda og hvernig tekst það? 

Í viðmiðunarreglum IFLA og UNESCO (IFLA/UNESCO, 2002) kemur fram að nauðsynlegt 

sé að kynna söfnin og starfsemi þeirra fyrir væntanlegum notendum til þess að gera þá 

meðvitaða um hvað söfnin hafa upp á að bjóða, að vera sýnileg og áberandi í 

skólasamfélaginu. Meðal þess sem lagt er til að sé gert til að kynna starfsemina er að halda úti 

heimasíðum og að haldnar séu sýningar á söfnunum ásamt annarri menningartengdri 

starfsemi. Einnig er mikilvægt að upplýsingar um söfnin séu gerðar aðgengilegar. 

Viðmælendur mínir lögðu allir mikinn metnað í að kynna söfnin og litu á það sem 

mikilvægan þátt í starfi sínu að nemendur og kennarar yrðu meðvitaðir um þau. Á öllum 

söfnum var heimasíðum haldið úti og var það undantekningarlaust starfsmaður safnanna sem 

sá um þær. Þar var upplýsingum um starfsemi safnanna komið á framfæri og sett inn efni sem 

þótti líklegt að myndi gagnast nemendum svo sem tenglasöfn fyrir faggreinar og námstengt 

efni. Söfnin voru sjaldan notuð undir menningartengda starfsemi en stundum voru haldnar 

bókakynningar eða sýningar á verkum nemenda. Hildur sagði að hún vildi gjarnan geta boðið 

upp á fleiri menningartengda viðburði svo sem að fá höfunda til að lesa upp úr verkum sínum 

en að fjárveitingar til safnsins gerðu ekki ráð fyrir slíku. Elísabet sagði að ekki væri hefð fyrir 

því á safninu hjá sér að halda fyrirlestra þar eða annað slíkt og virðast þannig bæði fjármál og 

hefðir safnanna hafa eitthvað að segja um þennan þátt starfseminnar.  

Ýmsar aðrar aðferðir eru notaðar til að ná til notenda safnanna. Meðal þess sem virðist 

skipa stærstan sess er samstarf við kennara, svo sem með safnkennslu í lífsleikniáföngum og 

samstarfi í kringum verkefni nemenda. Viðmælendur mínir vildu gjarnan efla það samstarf, en 

Sigurlaug benti á að kennarar hefðu oft nóg á sinni könnu og gætu ekki gert allt. Anna vildi 

meina að það skipti miklu máli að fræða kennarana strax í náminu eins og fjallað var um hér 

að ofan. Safnkynningar þar sem nemendum er boðið á safnið í hópum er einnig mikilvæg leið 

til að ná til nemenda og þar sem ekki er hægt að bjóða þeim á safnið er farið til þeirra í tíma. 

Þannig eru aðstæður ekki látnar ráða því hvort verkefnin eru framkvæmd, heldur fundnar 

lausnir og er þannig aftur undirstrikaðir persónulegir eiginleikar sem bókasafns- og 

upplýsingafræðingar þurfa að búa yfir svo sem sveigjanleiki, þjónustulund og vilji til að takast 

á við breytingar (Partridge o. fl., 2010). Hildur sagði að hennar markmið væri að allir 

nemendur hefðu komið á safnið á meðan á skólagöngunni stæði og að til þess að það væri 

hægt yrði að laga sig að aðstæðum hverju sinni.  

Þátttaka í skólaumhverfinu var önnur leið til að vekja athygli á bókasafninu og var þá átt 

við bæði þátttaka bókasafnsins og starfsmannsins sjálfs. Bókasafnið átti að vera þar sem 

nemendurnir voru og taka þátt í því sem þeir voru að gera á meðan starfsmaðurinn átti að taka 

þátt í nefndum innan skólans. Erla sagði að lögð væri áhersla á að nemendur þekktu starfsfólk 

safnanna og vissu hvaða þjónustu væri boðið upp á. Með því að taka þátt í daglegu lífi í 

skólanum og vera sýnileg innan hans væri unnið að því markmiði. Viðmælendur mínir 

sögðust þá leggja sig fram um að taka þátt í ýmsum nefndum og ráðum innan skólanna og 

töldu það skipta máli þegar kæmi að því að minna á tilvist safnanna.  

Viðmælendur mínir töldu þá allir að söfnin væru vel nýtt, en sögðu jafnframt að vissulega 

væri aðsóknin sveiflukennd. Oft væri setið í öllum sætum, en Elísabet sagði til dæmis að 

stundum fylltist safnið þegar nemendur væru sendir úr tímum til að sækja sér gögn fyrir 

verkefni og tæmdist svo aftur þegar þeir dreifðust aftur í stofurnar. Erla nefndi að þótt oft væri 

setið í öllum sætum væri yfirleitt hægt að hliðra til, enginn þyrfti að hverfa frá vegna þess að 

hann kæmist ekki fyrir, en það bendir til þess að vel hafi tekist að ná til nemenda. Kennarar 

notuðu einnig söfnin, oft til einkanota og þótti viðmælendum mínum það mjög jákvætt. 

Kennurum í skólanum stóð þá sérfræðiþekking starfsmanna bókasafnanna til boða ef þeir 

vildu nýta sér hana í tengslum við eigið nám, til dæmis ef þeir voru í háskólanámi sjálfir. 

Sú ímynd sem viðmælendur mínir vildu að bókasafnið hefði snerist um bókasafnið sem 

rólegan og fremur afslappaðan stað þar sem hægt væri að læra í hljóði eða vinna saman í 

hópum. Nemendum ætti að líða vel og finna að þeir fengju faglega þjónustu á þeirra eigin 

forsendum og er það í takt við stefnumarkanir IFLA og UNESCO (IFLA/UNESCO, 2002) og 

fleiri samtaka. Nemendur upplifðu að mati viðmælenda minna söfnin sem stað til að læra á og 

nýttu þau helst í þeim tilgangi þó að safnið gegndi einnig í sumum tilfellum því hlutverki að 

vera staður þar sem nemendur mæltu sér mót og komu saman. Flestir viðmælendur nefndu að 

mikilvægt væri að halda áfram að passa upp á að safnið væri nýtt á þann hátt sem stefnt var 

að, það væri auðvelt að missa það úr höndunum ef slegið væri slöku við. 

6 Niðurlag 

Í þessari rannsókn var rætt við sex bókasafns- og upplýsingafræðinga sem starfa á 

bókasöfnum í framhaldsskólum. Fimm þeirra starfa á höfuðborgarsvæðinu og einn á 

landsbyggðinni og leitast var við að hafa eins mikla breidd í skólunum og hægt var. Þeir 

bókasafns- og upplýsingafræðingar sem starfa í þessum geira eru bæði dreifðir um allt land og 

eru fáir á hverjum stað, þess vegna getur verið áhugavert að fá einhverja yfirsýn yfir starf 

þeirra og hvað mótar það. Þegar niðurstöður rannsóknarinnar eru skoðaðar er nauðsynlegt að 

hafa í huga að hér er aðeins um lítinn hóp viðmælenda að ræða og úttektin því ekki tæmandi. 

Hún getur samt sem áður gefið ákveðna vísbendingu um það sem þeim sem starfa á þessu 

sviði þykir mikilvægt. Hún veitir að auki ákveðna innsýn í störf þeirra og starfsemi safnanna 

sem eru ekki aðgengileg öllum vegna þess að á þeim starfa fáir og þau eru ætluð afmörkuðum 

hópi viðskiptavina.  

Hér hefur verið leitast við að gefa heildstæða mynd af starfsemi bókasafna í 

framhaldsskólum og sýn þeirra bókasafns- og upplýsingafræðinga sem þar starfa. Niðurstöður 

benda til þess að þeir líti á sitt helsta hlutverk sem upplýsingaþjónustu og eflingu 

upplýsingalæsis og að þeir telji að aukin áhersla verði á það í framtíðinni vegna þess 

gríðarlega magns upplýsinga sem auðvelt er að nálgast á Internetinu. Viðhorf þeirra til 

starfseminnar og starfsins er á heildina litið mjög jákvætt og framtíðarsýnin einkennist af 

eftirvæntingu og vilja til að takast á við breytingar, fá það besta út úr nýjungum í tækni og 

kennsluaðferðum og aðlaga starfsemi safnanna að þessum breytingum eins og best verður á 

kosið. 

Aðrar niðurstöður benda til þess að meðal þess sem hefur áhrif á starfsemi safnanna er 

viðhorf annarra starfsmanna skólans, kennara og stjórnenda. Til þess að efla söfnin og 

starfsemi þeirra er nauðsynlegt að hafa sig í frammi, vekja athygli á söfnunum innan skólans, 

taka þátt í viðburðum nemenda og skólalífinu, bæði sem einstaklingar og sem deild innan 

skólans. Niðurskurður undanfarinna ára hefur haft áhrif á starfsemi safnanna og þeim hefur 

verið sniðinn þrengri stakkur en oft áður, stundum þannig að það hefur töluverð áhrif á 

efnisframboð sem gerir söfnunum erfiðara að uppfylla hlutverk sitt.  

Staðsetningin hefur þá áhrif og sú aðstaða sem söfnin geta boðið nemendum; tölvubúnaður 

og önnur slík þjónusta skiptir einnig máli. Bætt aðstaða með aukinni áherslu á 

hópvinnuherbergi í takt við breyttar kennsluaðferðir þykir skipta máli, en einnig að geta boðið 

öllum nemendum upp á þá aðstöðu sem þeir þurfa, hvort sem um er að ræða hljóðláta 

lestraraðstöðu, hópvinnuaðstöðu eða þægilegt og gott umhverfi. Mikilvægt er að bókasafnið 

sé staðsett þar sem nemendur sjá það og þar sem allir hafa jafn gott aðgengi að því. Til að ná 

til nemenda er notast við safnkynningar, en einnig lögð áhersla á að þeir viti hverjir vinna á 

bókasafninu, að starfsmenn þess séu kunnugleg andlit.  

Á heildina litið voru viðmælendur mínir í rannsókninni sammála um mörg veigamikil 

atriði og má þar helst nefna hlutverk safnanna og hvaða verkefni væru mikilvægust. Skoðanir 

þeirra kölluðust oft á við yfirlýsingu UNESCO og IFLA (Stefnuyfirlýsing UNESCO/IFLA 

um skólasöfn: Skólasöfn fyrir alla í námi og kennslu, 2003) um hlutverk skólabókasafna. Þó 

að ítrekað hafi verið bent á að setja þurfi reglur til að tryggja rekstur safnanna hefur lítið verið 

gert í þeim málum í af hálfu stjórnvalda. Í erlendum yfirlýsingum og stefnumörkunum er 

tíundað mikilvægi skólasafna þegar kemur að því að tryggja jafnan aðgang að upplýsingum, 

að upplýsingalæsi verði á færi allra og að fólk fái möguleika á að læra hvernig er hægt að nýta 

sér upplýsingar til gagns. Þeir bókasafns- og upplýsingafræðingar sem tóku þátt í þessari 

rannsókn bundu miklar vonir við framtíðina og við eflingu á starfsemi skólasafna. Vonandi 

verður hægt að nýta þessa rannsókn við áframhaldandi uppbyggingu safnanna og 

stefnumörkun fyrir framtíðina, ef ekki annað en til að þeir sem starfa á bókasöfnum í 

framhaldsskólum geti fengið hugmyndir eða innblástur sem nýtist þeim í starfi og við mótun 

framtíðarstarfs. 

